
Улсын Их Хурлын 2005 оны намрын ээлжит чуулганы 11 дүгээр сарын 24-ний өдөр /Пүрэв гариг/-ийн хуралдаан 9 цаг 45 минутад эхлэв.


Хуралдааныг Улсын Их Хурлын дарга Ц.Нямдорж нээж, ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 76 гишүүнээс 48 гишүүн ирж, 63.1 хувийн ирцтэй байв. Үүнд:


Чөлөөтэй: Ч.Авдай, Г.Адъяа, А.Бакей, Ц.Батаа, Н.Батбаяр, Г.Батхүү, Л.Гансүх, Ц.Дамиран, Д.Дондог, Д.Одбаяр, К.Саираан, Ч.Содномцэрэн, А.Цанжид, Ц.Цэнгэл, Ц.Шаравдорж, Б.Эрдэнэсүрэн

Өвчтэй: Р.Амаржаргал, Б.Батбаатар, Б.Батбаяр, Ж.Батхуяг


Тасалсан: Х.Баттулга, Д.Бат-Эрдэнэ, С.Баярцогт, Б.Жаргалсайхан, Л.Одончимэд, У.Хүрэлсүх, О.Энхсайхан, Б.Эрдэнэбат

Улсын Их Хурлын дарга Ц.Нямдорж “Төрөөс мөнгөний бодлогын талаар 2006 онд баримтлах үндсэн чиглэл батлах тухай”, “Монгол Улсын эдийн засаг, нийгмийг хөгжүүлэх үндсэн чиглэлийг батлах тухай” УИХ-ын тогтоол, “Монгол улсын 2006 оны төсвийн тухай”, “Жагсаал, цуглаан хийх журмын тухай хуульд нэмэлт, өөрчлөлт оруулах тухай”, “Байгаль орчныг хамгаалах тухай хуульд нэмэлт, өөрчлөлт оруулах тухай” Монгол Улсын хуулийн төслүүдийн эцсийн найруулгыг  тус тус уншиж танилцуулав.


Эцсийн найруулгуудтай холбогдуулан санал хэлэх гишүүд байхгүй байв.


УИХ-ын гишүүд дээрх хууль, тогтоолын эцсийн найруулгуудыг сонсов.


Нэг.Ард нийтийн санал асуулга явуулах тухай УИХ-ын тогтоолын төсөл /хэлэлцэх эсэх/

Энэ асуудлыг хэлэлцэхэд Ерөнхийлөгчийн хуулийн бодлогын зөвлөх Б.Мандахбилэг, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Д.Насанжаргал, Төрийн байгуулалтын байнгын хорооны референт Г.Чагнаадорж нарын бүрэлдэхүүнтэй ажлын хэсэг байлцав.


Уг асуудлын талаарх Төрийн байгуулалтын байнгын хорооны дүгнэлтийг УИХ-ын гишүүн Т.Бадамжунай танилцуулав.


Танилцуулгатай холбогдуулан Улсын Их Хурлын гишүүн Ж.Наранцацралтын асуусан асуултад Төрийн байгуулалтын байнгын хорооны дарга Су.Батболд хариулт өгөв.


Ц.Нямдорж:
-Ард нийтийн санал асуулга явуулах тухай УИХ-ын тогтоолын төслийг санаачлагчид нь буцаая гэсэн Байнгын хорооны саналыг дэмжье.


Зөвшөөрсөн 31


Татгалзсан 9


Бүгд 40


77.5 хувийн саналаар Байнгын хорооны санал дэмжигдэв.


Төсөл санаачлагчид нь буцаах тухай УИХ-ын тогтоолын төслийг батлая.


Зөвшөөрсөн 31


Татгалзсан 9


Бүгд 39


79.5 хувийн саналаар тогтоолын төсөл батлагдлаа.



Уг асуудлыг 9 цаг 52 минутад хэлэлцэж дуусав.


Хоёр.Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай хуулийн төсөл

Энэ асуудлыг хэлэлцэхэд ГХЯ-ны гэрээ эрх зүйн газрын дарга Б.Алтангэрэл, тус газрын атташей Р.Бизъяа, Газрын харилцаа, геодез зураг зүйн газрын дэд дарга бөгөөд эд хөрөнгийн бүртгэлийн газрын дарга Д.Долгормаа, Төрийн өмчийн хорооны өмчийн газрын дарга Ц.Нанзаддорж, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Д.Баяраа, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Гадаад хэргийн сайд Ц.Мөнх-Оргил танилцуулав.


Танилцуулгатай холбогдуулан УИХ-ын гишүүн С.Ламбаа, М.Сономпил нарын асуусан асуултад Гадаад хэргийн сайд Ц.Мөнх-Оргил хариулт өгөв.


Дээрх асуудлын талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Ж.Гүррагчаа танилцуулав.


Ц.Нямдорж:
-Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай хуулийн төслийг хэлэлцэх нь зүйтэй гэсэн Байнгын хорооны саналыг дэмжье.


Зөвшөөрсөн 40


Татгалзсан 1


Бүгд 41


97.6 хувийн саналаар хэлэлцэхээр шийдвэрлэв. 


Байнгын хорооноос гаргасан анхны хэлэлцүүлгээр батлах горимын саналыг дэмжье.


Зөвшөөрсөн 39


Татгалзсан 1


Бүгд 40


97.5 хувийн саналаар анхны хэлэлцүүлгээр батлах горимын санал дэмжигдэв.


Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай хуулийг батлая.


Зөвшөөрсөн 36


Татгалзсан 4


Бүгд 40


90.0 хувийн саналаар хууль батлагдлаа.


Уг асуудлыг 10 цаг 15 минутад хэлэлцэж дуусав.


Гурав.Монгол Улсын 2004 оны төсвийн гүйцэтгэл батлах тухай УИХ-ын тогтоолын төсөл /хэлэлцэх эсэх/

Энэ асуудлыг хэлэлцэхэд Сангийн сайд Н.Алтанхуяг, тус яамны төрийн сангийн газрын хэлтсийн дарга Б.Батцэцэг, УИХ-ын Тамгын газрын нэгдүгээр нарийн бичгийн дарга Ж.Нарантуяа, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Сангийн сайд Н.Алтанхуяг танилцуулав.


Танилцуулгатай холбогдуулан УИХ-ын гишүүн Б.Мөнхтуяа, Ж.Наранцацралт нарын асуусан асуултад ажлын хэсгээс Ж.Нарантуяа, Н.Алтанхуяг, Б.Батцэцэг нар хариулт өгөв.


Уг асуудлын талаарх Төсвийн байнгын хорооны дүгнэлтийг УИХ-ын гишүүн Г.Занданшатар танилцуулав.


Танилцуулгатай холбогдуулан УИХ-ын гишүүн З.Энхболд, С.Ламбаа, Б.Мөнхтуяа нарын асуусан асуултад ажлын хэсгээс Г.Занданшатар хариулт өгөв.


Ц.Нямдорж:
-Монгол Улсын 2004 оны төсвийн гүйцэтгэл батлах тухай УИХ-ын тогтоолын төслийг хэлэлцье гэсэн Байнгын хорооны саналыг дэмжье.


Зөвшөөрсөн 32


Татгалзсан 7


Бүгд 39


82.1 хувийн саналаар хэлэлцэхээр шийдвэрлэв.

 
Байнгын хорооноос гаргасан анхны хэлэлцүүлгээр батлах горимын саналыг дэмжье.


Зөвшөөрсөн 32


Татгалзсан 7


Бүгд 39


82.1 хувийн саналаар анхны хэлэлцүүлгээр батлах гэсэн горимын санал дэмжигдэв.


Монгол Улсын 2004 оны төсвийн гүйцэтгэл батлах тухай УИХ-ын тогтоолын төслийг батлая.


Зөвшөөрсөн 30


Татгалзсан 9


Бүгд 39


76.9 хувийн саналаар тогтоол батлагдлаа.


11.00-11.35 цагт хуралдаан завсарлав.

 
Улсын Их Хурлын дарга Ц.Нямдорж “Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай” хууль, “Тогтоолын төсөл буцаах тухай” УИХ-ын тогтоолын төслүүдийн эцсийн найруулгыг  тус тус уншиж танилцуулав.


Эцсийн найруулгуудтай холбогдуулан санал хэлэх гишүүд байхгүй байв.


УИХ-ын гишүүд дээрх хууль, тогтоолын эцсийн найруулгуудыг сонсов.


Дөрөв.МУИХ-ын сонгуулийн тухай, Сонгуулийн төв байгууллагын тухай, Захиргааны хариуцлагын тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Эрүүгийн байцаан шийтгэх тухай хуульд нэмэлт оруулах тухай, хууль хүчингүй болсонд тооцох тухай хуулийн төсөл /анхны хэлэлцүүлэг/

Энэ асуудлыг хэлэлцэхэд УИХ-ын Тамгын газрын хуулийн зөвлөх Т.Оюунчимэг, Төрийн байгуулалтын байнгын хорооны референт Г.Чагнаадорж нар байлцав.


Уг асуудлын талаарх Төрийн байгуулалтын байнгын хорооны дүгнэлтийг УИХ-ын гишүүн Су.Батболд танилцуулав.


Байнгын хорооны дүгнэлттэй холбогдуулан Улсын Их Хурлын гишүүн Б.Мөнхтуяа, Э.Бат-Yүл, Д.Ганхуяг нарын асуусан асуултад Төрийн байгуулалтын байнгын хорооны дарга Су.Батболд хариулт өгөв.


Дараахь зарчмын зөрүүтэй саналын томъёоллоор санал хураалт явуулав.

 
Ц.Нямдорж:
-1.Төслийн “Монгол Улсын Их Хурлын 38 гишүүнийг  нэг мандаттай тойргоос,  38 гишүүнийг улс төрийн намуудын нэрийн жагсаалтаар олон мандаттай нэг тойргоос тус тус сонгоно.” гэсэн 4.2 дахь хэсэгт заасан сонгуулийн тогтолцоог  өөрчлөх. /Санал гаргасан: Улсын Их Хурлын гишүүн Д.Дондог, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 29


Татгалзсан 11


Бүгд 40


72.5 хувийн саналаар Д.Дондог гишүүний санал дэмжигдлээ.
 

2.Төслийн 3.1.3-ыг ”аль нэг намын гишүүн” гэж аль нэг улс төрийн намд гишүүнээр элсч бүртгүүлсэн бөгөөд тухайн намаас гарах өргөдлөө өгч гишүүний бүртгэлээс хасуулаагүй иргэнийг;” гэж өөрчлөх /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 33


Татгалзсан 8


Бүгд 41


80.5 хувийн саналаар Байнгын хорооны санал дэмжигдлээ.
 


3.Төслийн 4 дүгээр зүйлийн нэрийг “Улсын Их Хурлын гишүүдийн тоо, суудал хуваарилалт” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 29


Татгалзсан 13


Бүгд 42


69.0 хувийн саналаар Байнгын хорооны санал дэмжигдлээ.
 

 
4.Төслийн 6.1-ийн ”боловсрол ялгаваргүйгээр Улсын Их Хурлын гишүүнийг сонгох эрхтэй” гэснийг “боловсролоор ялгаварлагдахгүйгээр Улсын Их Хурлын сонгуульд оролцож, саналаа өгөх эрхтэй” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.
 

 
5.Төслийн  6.4-ийн “шүүхийн шийдвэрээр ухаан солиотой нь нотлогдсон” гэснийг “эрх зүйн чадамжгүй нь шүүхийн шийдвэрээр нотлогдсон” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 29


Татгалзсан 16


Бүгд 45


64.4 хувийн саналаар Байнгын хорооны санал дэмжигдлээ.
 

 
6.Төслийн 8.2-ын “6 дугаар сарын 4 дэх ням гариг” гэснийг “6 дугаар сарын сүүлийн хагасын аль нэг ням гариг” гэж өөрчлөх /Санал гаргасан: Улсын Их Хурлын гишүүн С.Батболд, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн С.Баярцогт/ энэ саналыг дэмжье.


Зөвшөөрсөн 32


Татгалзсан 13


Бүгд 45


71.1 хувийн саналаар Байнгын хорооны санал дэмжигдлээ.
 
 
7.Төслийн 8.3-ын “хамарсан” гэсний дараа “байгалийн гамшиг, гоц халдварт өвчин,” гэж нэмэх./Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.
 
 
8.Төслийн “Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийг энэ хуулийн 8 дугаар зүйлд зааснаар Улсын Их Хурлын сонгуультай нэгэн зэрэг зарлан явуулна. Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийг зохион байгуулж явуулахтай холбогдсон бусад харилцааг тусгай хуулиар зохицуулна.” гэсэн  8.4 дэх хэсгийг хасах /Санал гаргасан: Улсын Их Хурлын гишүүн Д.Дондог, Ч.Раднаа, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн С.Баярцогт/ энэ саналыг дэмжье.


Зөвшөөрсөн 24


Татгалзсан 19


Бүгд 43


55.8 хувийн саналаар Байнгын хорооны санал дэмжигдлээ.
 


9.Төслийн 9.2-ын  “Сонгуулийн төв байгууллагаас” гэснийг хасч,  “нийтээр” гэсний өмнө “энэ хуулиар олгосон эрхийн хүрээнд” гэж  нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 

 
10.Төслийн 9.3-ын “Хэвлэл, мэдээллийн” гэсний дараа “хэрэгсэл болон ийм үйл ажиллагаа эрхэлдэг” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 33


Татгалзсан 9


Бүгд 42


78.6 хувийн саналаар Байнгын хорооны санал дэмжигдлээ.

 

 
11.Төслийн 10.1.1-д “ухуулагч, албан бичгийн хэвлэмэл хуудас, тусгай тэмдэг тавих хэрэгсэл болон тэдгээрийг хэвлэх, үйлдвэрлэх, тээвэрлэх, хүргэх” гэж  нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 
 
12.Төслийн 10.2-ын  “Улсын Их Хурал” гэсний дараа “тухай бүр” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 


13.Төслийн 12 дугаар зүйлд “Тойрог байгуулах улсын дунджийг аймаг, нийслэлд ялгавартайгаар тогтооно.” гэсэн хэсэг нэмэх. /Санал гаргасан: Улсын Их Хурлын гишүүн А.Мурат, Төрийн байгуулалтын байнгын хороо дэмжээгүй учраас энэ саналыг дэмжих боломжгүй.


Зөвшөөрсөн 19


Татгалзсан 23


Бүгд 42


54.8 хувийн саналаар Байнгын хорооны санал унаж, УИХ-ын гишүүн А.Муратын санал дэмжигдлээ.
 
 
14.Төслийн 12.2, 12.3-ын “хүн амын тоо” гэснийг “сонгогчдын тоо” гэж  тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 31


Татгалзсан 11


Бүгд 42


73.8 хувийн саналаар Байнгын хорооны санал дэмжигдлээ.
 

 
15.Төслийн 12.4.2-ийг “тойргийн сонгуулийн эрх бүхий иргэдийн тоо нь өмнөх сонгуулиас хойшхи хугацаанд 20-иос дээш хувиар өөрчлөгдсөн бол” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 34


Татгалзсан 7


Бүгд 41


82.9 хувийн саналаар Байнгын хорооны санал дэмжигдлээ.
 
 
16.Төслийн 14.3-ын “эрхлэн явуулна” гэснийг “эрхлэн явуулах бөгөөд тэдгээрийн бүрэлдэхүүн, үйл ажиллагааны талаар дараахь зарчмыг мөрдлөг болгоно:” гэж өөрчлөх ба мөн төслийн 14.4-14.9-ийг 14.3 дахь хэсэг болгож,  14.9-г дараахь байдлаар дэлгэрүүлэн томъёолох:

 

 
“сонгуулийн хороодын дарга, нарийн бичгийн дарга, гишүүн аль нэгэн нам, эвсэл, нэр дэвшигчийн талаар сурталчилгаа явуулах, энэ зорилгоор сонгогчоос сонгуулийн эрхээ хэрэгжүүлэхэд, түүнчлэн санал хураах, тоолох ажилд санаатайгаар саад хийх, бусдыг төлөөлж санал өгөх, саналын хайрцгийн лац битүүмжлэлийг гэмтээх, гарын үсэг хуурамчаар үйлдэх, саналын хуудас солих, хүчингүй саналын хуудсаар санал авах зэрэг хууль бус аливаа үйлдлийг зохион байгуулах, өөгшүүлэх, бусад хэлбэрээр дэмжихийг хориглох.”  

/Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье.


Зөвшөөрсөн 30


Татгалзсан 8


Бүгд 38


78.9 хувийн саналаар Байнгын хорооны санал дэмжигдлээ.
 

 
17.Төслийн 14 дүгээр зүйлд “сонгуулийн хороодын бүрэлдэхүүнд намуудын төлөөлөл тэнцүү байх”-аар тусгах. /Санал гаргасан: Улсын Их Хурлын гишүүн Б.Жаргалсайхан, Д.Одхүү, Төрийн байгуулалтын байнгын хороо дэмжээгүй, Цөөнх: Улсын Их Хурлын гишүүн Л.Гүндалай/

 


Улсын Их Хурлын гишүүн Д.Одхүү, С.Оюун, М.Энхсайхан, С.Отгонбаяр, Л.Гантөмөр, Д.Лүндээжанцан  нар санал хэлж, тайлбар хийв.


Yдээс өмнөх хуралдаан 12 цаг 50 минутад завсарлав.


Yдээс хойшхи хуралдаан 15 цаг 50 минутад эхэлж, ирвэл зохих 76 гишүүнээс 47 гишүүн ирж, 61.8 хувийн ирцтэй байв. Yүнд:


Чөлөөтэй: Ч.Авдай, Г.Адъяа, А.Бакей, Ц.Батаа, Н.Батбаяр, Г.Батхүү, Л.Гансүх, Ц.Дамиран, Д.Дондог, Д.Одбаяр, К.Саираан, Ч.Содномцэрэн, А.Цанжид, Ц.Цэнгэл, Ц.Шаравдорж, Б.Эрдэнэсүрэн

Өвчтэй: Р.Амаржаргал, Б.Батбаатар, Б.Батбаяр, Ж.Батхуяг, Р.Бадамдамдин


Тасалсан: Х.Баттулга, Д.Бат-Эрдэнэ, Л.Одончимэд, У.Хүрэлсүх, О.Энхсайхан, Б.Эрдэнэбат, Ж.Гүррагчаа, С.Оюун

Улсын Их Хурлын дарга Ц.Нямдорж Монгол Улсын 2004 оны улсын төсвийн гүйцэтгэлийг батлах тухай УИХ-ын тогтоолын төслийн эцсийн найруулгыг  уншиж танилцуулав.


Эцсийн найруулгатай холбогдуулан санал хэлэх гишүүд байхгүй байв.


УИХ-ын гишүүд дээрх тогтоолын эцсийн найруулгыг сонсов.


Yдээс хойшхи хуралдаан эхлэхээс өмнө УИХ-ын гишүүн Ж.Наранцацралт, Д.Ганхуяг, Э.Бат-Yүл, Л.Гантөмөр, Р.Гончигдорж нар ярилцаад сууж байхад УИХ-ын гишүүн Л.Гүндалай тэдэн дээр ирж: -Би Ардчилсан намын даргад өргөдлөө өгье. Би гэрчтэй өглөө шүү. Та нар гэрч шүү гэж хэлээд конверттой өргөдлөө УИХ-ын гишүүн Р.Гончигдоржид гардуулав.


Санал хураалт үргэлжлэв.


Ц.Нямдорж:
-17.Төслийн 14 дүгээр зүйлд “сонгуулийн хороодын бүрэлдэхүүнд намуудын төлөөлөл тэнцүү байх”-аар тусгах. /Санал гаргасан: Улсын Их Хурлын гишүүн Б.Жаргалсайхан, Д.Одхүү, Төрийн байгуулалтын байнгын хороо дэмжээгүй, Цөөнх: Улсын Их Хурлын гишүүн Л.Гүндалай/ энэ саналыг дэмжих боломжгүй.


УИХ-ын гишүүн Л.Гүндалай цөөнх болж, Р.Гончигдорж, Д.Идэвхтэн, Д.Одхүү, С.Отгонбаяр нар санал хэлэв.


Зөвшөөрсөн 23


Татгалзсан 18


Бүгд 41


56.1 хувийн саналаар Байнгын хорооны санал дэмжигдэж, УИХ-ын гишүүн Л.Гүндалайгийн санал дэмжигдсэнгүй. 

 
18.Төслийн 14.11-ийн “нам, эвслийн сонгууль эрхэлсэн байгууллага, түүний ажилтан” гэсний дараа “ухуулагч” гэж нэмж,  мөн хэсгийн “хөндлөнгөөс оролцохыг хориглоно” гэснийг “хөндлөнгөөс оролцох, саад учруулахыг хориглоно” гэж өөрчлөх /Найруулгын чанартай санал, Төрийн байгуулалтын байнгын хороо дэмжсэн/ саналыг дэмжье.


Зөвшөөрсөн 32


Татгалзсан 8


Бүгд 40


80.0 хувийн саналаар Байнгын хорооны санал дэмжигдлээ.

 

 
19.“Тойргийн хорооны дарга, нарийн бичгийн дарга орон тооны байх бөгөөд тэдгээрийг Сонгуулийн ерөнхий хороо томилно.” гэсэн төслийн 16.2 дахь хэсгийг хасах. /Санал гаргасан: Улсын Их Хурлын гишүүн Д.Одхүү, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн Л.Гантөмөр/ энэ саналыг дэмжье.


УИХ-ын гишүүн Л.Гантөмөр цөөнх болж үг хэлэв.

Зөвшөөрсөн 22


Татгалзсан 18


Бүгд 40


55.0 хувийн саналаар УИХ-ын гишүүн Д.Одхүүгийн санал дэмжигдлээ.


20.Төслийн 16.3.8-ын “нам, эвсэл” гэснийг хасах./Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 28


Татгалзсан 12


Бүгд 40


70.0 хувийн саналаар Байнгын хорооны санал дэмжигдлээ.

 


21.Төслийн 16.3.11-ийн “сонгууль явуулах  ажлыг” гэсний дараа “хууль тогтоомжид заасны дагуу” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 29


Татгалзсан 10


Бүгд 39


74.4 хувийн саналаар Байнгын хорооны санал дэмжигдлээ.


УИХ-ын гишүүн Д.Одхүү санал хэлэв.

 
22.Төслийн 17.1-ийн “30 хоногийн өмнө” гэснийг “30-аас доошгүй хоногийн өмнө” гэж,   “7-11” гэснийг “5 буюу эсхүл 7” гэж тус тус өөрчилж, “нийтэд мэдээлнэ” гэсний өмнө “тойргийн хэмжээнд” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 27


Татгалзсан 12


Бүгд 39


69.2 хувийн саналаар Байнгын хорооны санал дэмжигдлээ.

 

 
23.Төслийн 17.2-ыг “Салбар хороо нь өөрийн харъяалах сум, дүүргийн хэмжээнд энэ хуулийн 16.3.1-16.3.3,  16.3.5, 16.3.6, 16.3.8-16.3.14-т заасан бүрэн эрхийг хэрэгжүүлнэ.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 27


Татгалзсан 13


Бүгд 40


67.5 хувийн саналаар Байнгын хорооны санал дэмжигдлээ.

 
 
24.Төслийн 18.1-ийн “Сум, дүүргийн иргэдийн Төлөөлөгчдийн Хурлын Тэргүүлэгчид” гэснийг “Тойргийн хороо болон салбар хороо” гэж өөрчлөх. /Санал гаргасан: Улсын Их Хурлын гишүүн Д.Одхүү, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 25


Татгалзсан 17


Бүгд 41


59.7 хувийн саналаар Байнгын хорооны санал дэмжигдлээ.

 


Оройн хуралдаан 16.45-17.10 цагт завсарлав. 


Ц.Нямдорж:
-25.Төслийн 18.1-ийн “30 хоногийн өмнө” гэснийг “30-аас доошгүй хоногийн өмнө”, “нийтэд мэдээлнэ” гэснийг “харъяалах нутаг дэвсгэрийнхээ сонгогчдод мэдээлнэ” гэж тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 29


Татгалзсан 13


Бүгд 41


69.0 хувийн саналаар Байнгын хорооны санал дэмжигдлээ.

 
 
26.Төслийн 18.1-ийн  “30 хоногийн өмнө“ гэсний дараа “нам, эвсэл, бие даагчдаас бичгээр өгсөн саналыг харгалзан” гэж нэмэх. /Санал гаргасан:Улсын Их Хурлын гишүүн З.Энхболд, Төрийн байгуулалтын байнгын хороо дэмжээгүй/ Энэ саналыг дэмжих боломжгүй.

Зөвшөөрсөн 21


Татгалзсан 19


Бүгд 40


52.5 хувийн саналаар Байнгын хорооны санал дэмжигдэж УИХ-ын гишүүн З.Энхболдын санал дэмжигдсэнгүй.

 

27.Төслийн 18.2.1-ийн “9-11” гэснийг “9 буюу эсхүл 11”,  18.2.2-ын “11-13” гэснийг “11 буюу эсхүл 13”,  18.2.3-ын “13-15” гэснийг “13 буюу эсхүл 15” гэж тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 30


Татгалзсан 10


Бүгд 40


75.0 хувийн саналаар Байнгын хорооны санал дэмжигдлээ.

 

 
28.Төслийн 19.7-г “Сонгуулийн баримт бичиг бүртгэлтэй байх бөгөөд түүнд хамаарах баримт бичиг,  бүртгэх журмыг Сонгуулийн ерөнхий хороо тогтооно.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 30


Татгалзсан 11


Бүгд 41


73.2 хувийн саналаар Байнгын хорооны санал дэмжигдлээ.

  
29.Төслийн 19.11-ийн “зохих шатны төрийн болон нам, төрийн бус байгууллага, тэдгээрийн албан тушаалтанд хууль ёсны шаардлага тавих эрхтэй бөгөөд тэдгээр байгууллага” гэснийг “сонгуулийн тухай хууль тогтоомжоор үүрэг хүлээсэн аливаа байгууллага, албан тушаалтанд хууль ёсны шаардлага тавих эрхтэй бөгөөд түүнийг хүлээн авсан байгууллага” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 32


Татгалзсан 9


Бүгд 41


78.0 хувийн саналаар Байнгын хорооны санал дэмжигдлээ.

 

 
30.Төслийн 19.12-ын “төрийн байгууллага, албан тушаалтан, нам” гэснийг “сонгуулийн тухай хууль тогтоомжид заасны дагуу үүрэг хүлээсэн бүх байгууллага, албан тушаалтан, иргэн” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 32


Татгалзсан 9


Бүгд 41


78.0 хувийн саналаар Байнгын хорооны санал дэмжигдлээ.

 

 
31.Төслийн 20.1-ийн “салбар болон тойргийн хороонд” гэсний дараа “сонгогчдын тоог” гэж нэмэх. /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 31


Татгалзсан 10


Бүгд 41


75.6 хувийн саналаар Байнгын хорооны санал дэмжигдлээ.

 


32.Төслийн 20 дугаар зүйлд “Сум, дүүргийн Засаг дарга сонгогчдын нэрийн жагсаалтыг жил тутам гаргаж байна.” гэсэн хэсэг нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 27


Татгалзсан 14


Бүгд 41


65.9 хувийн саналаар Байнгын хорооны санал дэмжигдлээ.

 
 
33.Төслийн 20.7-гийн “, харин эмнэлэг, амралт, сувиллын газарт долоо хоногийн өмнө” гэснийг хасах. /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 23


Татгалзсан 17


Бүгд 40


57.5 хувийн саналаар Байнгын хорооны санал дэмжигдлээ.

 

 
34.Төслийн “Сонгогчдын нэрийн жагсаалтыг хувилж олшруулах, тараахыг хориглоно.” гэсэн 20.8 дахь хэсгийг хасах. /Санал гаргасан: Улсын Их Хурлын гишүүн  Л.Гүндалай, Д.Одхүү, Төрийн байгуулалтын байнгын хороо дэмжээгүй/ Энэ саналыг дэмжих боломжгүй.

Зөвшөөрсөн 22


Татгалзсан 18


Бүгд 40


55.0 хувийн саналаар Байнгын хорооны санал дэмжигдлээ.

 

 
35.Төслийн 20.8-ыг “Сонгогчдын нэрийн жагсаалтыг нам, эвсэл, нэр дэвшигчид хувилж өгөх үүрэгтэй.” гэж өөрчлөн найруулах. /Санал гаргасан: Улсын Их Хурлын гишүүн  З.Энхболд, Төрийн байгуулалтын байнгын хороо дэмжээгүй, Цөөнх: Улсын Их Хурлын гишүүн З.Энхболд/ Энэ саналыг дэмжих боломжгүй.

Зөвшөөрсөн 27


Татгалзсан 12


Бүгд 39


69.2 хувийн саналаар Байнгын хорооны санал дэмжигдлээ.

 

 
36.Төслийн 21.1-ийн “сонгуульд оролцож буй нам, эвсэл, нэр дэвшигч” гэснийг хасах. /Санал гаргасан: Улсын Их Хурлын гишүүн  Д.Одхүү, Төрийн байгуулалтын байнгын хороо дэмжээгүй/ Энэ саналыг дэмжих боломжгүй.

Зөвшөөрсөн 24


Татгалзсан 15


Бүгд 39


61.5 хувийн саналаар Байнгын хорооны санал дэмжигдлээ.

 

 
37.Төслийн “Сонгогч шилжих” гэсэн 22 дугаар зүйлийг дор дурдсанаар өөрчлөн найруулах:
 
 
“22.1.Энэ хуулийн 20.2-т заасны дагуу сонгогчдын нэрийн жагсаалтыг нийтэд зарласнаас хойш хэсгийн хороо саналын хуудас хүлээн авах хүртэлх хугацаанд сонгогч албан томилолт буюу өвчний учир өөр хэсэг, тойрогт шилжвэл энэ тухайгаа бичгээр хэсгийн хороонд мэдүүлэн шилжүүлэг авч, сонгогчдын нэрийн жагсаалтаас хасуулна.
 

 
22.2.Энэ хуулийн 22.1-д заасны дагуу шилжсэн сонгогч нь шилжүүлэг, шилжүүлэг хийсэн тэмдэглэл бүхий сонгогчийн үнэмлэх, иргэний үнэмлэхээ хянуулж, очсон газрынхаа хаягаар сонгогчдын нэрийн жагсаалтад бүртгүүлнэ.
 

 
22.3.Шилжин ирж нэрийн жагсаалтад бүртгэгдсэн сонгогчийн саналыг тусгай хайрцагт авах ба тусад нь тоолж, дүнг гаргана.

 

 
22.4.Сонгогч энэ хуулийн 22.1-д заасан хугацаанаас хойш буюу хэсгийн хороо саналын хуудас хүлээн авсны дараа шилжвэл саналаа битүүмжилсэн дугтуйгаар урьдчилан өгөх ба түүнд шилжүүлэг өгөхийг хориглоно.
 
 
22.5.Энэ хуулийн 22.4-т заасан сонгогчийн саналыг авахдаа мөн хуулийн 22.3-т заасан журмыг баримтална.” /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 34


Татгалзсан 5


Бүгд 39


87.2 хувийн саналаар Байнгын хорооны санал дэмжигдлээ.

 

 
38.Төслийн 23.1-ийг “Сонгогчийн үнэмлэхийг сонгогчийн нэрийн жагсаалтад бүртгэгдсэн сонгогчид санал авах өдрөөс 5-аас доошгүй хоногийн өмнө олгосон байна. Энэ хугацаа өнгөрсөн нь сонгогчийн үнэмлэх олгохгүй байх үндэслэл болохгүй.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 32


Татгалзсан 7


Бүгд 39


82.1 хувийн саналаар Байнгын хорооны санал дэмжигдлээ.

  



УИХ-ын гишүүн Р.Эрдэнэбүрэн санал хэлэв.

 
39.Төслийн 23.4-ийн ”Сонгогчийн үнэмлэх” гэснийг “Сонгогчийн үнэмлэхийг хэсгийн хорооны аль нэг гишүүн олгох бөгөөд” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 28


Татгалзсан 11


Бүгд 39


71.8 хувийн саналаар Байнгын хорооны санал дэмжигдлээ.

 


40.Төслийн 24 дүгээр зүйлийн эвсэлтэй холбогдсон заалтыг хасах. /Санал гаргасан: Улсын Их Хурлын гишүүн Т.Бадамжунай, Төрийн байгуулалтын байнгын хороо дэмжээгүй/ Энэ саналыг дэмжих боломжгүй.
 
Зөвшөөрсөн 15


Татгалзсан 24


Бүгд 39


61.5 хувийн саналаар УИХ-ын гишүүн Т.Бадамжунай-н санал дэмжигдэж байна.

УИХ-ын гишүүн Э.Бат-Yүл Бадамжунай гишүүний гаргасан энэ саналыг Yндсэн хууль зөрчсөн учир зөвшөөрч болохгүй гэсэн горимын санал хэлж, дахин санал хураалт явуулах санал хэлж, дахин санал хураалт явуулъя гэсэн санал хураав.


Зөвшөөрсөн 21


Татгалзсан 18


Бүгд 39


53.8 хувийн саналаар дахин санал хураалт явуулахаар тогтов. 


Дээрх саналыг Байнгын хороо дэмжээгүй учир Байнгын хорооны саналаар дэмжих боломжгүй.


Зөвшөөрсөн 25


Татгалзсан 14


Бүгд 39


64.1 хувийн саналаар Байнгын хорооны санал дэмжигдлээ.

 
41.Төслийн 24.2-ыг “Хоёр буюу хэд хэдэн нам сонгуульд нэгэн эвсэл болж оролцож болох ба энэ тохиолдолд энэ хуулийн 24.1 дэх заалт эвсэлд нэгдэн орж буй нам тус бүрд хамаарна.” гэж  өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 36


Татгалзсан 3


Бүгд 39


92.3 хувийн саналаар Байнгын хорооны санал дэмжигдлээ.

 
42.Төслийн 24.3-ын “35 хоногийн өмнө” гэснийг “35-аас доошгүй хоногийн өмнө” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 26


Татгалзсан 13


Бүгд 39


66.7 хувийн саналаар Байнгын хорооны санал дэмжигдлээ.

 

 
43.Төслийн 24.4.2-ын “намын” гэсний дараа “,эвслийн тухайд түүнд нэгдэн орсон намуудын” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 31


Татгалзсан 8


Бүгд 39


79.5 хувийн саналаар Байнгын хорооны санал дэмжигдлээ.

 

44.Төслийн 24.4.5-ын “намд” гэсний дараа “буюу эвсэлд нэгдэн орсон намуудад” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 33


Татгалзсан 7


Бүгд 40

82.5 хувийн саналаар Байнгын хорооны санал дэмжигдлээ.

 

45.Төслийн 24.5-ын “Намууд сонгуульд эвсэл байгуулж оролцохдоо энэ хуулийн 24.4-т зааснаас гадна тухайн эвслийн бүрэн эрхт төлөөлөгч” гэснийг “Намууд эвсэл байгуулан сонгуульд оролцож байгаа бол төлөөлөх байгууллага нь энэ хуулийн 24.4-т зааснаас гадна” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 29


Татгалзсан 11


Бүгд 40

72.5 хувийн саналаар Байнгын хорооны санал дэмжигдлээ.

 

46.Төслийн 24.5.2-ын “хуралдааны” гэсний дараа “шийдвэр,” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье.

Зөвшөөрсөн 29


Татгалзсан 11


Бүгд 40

72.5 хувийн саналаар Байнгын хорооны санал дэмжигдлээ.


Энэ өдрийн хуралдаан ирц бүрдэхгүйгээс болж олон удаа санал хураалт зогсож, УИХ-ын дарга Ц.Нямдорж УИХ-ын гишүүдийг дахин дахин дуудаж, санал хураалтандаа оролцохыг анхааруулж, УИХ-ын гишүүд телевизээр сумо бөх үзээд орж ирэхгүй байсан учир УИХ-ын дарга 16.45-17.10 цагт завсарлуулав.


Хуралдааны дундуур Улсын Их Хурлын гишүүн З.Энхболд: -“Нэгдүгээр хэлэлцүүлгээр миний бүх саналуудыг унагаасан. Намайг Ардчилсан намын гишүүн болохоор миний саналыг хүлээж аваагүй. Би маш хэрэгтэй саналууд хэлсэн”, Су.Батболд: -“Өөрсдөө ажлын хэсэгт орохгүй, ажилд оролцохгүй байж ингэж ярьдаг буруу. Оюун гишүүн өөрөө нэг ч удаа хуралд оролцоогүй байж бидний сайжруулаад оруулж ирсэн саналыг бүгдийг буруу болгож олон түмэнд ойлгуулж байна” гэх зэргээр нэлээд удаан маргалдаж байв.


12.43 цагт УИХ-ын гишүүн С.Оюун, М.Зоригт нар санал хураалтанд оролцохгүйгээ мэдэгдэж хурал хаяж гарав.


Улсын Их Хурлын гишүүн М.Энхсайхан, О.Энхсайхан, Р.Эрдэнэбүрэн, М.Зоригт нар эхэлж системийнхээ асуудлыг ярьж тохирч байж дараа нь санал хураалтандаа оролцоно гэдгийг мэдэгдээд өөрсдөө хуралдаанд сууж байсан боловч картаа авч, санал хураалтанд оролцохгүй байсан учраас ирцэд нөлөөлж, ирц бүрдэхгүй нэлээд цаг авч байлаа.

10.50-10.55 цагт “Төрийн захиргааны шинэчлэл ба Засгийн газрын үйл ажиллагааны хөтөлбөр” сэдэвт сургалтад хамрагдаж буй сонсогчид, 12.00-12.05 цагт Архангай аймгийн Цэнхэр сумын багийн эмч нар, 16.25-16.30 цагт Нийслэлийн Сүхбаатар дүүргийн 1-5-р хорооны иргэд Улсын Их Хурлын чуулганы нэгдсэн хуралдааны үйл ажиллагаатай танилцав.


Энэ өдрийн хуралдаан 18.00 цагт өндөрлөв.


ТАНИЛЦСАН:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ


ТОВЧ ТЭМДЭГЛЭЛ ХӨТӨЛСӨН:



Хуралдааны нарийн


бичгийн дарга





Ц.НАРАНТУЯА

УЛСЫН ИХ ХУРЛЫН 2005 ОНЫ НАМРЫН ЭЭЛЖИТ

ЧУУЛГАНЫ 11 ДYГЭЭР САРЫН 24-НИЙ ӨДӨР
/ПYРЭВ ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ц.Нямдорж:
-Гишүүд хэтэрхий унтах юмаа. Хоёр гурван хүн ирчихээд бусад нь ирэхгүй юм. Шөнө баарнаас салдаггүй юмуу хаашаа юм бэ? Гончигдорж дарга хуралдаа ирье. Идэвхтэн дарга гишүүдийнхээ ирцийг бүрдүүлье. Туслахууд нь гишүүдээ хуралд явуул. Наранцацралт гишүүн 45 минут хоцорч ирлээ. Хурлаа цагт нь эхлэхгүйгээс маш их хугацаа алдаж, ажлын боломж алдаж байна гишүүд ээ.


Хэдэн редакц танилцуулъя. Төрөөс мөнгөний бодлогын талаар 2006 онд баримтлах үндсэн чиглэл батлах тухай УИХ-ын тогтоолын эцсийн найруулга байна, саналтай гишүүд байна уу? алга байна, энэ тогтоолын эцсийн найруулгыг сонслоо.


Монгол Улсын эдийн засаг, нийгмийг хөгжүүлэх үндсэн чиглэл батлах тухай УИХ-ын тогтоолын эцсийн найруулга байна, саналтай гишүүд байна уу? алга байна, энэ тогтоолын эцсийн найруулгыг сонслоо.


Монгол Улсын 2006 оны төсвийн тухай хуулийн эцсийн найруулга байна, саналтай гишүүд байна уу? алга байна, энэ тогтоолын эцсийн найруулгыг сонслоо.


Жагсаал, цуглаан хийх журмын тухай хуульд нэмэлт, өөрчлөлт оруулах тухай хуулийн эцсийн найруулга байна, саналтай гишүүд байна уу? алга байна, энэ тогтоолын эцсийн найруулгыг сонслоо.


Байгаль орчныг хамгаалах тухай хуульд нэмэлт, өөрчлөлт оруулах тухай хуулийн эцсийн найруулга байна, саналтай гишүүд байна уу? алга байна, энэ тогтоолын эцсийн найруулгыг сонслоо.


Өнөөдрийн 11-р сарын 24-ний хуралдаанаар дараахь асуудал хэлэлцэхээр төлөвлөж байна.  Ард нийтийн санал асуулга явуулах тухай тогтоолын төслийн хэлэлцэх эсэх асуудал.


Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах асуудал

2004 оны төсвийн гүйцэтгэл батлах тухай УИХ-ын тогтоолын төсөл

Сонгуулийн хууль, түүнтэй холбогдолтой бусад хуулиуд

Нийгмийн халамжийн тухай хуулийн шинэчилсэн найруулгын эцсийн хэлэлцүүлэг

Ахмад настан, түүнд үзүүлэх хөнгөлөлт, үйлчилгээний тухай хуулийн шинэчилсэн найруулгын эхний хэлэлцүүлэг

Хөгжлийн бэрхшээлтэй иргэний нийгмийн хамгааллын тухай хуулийн төслийн анхны хэлэлцүүлэг гэсэн ийм саналууд байна. Хэлэлцэх асуудлын талаар саналтай гишүүн байна уу? байхгүй байна.


Эхний асуудлаа хэлэлцье. Ард нийтийн санал асуулгын тухай хуулийн төслийн талаар Төрийн байгуулалтын байнгын хорооны дүгнэлт гарсан. Бадамжунай гишүүн танилцуулна. Ерөнхийлөгч асан Багабандийн санаачилсан төсөл байгаа.


Т.Бадамжунай:
-Улсын Их Хурлын дарга, эрхэм гишүүд ээ, 

Монгол Улсын Ерөнхийлөгчөөс 2005 оны 4 дүгээр сарын 15-ны өдөр өргөн мэдүүлсэн Санал асуулга явуулах тухай УИХ-ын тогтоолын төслийн хэлэлцэх эсэх тухай асуудлыг Төрийн байгуулалтын байнгын хороо 2005 оны 11 дүгээр сарын 22-ны өдөр хэлэлцсэн юм. 

Энэхүү тогтоолын төслийг УИХ-д өргөн мэдүүлснээс хойшхи хугацаанд  уг төслийг санаачилсан өмнөх Ерөнхийлөгчийн бүрэн эрхийн хугацаа дуусгавар болж, Ерөнхийлөгчийн ээлжит сонгуулийн дүнд шинээр сонгогдсон Ерөнхийлөгчийн бүрэн эрх эхэлсэн билээ. Төрийн байгуулалтын байнгын хороо уг төслийг хэлэлцээд, төсөл санаачлагч нь нэгэнт өөрчлөгдсөн учраас хэлэлцэх боломжгүй гэсэн үндэслэлээр хууль санаачлагчид буцаах нь зүйтэй гэж үзлээ. 


Эрхэм гишүүд ээ,


Санал асуулга явуулах тухай УИХ-ын тогтоолын төслийн хэлэлцэх эсэх тухай асуудлыг хэлэлцэн шийдвэрлэж өгнө үү.


Анхаарал тавьсанд баярлалаа.


Ц.Нямдорж:
-Энэ асуудалтай холбогдуулж байнгын хорооны дүгнэлтээс асуух гишүүн байна уу?


Ж.Наранцацралт:
-Байнгын хороон дээр энэ асуудлыг хойшлуулахдаа ер нь энэ Засаг захиргаа, нутаг дэвсгэрийн нэгжийг шинэчлэх асуудлыг цаашид яах бодлоготойгоор хойшлуулсан юм бэ? ер нь энийг дахин авч хэлэлцэхгүйгээр, хөндөхгүйгээр орхиё гэж байгаа юмуу? Эсвэл тодорхой хүрээнд, өөрөөр хэлбэл Ерөнхийлөгч дахин өргөн барих үед авч хэлэлцье гэж байгаа юмуу, энэ хоёр тодорхойгүй байна, энийг хэлж өгөөчээ.


Су.Батболд:
-Монгол Улсын Ерөнхийлөгчөөс 4-р сарын 15-ны өдөр тогтоолын төслийг өргөн мэдүүлсэн. Тэгэхэд Монгол улсын Ерөнхийлөгчийн сонгууль зарлагдчихсан байсан. Ерөнхийлөгчөөс өргөн мэдүүлэхдээ энэ санал асуулгыг Монгол улсын Ерөнхийлөгчийн сонгуультай хамтатгаж явуулаачээ гэсэн байдлаар саналаа ирүүлсэн байсан юм. Цаг хугацааны хувьд энэ нь боломжгүй юмаа гэсэн үүднээс бид нар хэлэлцэж амжихгүй байж байгаад өмнөх Ерөнхийлөгчийн бүрэн эрхийн хугацаа дууссан байгаа. Одоо бол шинээр сонгогдсон Ерөнхийлөгчөөс болон Монгол Улсын Засгийн газраас засаг захиргааны хуваарийн шинэчлэлттэй холбоотой асуудлаар дахин хуулийн төсөл өргөн мэдүүлэх, тогтоолын төсөл өргөн мэдүүлэх асуудал нь нээлттэй байгаа. Энийг бид нар бүр хэлэлцэхгүй гэсэн байдлаар буцааж байгаа юм бишээ.


Ц.Нямдорж:
-Санал хураалт явуулъя. Байнгын хорооноос буцаая гэсэн санал гарсан байна. Энэ тогтоолыг буцаая гэсэн санал хураалт явуулъя.


Зөвшөөрсөн 31


Татгалзсан 9


Бүгд 40


77.5 хувийн саналаар энэ төсөл буцаж байна. Одхүү гишүүн 50 минут хоцорлоо.


Энэ тогтоолын төслийг буцаая гэсэн тогтоол та бүхэнд байгаа энийг батлая гэсэн санал хураалт явуулъя.


Зөвшөөрсөн 31


Татгалзсан 8


Бүгд 39


79.5 хувийн саналаар буцаах тогтоол батлагдлаа.


Дараачийн асуудал хэлэлцье. ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай хуулийн танилцуулгыг Мөнх-Оргил сайд хийнэ.


Ц.Мөнх-Оргил:
-УИХ-ын дарга, эрхэм гишүүд ээ,


Гадаад иргэд, харьяатын асуудал эрхлэх албанаас ирүүлсэн мэдээгээр 2005 оны 11-р сарын 10-ны байдлаар Монгол улсад ОХУ-ын цагаач болон байнга оршин суугч нийт 1342 иргэн амьдарч байгаагаа  920 нь цагаач иргэний ангилалд хамаарч байна. Цагаач иргэдийн 336 өрх айл байгаагаас Улаанбаатар хотод амьдарч буй 137 өрх нь орон сууц эзэмших эрхийн бичиг буюу ордерийн үндсэн дээр орон сууц эзэмшдэг. Эдгээр иргэдийн эзэмшиж буй орон сууцыг зах зээлийн ханшаар үнэлбэл нийт 3 ам.доллар болно.


Орон сууц хувьчлах тухай Монгол улсын хуулиар орон сууц хувьчлан авах эрхийг зөвхөн Монгол улсын иргэн, түүний гэр бүлийн гишүүдэд олгосон учраас ОХУ-ын цагаач иргэд орон сууцны хувьчлалд хамрагдаагүй болно. Оросын талаас Монгол улсад амьдарч буй ОХУ-ын цагаач иргэдэд эзэмшиж буй орон сууцыг нь үнэ төлбөргүй хувьчлах тухай хүсэлтийг Монголын талд янз бүрийн түвшинд удаа дараа тавьж байсан бөгөөд энэ асуудал ОХУ-ын ерөнхийлөгч Путины 2000 онд Монгол улсад хийсэн төрийн айлчлалын үеэр мөн хөндөгдөж яригдсан.


Yүний дагуу Монгол улсын Ерөнхийлөгч, Ерөнхий сайд зөвшөөрсөн мэдэгдэл хийсний үндсэн дээр УИХ-ын Аюулгүй байдал, гадаад бодлогын байнгын хорооны 2001 оны 3-р сарын 30-ны өдрийн хуралдаанаар Монгол Улсад амьдарч буй ОХУ-ын цагаач иргэдэд эзэмшиж буй орон сууцыг нь үнэ төлбөргүй хувьчлах асуудлаар Оросын талтай солилцох нот бичгийн төслийг дэмжиж нот бичиг солилцохыг Засгийн газарт зөвшөөрсөн. 


УИХ-ын Аюулгүй байдал, гадаад бодлогын байнгын хорооны 2001 оны 3-р сарын 30-ны өдрийн хуралдаанаар дээрх асуудлаар солилцох нот бичгийн төслийг дэмжиж солилцохыг зөвшөөрсөн тул хоёр тал асуудлыг шийдвэрлэх эхний алхам болгож Монгол улсад амьдарч буй ОХУ-ын цагаач иргэдэд эзэмшиж буй орон сууцыг нь үнэ төлбөргүй хувьчлах тухай Монгол улсын Гадаад хэргийн яамны 2003 оны А203/622 тоот нот бичиг, ОХУ-аас Монгол Улсад суугаа Элчин сайдын яамны 2003 оны 105 тоот нот бичгийг солилцсон. 

 
Дээр дурдсан нот бичгүүд нь Монгол Улсын Засгийн газар, ОХУ-ын Засгийн газар хоорондын хэлэлцээр болох бөгөөд олон улсын гэрээний тухай хуулийн 10-р зүйлийн 2 дахь хэсэгт заасны дагуу УИХ-аар заавал соёрхон батлах гэрээнд хамаарна. Уг асуудлыг Засгийн газрын 2003 оны 12-р сарын 31-ний өдрийн хуралдаанаар хэлэлцэж, хэлэлцээрийг соёрхон батлуулахаар 2004 оны 1-р сард УИХ-д өргөн мэдүүлсэн бөгөөд төслийг УИХ-ын хууль, тогтоолын төсөл буцаах тухай 2004 оны 9-р сарын 24-ний өдрийн 17-р тогтоолоор төслийн санаачлагч өөрчлөгдсөн, төслийн талаар шинээр байгуулагдсан Засгийн газар санал авах шаардлагатай гэсэн үндэслэлээр хууль санаачлагчид нь буцаасан.


Ийнхүү холбогдох яам, газрын саналыг дахин авч хэлэлцээрийг УИХ-аар соёрхон батлуулах асуудлыг Засгийн газрын 2005 оны 10-р сарын 19-ний өдрийн хуралдаанаар хэлэлцүүлж, Монгол Улсад амьдарч буй ОХУ-ын цагаач иргэдэд эзэмшиж буй орон сууцыг нь үнэ төлбөргүй хувьчлах тухай Монгол Улсын Гадаад хэргийн яамны 2003 оны А203/622 тоот нот бичиг, ОХУ-аас Монгол Улсад суугаа Элчин сайдын яамны 2003 оны 105 тоот нот бичгийг Монгол Улсын Засгийн газар ОХУ-ын Засгийн газар хоорондын хэлэлцээр гэж үзэн түүнийг соёрхон батлуулахаар УИХ-д өргөн мэдүүлэхээр шийдвэрлэсний дагуу УИХ-ын Аюулгүй байдал, гадаад бодлогын байнгын хорооны 11-р сарын 23-ны өдрийн хуралдаанаар хэлэлцүүлсэн.


Монгол Улсад амьдарч буй ОХУ-ын цагаач иргэд нь Монголын бүтээн байгуулалт, хөгжил, цэцэглэлт, монгол иргэдтэй мөр зэрэгцэн хүч хөдөлмөрөө зориулж нийгмийн баялгийг бүтээлцсэн, Монголд 30, 40, 50, 60 жил амьдарсан, үр хүүхдээ өсгөж хүмүүжүүлсэн хүмүүс бөгөөд одоо ч тэдний үр хүүхэд, ач нар нь бидний дунд ажиллаж амьдарч байгаа юм.


Түүнчлэн эдгээр цагаач иргэдийн дунд Халх голын дайнд оролцож явсан хүмүүс Монголын төр засгийн дээд одон медалиар шагнагдсан хүмүүс олон байна. Эдгээр хүмүүсийн ихэнхэд нь Монгол улсыг өөрийн эх орны хэмжээнд үзэх үзэл төлөвшиж тогтсон байдаг гэхэд хилсдэхгүй. 


Иймд тэдэнд эзэмшиж буй сууцыг нь үнэ төлбөргүй хувьчлах асуудлыг нааштайгаар шийдвэрлэж өгөхийг хүсье. Баярлалаа.


Ц.Нямдорж:
-Ганхуяг гишүүн 55 минут хоцорч байна. Энэ асуудлыг хэлэлцэхэд оролцож байгаа хүмүүсийг танилцуулъя. Гадаад яамны Гэрээ эрх зүйн газрын дарга Алтангэрэл, Эд хөрөнгийн бүртгэлийн газрын дарга Долгормаа, Төрийн өмчийн хорооны өмчийн газрын дарга Нанзаддорж, Нийслэлийн өмчийн харилцааны газрын дарга Цэрэндорж, ГХЯ-ны атташе Бизъяа гэсэн хүмүүс оролцож байгаа юм байна.


Энэ асуудалтай холбогдуулаад асуулттай гишүүд байна уу? Ганхуяг гишүүнд асуулт асуух бололцоо өгөхгүй, хуралд хожигдож орж ирсэн. Одоо хуралд хожигдож ирж байгаа хүмүүст асуулт асуулгахгүй шүү.


С.Ламбаа:
-Монгол Улсад ОХУ-ын цагаач нийт 700 гаруй иргэн буюу нийт 300 орчим айл өрх оршин сууж байна гэсэн байна. Тэгэхээр энэ асуудлыг шийдсэнтэй холбогдуулаад өөр манайд хуулиар тогтоогоод цагаачлах зөвшөөрөл өгсөн орнууд байдаг л даа. Бусад орнуудаас Монголд цагаачаар амьдарч байгаа орон сууц эзэмшиж байгаа тийм асуудал хэр зэрэг байдаг юм бол? Бас энэ шийдэгдсэний дараагаар өөр Хятад ч гэдэг юмуу, өөр орны улсууд ороод ирэхэд бас л соёрхол гаргаад оруулаад байна. Байрыг нь хувьчилж өгөөд байна гэж ойлгож болох уу?


Ц.Мөнх-Оргил:
-Тэгж ойлгож болохгүй. Яагаад гэвэл энэ бол хуульд оруулж байгаа нэмэлт өөрчлөлт биш. Хоёр улсын Засгийн газрын хооронд нот солилцоод, солилцсон нотоо Засгийн газар хоорондын хэлэлцээр болоод Засгийн газар хоорондын олон улсын хэлэлцээр нь дотоодын хууль тогтоомжтой зөрчилдөж байвал олон улсын гэрээ нь илүү хүчинтэй гэдэг ойлголтоороо зөвхөн ОХУ-ын цагаач иргэдэд хамаарч байгаа асуудал. Бид нар судалгаа хийж үзсэн юм. Ийм цагаач иргэн статустай, тэгээд ордероо авсан ийм хүн үл хөдлөх хөрөнгийн бүртгэлийн газар дээр өргөдөл өгчихсөн хэдэн хүн байна гээд судлаад үзсэн чинь 1 БНХАУ-ын иргэн, 1 БНСУ-ын иргэн одоогоор бол. Гэхдээ энэ нотыг харилцан солилцож байгаа нотыг соёрхон баталснаар бусад орны иргэдийн хувьд асуудал гарахгүй.


М.Сономпил:
-ОХУ-ын харьяат цагаач иргэд би бодохдоо монголын иргэдээс өөрцгүй, олон жил болчихсон, олон үеэрээ амьдарчихсан, монгол иргэдээс ялгаагүй, тэгэхээрээ орон сууцыг хувьчилж өгөх асуудал зөв зүйтэй гэж боддог юм. Энэ дээр Монгол улсын Ерөнхийлөгч ОХУ-д айлчлахдаа тохиролцсны дагуу Монгол улсад шилжүүлэх 7–р байрны талаар ярилцсан байдаг. Монголын талд байгаа барилгыг. Энэ ямар шатандаа явж байгаа вэ? 


Хоёрдугаарт, ОХУ-ын хөрөнгө болох Дархан-Уул аймагт маш их объектууд байдаг. Энийг ОХУ өнөөдрийн байдлаар хараахан ашиглаж чадахгүй 15 жилийн нүүрийг үзэж байгаа юм. Энэ асуудлыг бас худалдаж авах байдаг юмуу, энэ бас яриа хэлэлцээрийн замаар шийдэх бололцоо байна уу гэдгийг би бас энэ дашрамд лавлаж асуух гэсэн юм.


Ц.Мөнх-Оргил:
-ОХУ-аас өөрийн өмчлөлийн орон сууцны зарим байр байшинг Монголын талд үнэ төлбөргүй шилжүүлэх асуудлыг Оросын тал Засгийн газар доторх болон парламент дахь процедур эхэлчихсэн байгаа. Энийг өчигдөр ОХУ-ын элчин сайд над дээр ирж албан ёсоор мэдэгдсэн. Засгийн газар хоорондын тохиролцоо 2003 оны айлчлалын үр дүнгээр гарсан айлчлалын дүнгийн баримт бичигт хоёр орны Ерөнхий сайд нарын гарын үсэг зурсан баримт бичигт юу гэж тохирсон бэ гэхээр эхлээд Монголын тал ОХУ-ын цагаач иргэдэд байрыг нь үнэ төлбөргүй хувьчлуулъя, түүний хариу алхам болгож талархал илэрхийлж, Оросын тал зарим байрыг үнэ төлбөргүй шилжүүлж өгье гэсэн ийм үг үсэгтэй тохиролцоонд 2003 оны 7 сарын 1-нд хүрээд хоёр Ерөнхий сайд гарын үсэг зурсан юм.


Бид нар Оросын талд энэ асуудлыг шийдэж өгснөөр таны ярьж байгаа саяны асуудлууд нааштай хурдан шийдэгдэх бололцоотой болно. Дээр нь үл хөдлөх хөрөнгийн ажлын хэсгүүд ажиллаж байгаа. Таны саяны ярьсан объектуудын асуудлыг цааш нь үргэлжлүүлж хэлэлцэж байгаа.


Ц.Нямдорж:
-Гишүүд асуулт асууж дууслаа. Байнгын хорооны дүгнэлтийг Гүррагчаа гишүүн танилцуулна.


Ж.Гүррагчаа:
-УИХ-ын дарга, эрхэм гишүүд ээ,


Монгол Улсын Засгийн газраас 2005 оны 11-р сарын 4-ний өдөр УИХ-д өргөн мэдүүлсэн Монгол Улсад амьдарч байгаа ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай асуудлыг Аюулгүй байдал, гадаад бодлогын байнгын хороо 11-р сарын 16, 23-ны өдрийн хуралдаанаар хэлэлцээд дараахь санал дүгнэлтийг УИХ-ын чуулганы хуралдаанд оруулж байна.


Энэхүү хуулийн төсөл нь Орон сууц хувьчлах тухай хуулийн 7-р зүйлийн 1 дэх хэсгийн хувьчлах орон сууцыг сууц эзэмших эрхийн бичгийн үндсэн дээр орон сууц хөлслөх гэрээгээр эзэмшиж байгаа Монгол улсын иргэн, түүний гэр бүлийн гишүүд тухайн сууцаа хувьчлан авах эрхтэй гэсэн заалттай зөрчилдөж байгаа тул үүнийг Олон улсын гэрээний тухай хуулийн 10-р зүйлийн 2 дахь хэсэгт заасны дагуу УИХ-аар заавал соёрхон батлуулах шаардлагатай байгаа болно.


Байнгын хорооны хуралдаанд оролцсон гишүүдийн дийлэнх олонхи нь төслийг дэмжиж УИХ-ын чуулганы нэгдсэн хуралдаанаар хэлэлцүүлж анхны хэлэлцүүлгээр соёрхон батлуулах нь зүйтэй гэж үзлээ.


УИХ-ын эрхэм гишүүд ээ,


Монгол Улсад амьдарч байгаа ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсан явдалд баярлалаа.


Ц.Нямдорж:
-Ганхуяг, Одхүү гишүүд байнгын хорооны дүгнэлтээс асууя.


Д.Ганхуяг:
-Өглөө шинжилгээ өгөх байсан юм. Би туслахдаа ч гэсэн хэлсэн юм, ерөнхийдөө энэ асуудлаас болоод баахан дарамтлуулчихлаа, ингэж болдог юмуу, үгүй юмуу, даргаа?


ОХУ-ын байрны асуудалтай холбоотой, энэ дээр их үр дүнтэй сайн ажилласан юм байна лээ. Дараахь асуулт болон саналыг хамтруулж хэлэх гэсэн юм. 2003 онд Монгол улсын Ерөнхий сайд айлчлах үедээ энэ байрны асуудлыг ярьсан байгаа. Энэ байранд хоёр төрлийн байр байгаа. Цэргийн хотхоны 7 байр, монгол иргэдийн түрээсэлж байгаа байр гээд. Цэргийн хотхоны байрны хувьд тухайн үедээ ОХУ-ын талтай ярьж тохиролцсон, гэрээ хэлэлцээр хийсэн байгаа. Түрээсэлж байгаа байрны хувьд энэ нотыг соёрхон баталсны дараа шийдвэрлэнэ гэж ойлгож байгаа. Энэ өөрөөр хэлбэл яг найдвартай юу, баталгаатай юу гэдэг нэг ийм асуудал байна.


Нөгөө талаас энэ цагаач иргэдийн байрыг хувьчилж байгаа асуудал нь Монгол улсын Yндсэн хууль болоод Газрын тухай хууль, бусад хуульд орон сууцны тухай хууль, бусад хуульд хэр нийцэж байгаа юм бэ гэсэн. Энд ер нь эрх зүйн зохицуулалт байна уу?


Түрээсийн байранд гаалийн, МУ-ын их сургуулийн, ээрмэлийн, талх чихэр гээд ийм 5 байр байдаг. Эдгээр иргэд 90 оноос хойш ойролцоогоор 1 байрандаа 300-400 мянган доллар түрээсээр төлсөн байгаа. Энийг бид бас мэдэж байгаа. Нөгөө талаас бас ОХУ-д яг өнөөдрийн байдлаар өр төлсөн хүндэтгэх шалтгаан байгаа. Энэ асуудлыг дараачийн ээлжинд, өөрөөр хэлбэл энэ түрээсийн байрны асуудал шийдэгдэх боломж, баталгааны хувьд ямар байна вэ, өчигдөр бас гадаад харилцааны сайд ОХУ-ын элчин сайдтай уулзуулж өгсөнд талархсан, дараа нь хэлэлцээр үргэлжилсэн байх, еще аль зэрэг баталгаа гарсан бэ гэж асуух байна?


Ц.Мөнх-Оргил:
-Хоёр Засгийн газрын тэргүүнүүдийн хооронд тохирсны дагуу бид энэ асуудлыг шийдвэрлэмэгц Оросын тал нэн даруй манайд үнэ төлбөргүй шилжүүлэхээр тохирсон орон сууцуудаа шилжүүлнэ гэж ОХУ-ын Элчин сайд өчигдөр мэдэгдсэн процедур Засгийн газар дээрээ болон парламент дээр Оросын талдаа эхэлчихсэн. Сар буюу сар хагас болох байх гэсэн тооцоотой байгаа юм байна лээ. Хоёр Засгийн газрын хооронд байгуулагдсан үл хөдлөх хөрөнгийн ажлын хэсэг ажлаа цааш нь үргэлжлүүлнэ, яриа хэлэлцээрээ үргэлжлүүлнэ, шилжүүлэх Монголын талд үнэ төлбөргүй болон тодорхой нөхцлөөр шилжүүлэх байрнуудын асуудлыг цаашид хэлэлцэж ярина, үргэлжлүүлнэ.


Д.Одхүү:
-Байнгын хорооны дүгнэлттэй холбогдуулаад нэг асуулт, Мөнх-Оргил сайдад санал, хүсэлт маягийн юм тавья. Миний тойрог буюу Эрдэнэт хот маань Монгол-Оросын хамтарсан Эрдэнэт үйлдвэр гэсэн их том үйлдвэр байгаа. Төрийн өмчийн хороонд ажиллаж байх үед орос, монголын өмчийн асуудал, тэр тусмаа Монголросцветмет нэгдэл, Эрдэнэт гэсэн энэ хоёр хамтарсан үйлдвэрийн өмчид балансад нь байдаг, тэгсэн мөртлөө тэнд нь монгол иргэд амьдарч байгаа маш их орон сууцны асуудал байдаг. Энийг бид нар өдий хүртэл зөвхөн Засгийн газрын түвшинд Оросын талтайгаа нэлээн хатуу хэлэлцээрийн явцад бага зэргийн байруудыг зарим хэсэг байруудыг шилжүүлж авах энэ асуудлыг явуулж байсан, төрийн маань оролцоо бага оролцсон байгаа. Одоо бол нэг юманд баярлаж байна. Гадаад харилцааны яамны түвшинд, Элчин сайдын яамны түвшинд энийгээ яриад шийдэж байгаа бол их зөв байна.


Эрдэнэт үйлдвэр, Монросын салбар 30 гаруй хотуудад ийм орон сууцны байрууд одоо хүртэл байж байгаа, асуудал тавих болгонд нь зөрүүлж Оросын тал ямар нэгэн үйлдвэрийн объект юмуу, эсвэл хувь хөрөнгө, мөнгөн компенсац нэхдэг ийм асуудал байгаад байгаа юм. Тэгэхээр энэ асуудлуудаар Байнгын хороон дээр ер нь яригдсан уу? зөвхөн Улаанбаатарт байгаа хэдэн цагаач иргэдийн тухай асуудлаар яригдсан уу, эсвэл ерөөсөө хамтарсан үйлдвэрүүд болон Монгол улсын нутаг дэвсгэр дээр байгаа ОХУ-ын өмчийн мэдэлд юмуу, хамтарсан өмчийн мэдэлд байдаг орон сууцны асуудлыг нэг мөр нэг тийш болгох асуудал яригдсан уу гэж ийм асуулт байна.


Мөнх-Оргил сайдад энэ талын юм ярилгүйгээр, яг  иймэрхүү асуудлаар сайн мэдэж байгаа, энэ чиглэл дээр ажиллаж, 2, 3 хэлэлцээрт. Тэгэхдээ Засгийн газрын түвшинд биш, доод түвшинд, зөвлөхийн түвшинд ажиллаж байсан энэ гишүүдээ яг эрх ашиг нь хөндөгдөж байгаа Эрдэнэт болон Монросын, Бор-Өндөр гэх мэтийн тойргуудаас гарсан гишүүдийг энэ хэлэлцээр асуудалд нь оруулж эдний санаа бодлыг, эдний мэдээллийг оруулж байх шаардлагатай байна уу, энэ талаар анхаарал тавьж өгөөчээ гэж хүсэх юм. Цаашаа хэлэлцээр үргэлжлэнэ гэж ойлгож байна. Тэгэхээр энд оролцоход бэлэн байна.


Ц.Мөнх-Оргил:
-Түрүүнд хэлсэн. Өмчийн асуудал, шилжүүлэх асуудал, орон сууцны асуудал ажлын хэсэг цаашаа үргэлжилж ажиллана. Засгийн газар хоорондын комиссын дэд хэсэг, дэд комисс ажиллаж байгаа, ажил үргэлжлэнэ. Энэ ажлыг үргэлжлүүлэхэд таатай уур амьсгал бүрдүүлж өгмөөр байгаа юм. Таатай уур амьсгал бүрдүүлэх гол нөхцөл нь 137 оросын цагаач иргэд, өрхөд энэ байрыг шилжүүлж өгөх асуудал 2000 онд амалчихсан, 5 жил болчихсон, оросын талаас бидэнд тавьж байгаа гол хүсэлтийг нь бид нар биелүүлж өгөхгүй болохоор оросууд энэ асуудал дээр урагшаа дорвитой ахиц гаргахад тал талдаа ойлгуулахад хүнд байна гэж Гадаад хэргийн яамныхан ч гэсэн, өмчийн газрынхан ч гэсэн тайлбарлаж ярьж байгаа юм. Тэгэхээр энэ асуудлыг эхний ээлжинд шийдчихмээр байгаа юм. Байнгын хороон дээр бид нар тэр өмчийн гэж бүхэлд нь авч ярьж амжаагүй.


Ц.Нямдорж:
-Санал хураая. Байнгын хорооноос хэлэлцэх нь зүйтэй гэсэн санал гаргасан байна, энэ саналыг дэмжье гэсэн санал хураалт явуулъя.


Зөвшөөрсөн 40


Татгалзсан 1


Бүгд 41


97.6 хувийн саналаар хэлэлцье гэсэн санал өгч байна. 


Анхны хэлэлцүүлгээр батлах горимын санал Байнгын хорооноос гаргасан, энэ саналыг дэмжье гэсэн санал хураалт явуулъя.


Зөвшөөрсөн 39


Татгалзсан 1


Бүгд 40


97.5 хувийн саналаар анхны хэлэлцүүлгээр батлая гэсэн горимын санал батлагдаж байна.


Одоо Цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлая гэсэн санал хураалт явуулъя.


Зөвшөөрсөн 36


Татгалзсан 4


Бүгд 40


90.0 хувийн саналаар гэрээ соёрхон батлагдлаа. Ажлын хэсгийнхэнд баярлалаа.


Дараагийн асуудалдаа шилжье. Монгол Улсын 2004 оны төсвийн гүйцэтгэлийн тухай хуулийг батлах тухай УИХ-ын тогтоолын төслийн хэлэлцүүлэг явуулъя. Санаачлагчийн илтгэлийг Алтанхуяг сайд хийнэ.


Н.Алтанхуяг:
-УИХ-ын дарга, эрхэм гишүүд ээ,


2004 оны төсвийн гүйцэтгэлийн талаарх танилцуулгыг хийе. Монгол улсын нэгдсэн төсөв 2004 оны төсвийн жилд 644.5 тэрбум төгрөгийн орлого хуримтлагдахаас 713.1 тэрбум төгрөгийн орлого хуримтлагдаж, батлагдсан төлөвлөгөөг 10.6 хувь буюу 68.6 тэрбум төгрөгөөр давуулан биелүүллээ.


Монгол улсын нэгдсэн төсвийн хэмжээгээр 731.8 тэрбум төгрөгийн зардлыг санхүүжүүлэх төсөв батлагдсанаас 752.5 тэрбум төгрөгийн зардлыг санхүүжүүлсэн байна. Улсын нэгдсэн төсвийн урсгал тэнцэл 167.6 тэрбум төгрөгийн ашигтай гарч төлөвлөснөөс 1.6 дахин буюу 61.8 тэрбум төгрөгөөр сайжирсан бол нэгдсэн төсвийн нийт тэнцэл 39.4 тэрбум төгрөгийн алдагдалтай гарч төлөвлөснөөс 47.9 тэрбум төгрөгөөр сайжирч, нийт тэнцлийн алдагдал дотоодын нийт бүтээгдэхүүний 5 хувьтай тэнцэхээр төлөвлөгдсөн бол 2.2 хувь болж сайжирсан байна.


Монгол улсын нэгдсэн төсвийн гүйцэтгэл болон Монгол улсын 2004 оны төсвийн санхүүгийн тайлангаас үзвэл УИХ, Засгийн газраас 2004 оны төсвийн хэрэгжилтийг хангах талаар дэвшүүлсэн зорилт хэрэгжиж төсвийн макро үзүүлэлтүүд сайжирч, монгол улсын төсөв өмнөө тавьсан зорилтыг хангасан байна. 


Төсвийн гүйцэтгэлийн тухай зузаан ном, нэлээн олон хуудас материалыг бас та бүхэнд тараачихсан байгаа учраас би бүгдийг дэлгэрэнгүй танилцуулахаас зайлсхийгээд төсвийн орлого маань 2004 онд 16 хувиар буюу 98.2 тэрбум төгрөгөөр давуулан биелүүлсэн нь энийг юу юунаас давсан бэ гэдгийг авч үзэх юм бол орлогын албан татварын төлөвлөгөө маань 20.2 тэрбум төгрөгөөр, нийгмийн даатгалын орлого 34.8 тэрбум төгрөгөөр, дотоодын барааны НӨТ 900 сая төгрөгөөр, импортын барааны НӨТ 5.1 тэрбум төгрөгөөр төлөвлөсөн хэмжээнээс давж биелэсэн байгаа юм.


Төсвийн зарлагын талаар хэлэхэд 2004 оны төсвийн тухай хуулиар 699.1 тэрбум төгрөгийн зарлага санхүүжилт батлагдсанаас 711.2 тэрбум төгрөгийн гүйцэтгэлтэй гарч 1.7 хувь буюу 12.1 тэрбум төгрөгөөр хэтэрсэн байна. 2004 онд улсын төсвийн зарлага Гадаад хэргийн сайд, Сангийн сайд, Хууль зүй, дотоод хэргийн сайд, Байгаль орчны сайд, Батлан хамгаалахын сайд, Боловсрол, соёл, шинжлэх ухааны сайд, Дэд бүтцийн сайд, Нийгмийн хамгаалал, хөдөлмөрийн сайд, Хүнс, хөдөө аж ахуйн сайд, Барилга, хот байгуулалтын сайд, Улсын мэргэжлийн хяналтын асуудал эрхэлсэн сайд нар 1-18 хувиар хэтрүүлсэн байгаа юм.


Төсвийн хөрөнгө оруулалтын зардлын талаар үзэхэд 2004 онд нийтдээ 59.1 тэрбум төгрөгний санхүүжилт хийгдсэнээс 58.1 хувь нь эрчим хүч, зам тээвэр, 2.3 хувь нь барилга орон сууц, нийтийн аж ахуй, 18.1 хувь нь боловсрол, эрүүл мэнд, нийгмийн хамгаалал, 5.5 хувь нь бусад салбаруудад, 16 хувь нь төсөвт байгууллагын их засвар, тоног төхөөрөмжинд зарцуулагдсан байгаа.


Ингээд бусад зүйлийг та бүхэнд дэлгэрэнгүй байдлаар материал тараасан учраас товчиллоо. Анхаарал тавьсанд баярлалаа, энэ асуудлыг хэлэлцэн шийдвэрлэж өгөхийг хүсье.


Ц.Нямдорж:
-Асуулттай гишүүд байна уу?


Б.Мөнхтуяа:
-Бид нар 2004 оны төсвийн гүйцэтгэлийг өнөөдөр авч хэлэлцэж байна. Тэгэхээр хуулиндаа түрүү оны төсвийн гүйцэтгэлийг дараа онд нь хэдийд хэлэлцэхээр заасан байдаг юм, жишээ нь бид 2006 оны төсвийг батлаад явуулсан байгаа, энэ өнөөдөр биш энэнээс арай 2006 оны төсвийг хэлэлцэхээс өмнө энэ 2004 оны төсвийн гүйцэтгэлийг оруулж ирж танилцуулах боломж байгаагүй юмуу? 2006 оны төсвийг батлахдаа бид нар урд онуудын төсвийн гүйцэтгэл хэр явж ирсэн тал дээр дүгнэлт хийж байж дараагийн төсвийг баталбал үр дүнтэй байх байсан болов уу гэж бодох юм. Хуулиндаа яаж заасан байдаг юм? өнөөдөр та нар 2004 оны төсвийн гүйцэтгэлийг оруулж ирж хэлэлцүүлж байгаа чинь хуультайгаа хэр зэрэг тохирч байгаа юм бэ?


Хоёрдугаарт, сайдын ярьж байгаагаар бол орлого 16 хувь орчмоор давж биелэсэн сайн үзэгдэл байгаа юм байна, 2004 оны хувьд гэвэл 77 тэрбум орчим төгрөгтэй тэнцэхээр зээлийг манайх гаднаас авсан ийм статистик мэдээ байна. Энэ зээлийг юунд зарцуулсан бэ? энэ талаар товч хэлэх боломж байна уу?


Ж.Нарантуяа:
-Хууль болон дэгд заасны дагуу өнгөрсөн жилийн төсвийн гүйцэтгэлийг УИХ-ын хаврын чуулганд өргөн мэдүүлнэ гэсэн заалт байдаг. Яг хуулиараа юмуу дэгээрээ тухайн асуудлыг хаврын чуулганаараа батлана гэсэн яг тийм зохицуулалт байдаггүй юм. 


Хоёрдугаарт, өнгөрсөн 5 сард өргөн барихад яг Ерөнхийлөгчийн сонгуулийн кампанит ажил таараад нэгдсэн хуралдаан хоёр 7 хоногоор түр завсарласан. Яг энэ хугацаатай холбогдоод. Дараа нь хэлэлцэх асуудлуудын уялдаа холбоо таарахгүй байж байгаад нэг мөсөн намрын чуулган руу шилжсэн байгаа. Өнгөрсөн хаврын чуулганаар намрын чуулганаар хэлэлцэх асуудлыг батлахдаа энэ асуудлыг намрын чуулганаар хэлэлцье гээд хэлэлцэх асуудлын жагсаалтанд хүртэл орсон, хавар.


Ц.Нямдорж:
-5 сараас өмнө өргөн барьчих бололцоо байдаггүй юмуу? Төсвийн гүйцэтгэлийг Сангийн яам.


Б.Батцэцэг:
-Төсвийн байгууллагын удирдлага, санхүүжилтийн тухай хуулиар бол нэгдсэн төсвийн гүйцэтгэл болон Засгийн газрын санхүүгийн тайланг бид нар 3-р сарын 20-ны дотор нэгтгээд аудитын дүгнэлт сарын дараа гараад 4 сарын 20 гэхэд бид нар Засгийн газарт өргөн барих ёстой. Зарим нэг сайдын багцийн тайлан хоцорсны улмаас 15-20 хоногийн хугацаа хожимдуулаад 5 сарын 2 гэхэд Засгийн газарт өргөн мэдүүлээд хүлээлгэж өгсөн байгаа.


Ц.Нямдорж:
-Засгийн газар аль болохоор 3 сарын хавьд өргөн мэдүүлээд 5 сар гэхэд энэ төсвийн гүйцэтгэлийг хэлэлцэж дуусдаг. Төсвийн гүйцэтгэлийг хэлэлцэж дууссаны дараа Төсвийн хүрээний мэдэгдэл гэдэг юмыг ярьдаг ийм хатуу дэглэмд шилжье. Шаардлагатай бол холбогдох хууль тогтоолд нь өөрчлөлт оруулъя. Энэ нэг замбараагүй явж байна шүү дээ. 2006 оны юмыг баталчихаад 2004 оны гүйцэтгэл ярьж байна гэдэг бол жаахан хатуухан хэлэх юм бол онигоотой юм болж байна шүү дээ.


Н.Алтанхуяг:
-Гадаад зээлийн ашиглалт гэж байгаа юм. 2004 онд нийтдээ 153.1 тэрбум төгрөгийн гадаад зээл авч ашиглахаар тусгасан байсан. Гүйцэтгэлээр нь 153.3 тэрбум төгрөгтэй тэнцэх хэмжээний гадаад зээлийг авч ашиглажээ. Энэ дотор зээлийн ашиглалтаа авч үзэх юм бол нийт зээлийн 59 хувь нь дэд бүтцийн салбарт, боловсрол, эрүүл мэнд, нийгмийн халамжийн чиглэлээр 8.8 хувийг нь авч ашиглаж. Юу юунд ашигласан юм гэхээр Их Хурлын гишүүдэд тараагдсан энэ тайлан дээр дулааны үр ашгийг дээшлүүлэх, авто зам, газрын кадастр, хөдөө аж ахуйг хөгжүүлэх, нийгмийн халамж, орон сууцны санхүүжилт, хөдөөгийн санхүүжилт гээд нэг бүрчлэн ингээд бичээд тараачихсан юм та бүхний гар дээр байгаа юм байна. Би энийг бүгдийг уншихаа болъё.


Дэд бүтцийн салбарт юунд их явсан юм гэхээр Дархан, Эрдэнэтийн авто зам, Тайширын усан цахилгаан станц, Эрдэнэт, Булган, Уньтын зам гэдэг рүү нэлээн явсан байна. Багануур, Шивээ-Овоо, Уурхайн төсөл, Улаанбаатар хотын 4-р цахилгаан станцын шинэчлэл, Чойбалсангийн цахилгаан станцын нэмэлт санхүүжилт гэхчлэн ийм зүйлд 153 тэрбум төгрөгтэй тэнцэх хэмжээний зээлийг авч ашигласан байна.


Ж.Наранцацралт:
-Бид 2004 оны төсвийн гүйцэтгэлд үнэхээр хайнгадуу хандаж байгаа юм. Яагаад гэхээр өнгөрсөн гэж бодоод тэгж байгаа юмуу, төсвийн гүйцэтгэлд их хайнга хандаад УИХ-аар төсвийн гүйцэтгэлийн талаар ердөө л орлого нь тэд байна, зарлага тэд байна гээд ингээд ганц тогтоол батлаад дуусч байгаа нь ерөөсөө 2004 оны Монгол улсын санхүүгийн үйл ажиллагаанд тавьж байгаа дүн гэдэгтэй харьцуулахад дэндүү хариуцлагагүй бөгөөд хайхрамжгүй хандаж байгаа ийм байдал гараад байна. Тийм учраас ялангуяа хугацааных нь хувьд тэгж гишүүд ойлгоод байна уу. Яг 2006 оны төсөв ярих үед хэрвээ энэ асуудлыг урд нь ярьсан бол магадгүй түрүүний гишүүдтэй адилхан яагаад ингэж вэ, яагаад хэтэрчихэв, яагаад багасчихав, яагаад ихсэв гэдэг асуудал ярина. Энд төсвийн гүйцэтгэлийг Их Хурлын хяналт шалгалтын хэлтсээс авсан энэ жаахан материалыг аваад үзэхэд л энэ дээр харж үзэх тоо маш их байна. Тухайлбал, орон нутгийн төсвийн зарлага  л 8.4 тэрбум төгрөгөөр илүү гарчихсан явж байгаа. Энэ дээр гишүүд огт хайхрахгүй байгаа юм. Тэгсэн мөртлөө хэдхэн төгрөгөн дээр төсөв ярих болохоор зэрэг юун 8.4 тэрбум төгрөг билээ, тэр байтугай ганц хоёр сая төгрөгөн дээр хүртэл юм яриад байгаа мөртлөө яг 200 оны гүйцэтгэлийг аваад үзэхээр жишээ нь орлого 60 тэрбум төгрөгөөр нэмэгдсэн байна. Юунаас болж нэмэгдэв, яав, энийг юунд зарцуулав, хэн зарцуулав, ямар ч тэрэн дээр бодлого байхгүй.


Ерөөсөө бараа үйлчилгээний зардал гэхэд нийт дүнгээрээ 9 тэрбум төгрөгөөр нэмэгдүүлчихсэн байгаа юм. Энэ хэний батлагдсан төсвийн гүйцэтгэл чинь ямар байгаа юм гэдэг энэ асуудлыг авч үзэхгүй ийм л байдалтай бид нар төсвийн гүйцэтгэлд хандаад байгаа юм. Тийм учраас төсөв баталчихлаа, тэгээд хаялаа гэдэг нь Их Хурлын үүрэг биш байх. Ялангуяа Төсвийн зарлагын хяналтын дэд хороо ч гэсэн энэ асуудал дээр дэндүү хайхрамжгүй байгаа шүү гэдгийг би энд хэлэх гэж байна.


Алтанхуяг сайдаас юу асуух гэж байна гэхээр одоо ингээд төсвийн тогтоолоор орлого тэд байна, зарлага тэд байна гээд батлаад хаячихна. Гэхдээ энэ төсвийн гүйцэтгэл дээр гарсан тодорхой тодорхой асуудал дээр Сангийн яам ямар арга хэмжээ авдаг юм бэ? ялангуяа хэтрүүлчихсэн төсвүүд дээр, аймгууд зарим нь орлогоо давуулсан сайн үзүүлэлтүүд байна, тэрэн дээр ямар шагнал урамшуулал тооцдог юм, дутуу бөгөөд төлөвлөгөөгөө биелүүлээгүй аймаг, төсвүүд байдаг юм байна, энийг нь ямар арга хэмжээ авдаг юм, зарим гүйцэтгэлүүд нэлээд их хэмжээгээр дутуу байна, ялангуяа хөрөнгө оруулалтын болон зээлийн гүйцэтгэлүүд дутуу байна, энийг яадаг юм бэ? Яг энэ төсвийн гүйцэтгэлийн дагуу Сангийн яамнаас ямар арга хэмжээ авдаг юм бэ, зүгээр ингээд хаяад архивлаад хаядаг юмуу?

 
Б.Батцэцэг:
-Орон нутгийн төсвийн зарлагын гүйцэтгэл төлөвлөснөөс 8.4 тэрбумаар хэтэрсэн. Нийт 57.4 хувь буюу 4.8 тэрбум төгрөгийг орон нутгийн дотоод эх үүсвэрийн хөрөнгө оруулалт, их засварт зарцуулсан, 42.6 хувь буюу 4.8 тэрбум төгрөгийг үйл ажиллагааны урсгал зардалд тус тус зарцуулсан байгаа. Орон нутгийн иргэдийн төлөөлөгчдийн хурлаараа тухайн орон нутаг оны эхэнд байсан орлогоос илүү хэмжээний орлого төвлөрөх юм бол тухайн иргэдийн төлөөлөгчийн хурлаараа дахин тэрнийг өөр ямар эх үүсвэрт зарцуулах вэ, ямар зардалд зарцуулах вэ гэдгээ өөрсдөө тогтоод тэрний дагуу орон нутгийн төсөв энэ хэмжээгээр хэтэрч гарсан байгаа.


Ерөнхийдөө 2004 оны төсвийн гүйцэтгэлээр нийт зардлын гүйцэтгэл 12.5 тэрбум төгрөгөөр хэтэрсэн байгаа, үүний 11.1 тэрбум төгрөг нь гадаад зээлийг бид нар 94.5 тэрбум төгрөг төсөвлөж байснаас 104 тэрбум төгрөгийг нэмж гадаадаас ашигласны улмаас энэ хэмжээ өндөр гарч ирсэн байгаа юм.


Ц.Нямдорж:
-Гишүүд асуултаа асуулаа. Энэ асуудлаар Төсвийн байнгын хорооны дүгнэлт гарсан байна. Занданшатар гишүүн дүгнэлтийг танилцуулна.


Г.Занданшатар:
-УИХ-ын дарга, эрхэм гишүүд ээ,


Монгол Улсын Засгийн газраас Монгол улсын 2004 оны төсвийн гүйцэтгэл болон Засгийн газрын санхүүгийн тайланг УИХ-д 2005 оны 5-р сарын 30-ны өдөр өргөн мэдүүлсэн юм. УИХ-ын Төсвийн зарлагын хяналтын дэд хороо болон Төсвийн байнгын хороо 2005 оны 11-р сарын 3, 20-ны өдрүүдийн хуралдаанаараа уг асуудлуудыг хэлэлцээд дараахь санал дүгнэлтийг гаргаж байна. 


УИХ-ын эрхэм гишүүд ээ,


Монгол Улсын 2004 оны төсвийн гүйцэтгэл болон Засгийн газрын жилийн эцсийн санхүүгийн тайлан, Төсвийн байгууллагын удирдлага, санхүүжилтийн тухай хуулийн дагуу гарсан бөгөөд улсын секторын санхүүгийн тайланг анх удаа нэгтгэн гаргаж байна. Монгол улсын 2004 оны төсөвт 577.5 тэрбум төгрөгийн орлого хуримтлуулахаас 671.9 тэрбум төгрөгийн орлого хуримтлуулж, төлөвлөгөөг 16.3 хувь буюу 94.3 тэрбум төгрөгөөр давуулсан байна. 


Улсын төсвийн орлогын төлөвлөгөөг Улсын нийгмийн даатгалын ерөнхий газар, Yндэсний татварын ерөнхий газар, Гаалийн ерөнхий газар 46.6-4 хувиар давуулан биелүүлсэн байна. Улсын төсвийн орлогын төлөвлөгөөний биелэлтийг орлогын нэр төрлөөр нь авч үзвэл орлогын албан татвар 17.4 хувь буюу 20.2 тэрбум төгрөгөөр, нийгмийн даатгалын орлого 46.6 хувь буюу 34.8 тэрбум төгрөгөөр, дотоодын барааны нэмэгдсэн өртгийн албан татвар 1.8 хувь буюу 900 сая төгрөгөөр, импортын барааны нэмэгдсэн өртгийн албан татвар 3.8 хувь буюу 5.1 тэрбум төгрөгөөр төлөвлөсөн хэмжээнээс давсан байна.


Дэлхийн зах зээл дээр нефтийн үнэ өссөнтэй холбогдон импортоор орж ирэх бензин, нефтийн бүтээгдэхүүний хэмжээ буурснаас энэ төрлийн онцгой албан татварын орлого төлөвлөсөн хэмжээнээс тасарсан байна. Татварын орлогын төлөвлөгөө биелж байгаа нь эдийн засагт бодит өсөлт гарсны нэг үр дүн боловч орлогын төлөвлөлтийн үндсийг сайжруулан татвар хураах ажиллагааг боловсронгуй болгон далд эдийн засгийг ил болгох талаар зохион байгуулах ажлыг эрчимжүүлэх шаардлага байгааг анхаарах хэрэгтэй гэж Төсвийн байнгын хороо үзэж байна.


Монгол Улсын 2004 оны төсвийн тухай хуулиар 699.1 тэрбум төгрөгийн зарлага санхүүжилт батлагдсанаас 711.2 тэрбум төгрөгийн гүйцэтгэл гарч 1.7 хувь буюу 12.1 тэрбум төгрөгөөр хэтэрсэн тайлан гарчээ. Төсөвт байгууллагууд бичиг хэрэг, тээвэр шатахуун, шуудан холбоо, албан томилолт, эд хогшил худалдан авах зардлыг нийт дүнгээр 1.5 тэрбум төгрөгөөр хэтрүүлэн зарцуулсан байна. 


2004 онд улсын төсвийн хөрөнгөөр нийт 170 гаруй төсөл арга хэмжээнд 59.1 тэрбум төгрөг зарцуулсны 58.1 хувийг эрчим хүч, зам тээвэрт, 18.1 хувийг боловсрол, эрүүл мэндийн салбарт, 16 хувийг төсөвт байгууллагуудын их засвар тоног төхөөрөмжинд, 2.3 хувийг барилга, орон сууцанд зарцуулсан байна. 


Хуулиар батлагдсан төлөвлөгөөг хэтрүүлэн зарцуулж түүнийг нөхөн санхүүжүүлж байдаг, хууль зөрчигчдөд ямар ч хариуцлага хүлээлгэдэггүй хууль бус ажиллагаа төсвийн байгууллагуудад амь бөхтэй оршсоор байна.


Нөгөө талаар төсвийн байгууллагуудын санхүүгийн тайлан хугацаандаа гарахгүй удааширдагаас аудитын горимын үйл ажиллагаа бүрэн хийгдэж бодитой дүгнэлт гарахгүй, цаг хугацаандаа төсвийн гүйцэтгэл УИХ-д тайлагнагдахгүй байна. Yндэсний аудитын газраас гаргасан дүгнэлтэнд 150 байгууллагын тайланд сөрөг болон хязгаарлагдмал дүгнэлт өгсөн, 40 байгууллагын санхүүгийн тайланд дүгнэлт гаргахаас татгалзсан зэрэг нь төсөвт байгууллагын санхүүгийн тайлан туйлын хангалтгүй байгаагийн нэг жишээ юм. 


Энэ байдалд дүгнэлт хийж, нягтлан бодох бүртгэлийн болон аудитын хуулийг боловсронгуй болгохын зэрэгцээ түүний хэрэгжилтийг хангах талаар Засгийн газар онцгой анхаарах хэрэгтэй байна. Төсвийг олон нийтэд нээлттэй хэлэлцүүлэх, төсвийн гүйцэтгэлийг цаг хугацаанд нь УИХ-д танилцуулах болон төсвийн зарлагын үр ашгийг дээшлүүлж, төсвийн шинэчлэлийг хэрэгжүүлэх тухай төслийг УИХ-ын хаврын чуулганаар төсвийн хүрээний мэдэгдлийг хэлэлцүүлэх үед танилцуулахыг Төсвийн байнгын хорооноос Сангийн яаманд үүрэг болгосон болно. 


УИХ-ын эрхэм гишүүд ээ,


Төсвийн байнгын хорооны хуралдаанаас зарчмын өөр санал гараагүй тул Монгол улсын 2004 оны төсвийн гүйцэтгэлийн орлогыг 234 тэрбум 345 сая 452.1 мянган төгрөгөөр, зарлагыг 711 тэрбум 245 сая 511.5 мянган төгрөгөөр батлуулах саналыг оруулж байна. Уг асуудлыг хэлэлцэн анхны хэлэлцүүлгээр нь баталж өгөхийг та бүхнээс хүсье. Анхаарал тавьсан явдалд баярлалаа.


Ц.Нямдорж:
-Байнгын хорооны дүгнэлттэй холбогдуулж асуулттай гишүүд.


З.Энхболд:
-З асуулт байна. Илтгэл дотор байгаа нийгмийн даатгалын орлого 46 хувиар өссөн гээд байна. 34.8 тэрбумаар. Энэн шиг ийм анамалууд их гараад байгаа юм. Ноолуурын татвар 2003 он 2004 оныг харьцуулахад 200 дахин өсчихөөд байгаа юм, түүхий ноолуурын гаалийн татвар. Энэ байдалд Төсвийн зарлагын дэд хороо ямар хяналт тавьдаг юм бэ? Гэнэтийн огцом өөрчлөлтүүд гараад байна шүү дээ. Нийгмийн даатгалын орлого хэрвээ 46 хувь нэмэгдсэн юм бол улсын төсвөөс авдаг татаас энэ хэмжээгээр буурах ёстой. Тэгсэн үү, үгүй юу?


Гуравдугаарт, энэ хуулиар батлагдсан төлөвлөгөөг хэтрүүлэн зарцуулдаг, түүнийг нөхөн санхүүжүүлж байдаг хууль зөрчигчдөд ямар ч хариуцлага хүлээлгэдэггүй гээд шүүмжлэл бичээд байна л даа. Тэгэхээр Төсвийн зарлагын дэд хороо ингэж шүүмжлэл бичих биш, арга хэмжээ авах тодорхой санал гаргах хэрэгтэй шүү дээ. Ямар байгууллагын хэн гэдэг дарга төсвөө хэтрүүлчихсэн юм. Ийм нэг өгүүлбэр дүгнэлтэн дотроо хийчихээд ингээд болчихдог юмуу? Ийм байж болохгүй шүү дээ. Нэртэй, устай нь гаргаад арга хэмжээгий нь аваад явах хэрэгтэй шүү дээ.


Гуравдугаар асуулт, орон нутгийн дарга нарын машин авч унах нь хэрээс хэтрээд байгаа юм. Төрийн байгууллага, төрийн өмчийн аж ахуйн нэгжүүдийг Төрийн өмчийн хороон дээр хянаж болоод байгаа юм. Гэтэл орон нутгийн өмч гэдгээр шалтаглаад хуучин Засаг дарга ланд авч унаад байдаг байсан бол одоо Иргэдийн хурлын дарга ланд авч унадаг болчихсон байна шүү дээ, ямар ч хяналт байхгүй. Өвөрхангай аймгийн Иргэдийн хурлын дарга шинэ ланд аваад уначихсан байна лээ, хэнээс ч зөвшөөрөл авдаггүй, Өвөрхангай аймгийн төсөв бие даасан төсөв биш тараас авдаг төсөв мөртлөө машин авч унаад байдаг. Энэнд хэн хяналт тавих ёстой юм, яагаад энийг нь зөвшөөрөөд байдаг юм. Ийм 4 асуултанд хариулт өгөөч.


Г.Занданшатар:
-Төсвийн байнгын хороогоор болон Төсвийн зарлагын хяналтын дэд хороогоор хэлэлцүүлсэн дүгнэлтийг танилцуулж байгаа. Төсвийн байнгын хороогоор хэлэлцүүлэх үед таны тавьсан асуултуудтай холбогдсон асуудлууд бас яригдаагүй. Дүгнэлтэнд дурьдагдсанаар нийгмийн даатгалын болон төсвийн орлого төлөвлөснөөсөө хэт их давж биелж байгаа нь төсвийн орлогын төлөвлөлт оновчтой биш, хангалтгүй байсан. Тухайн үед нь бас бензиний үнэ өсөх гэсэн шалтгаануудаас зарим өөрчлөлтүүд орж байгаа. Түүнээс төсвийн орлогын төлөвлөлт хангалтгүй, үндэслэл муутай төлөвлөгдөж байгааг би сая дүгнэлтэндээ дурьдагдсан байгаа.


Хоёрдугаар асуулт, хууль зөрчигчдөд хариуцлага хүлээлгэх. Энэ Төсвийн зарлагын хяналтын дэд хороо Төсвийн байнгын хороогоор хэлэлцэхдээ Yндэсний аудитын газраас 2004 оны төсвийн гүйцэтгэлд хийсэн дүгнэлтийг хэлэлцэж санал дүгнэлт гаргадаг. Энд үндэсний аудитын газраас төсвийн хууль зөрчигчдөд хариуцлага хүлээлгэхгүй байна гэсэн тодорхой асуудлуудыг тавьсан учраас энд ерөнхий дүнгээрээ орж байгаа юм. Төсвийн зарлагын хяналтын дэд хороо юмуу, төсвийн байнгын хороо тодорхой хариуцлага хүлээлгэх асуудлыг ярихгүй байхаа гэж бодож байна.


Орон нутгийн машин авч унадаг ланд круизер авч унаж байгаа асуудлыг Сангийн яам хариулах байх гэж бодож байна. Одоо мөрдөгдөж байгаа төсвийн байгууллагын удирдлага, санхүүжилтийн хуулийн дагуу энэ асуудал шийдэгдэх ёстой гэж хариулж байгаа.


С.Ламбаа:
-2004 оны төсвийн гүйцэтгэл дээр би нэг л юм эмзэглээд байгаа юм л даа. Сая байнгын хорооны дүгнэлтэнд ерөнхий шүүмжлэл гараад өнгөрчих юм. Бас манай хуучин Ерөнхийлөгч ч гэсэн 2004 оны гүйцэтгэл дээр шүүмжлэлтэй хандаад үг хэлээд байсан тал бий шүү дээ. Ер нь энэ гүйцэтгэл чинь хүн ойлгохын аргагүй нэг баахан тоо тавьчихдаг. 2004 онд бүтээн байгуулалтын чиглэлээр яг юу юу цоо шинээр хийгдээд, улсын төсөвт ямар юм орж ирээд, тэр нь ямар үр дүн гаргасан юм бэ гэдгийг л уг нь хүмүүст хэлж байх ёстой юм л даа. Бид нар сурсан заншлаараа яг аргаараа яг тавьсан тэр нэг хэдэн үсэг нь ч өөрчлөгддөггүй, тоо нь өөрчлөгдөөд яваад байдаг нэг л ийм тогтолцоотой болчихоод байна л даа. Би энэ дээр жишээлбэл, нэг л хариулт авмаар байна л даа.


Yнэхээр ямаа нь ноолуураа өгөөд юм нь өссөн, газрынх нь баялаг нь ингээд гараад өссөн болохоос биш, ямар Засгийн газрын оролцоо гэж юу байсан юм бэ гэж Ерөнхийлөгч нэг удаа үг хэлсэн шүү дээ. Энэ үнэхээр 2004 оны төсвийн гүйцэтгэлд чинь амжилт ололтынх нь гол өнцөг, сэжүүр нь юу вэ гэж үзэж байгаа юм бэ? Сангийн яам энэ тогтоолыг гаргахдаа.


Хоёрдугаар асуудал, түрүүнд хэлтсийн дарга хариулахдаа тайлан мэдээгээ хоцроосон яамдуудаас болоод бид хоцорсон юмаа гэж хэлж байна. Төсвийн зарлагын дэд хороо хоцроосон яамных нь асуудлыг энэ дүгнэлтэндээ оруулж болдоггүй юмуу, ямар гээч яамдууд нь юмаа өгөөд хоцроод тайлан чинь ороод ирсэн юм бэ? хоцроосон байна гээд Сангийн яамыг шүүмжилж байна л даа. Сангийн яамыг шүүмжлэхээс гадна Сангийн яам саяныхаа хэлсэн хоцроох болсон үндэслэлээ их тов тодорхой хэлж байх хэрэгтэй байна шүү дээ. Хэн нь хоцроочихоод энэ чинь ороод ирсэн юм бэ? түрүүнд яамдууд хоцроосон учраас бид хоцроочихсон юмаа гэж тайлбарлалаа шүү дээ.


Тэгвэл тэр хоцроож байгаа газар чинь юуны учир хоцроож байгаа юм, хариуцлагаа яаж тооцсон юм, Сангийн яам чинь бас тооцох ёстой шүү дээ.


Г.Занданшатар:
-Төсвийн зарлагын хяналтын дэд хорооноос ойрын хугацаанд хэлэлцэх явцдаа төсвийн гүйцэтгэлтэй холбоотой асуудлуудаар, төсвийн зарлагатай холбоотой асуудлаар төсвийн хөрөнгө оруулалтаар хийгдэх ёстой ажил бүрэн санхүүжихгүй, хийгдэхгүй, 25 орчим тэрбум төгрөгийн ажил гүйцэтгэгдэхгүй энэ оныг дуусах гэж байна. Энэ холбогдох асуудлуудаар холбогдох шалгалтуудыг хийхээр удирдамж чиглэл гаргачихаад байж байгаа. Төсвийн байнгын хороонд оруулж тэндээс ажлын хэсэг томилогдох ёстой.


Бидний бас нэг хэлээд байгаа юм бол бас дүгнэлтэндээ хэлсэн, төсвийг олон нийтэд нээлттэй хэлэлцүүлэх, анхан шатнаас нь нээлттэй хэлэлцүүлдэг байх, төсвийг хэлэлцүүлэхдээ шат дарааллынх нь дагуу төсвийн хүрээний мэдэгдлийг нь хэлэлцэх, төсвийн зарлагын үр ашгийг дээшлүүлж, төсвийн шинэчлэлийг хэрэгжүүлэх тухай төслийг хаврын чуулганаар оруулж ирж нэлээн дорвитой өөрчлөлтүүдийг төсвийн зарлага талдаа хийх шаардлагатай байна. Энийг төсвийн хүрээний мэдэгдэл хэлэлцэхээсээ өмнө Сангийн яамнаас энэ төслөө оруулж ирээчээ, төсвийн зарлага талдаа шинэчлэл хийх асуудлыг оруулж ирээчээ гэж байгаа юм.


Тодорхой асуудлуудын хувьд бол нарийвчилсан дүгнэлтүүд гарсан байгаа. Улсын нийгмийн даатгалын ерөнхий газар дээр зардал төлөвлөсөн хэмжээнээсээ байнга хэтэрдэг, улсын төсвийн хууль батлагдчихаад байхад төсвийн хууль батлагдсанаас давуулж үндэсний зөвлөл нь төсөв давуулж баталж өгдөг ингээд төсвийн хуулийг зөрчиж байдаг ийм юм Нийгмийн даатгалын ерөнхий газар дээр сүүлийн 2 жил дараалан гарч байна. Ийм тодорхой асуудлууд бий, энэ асуудлаар Төсвийн зарлагын хяналтын дэд хороо шалгаж бас анхаарал тавьж ажиллах болно гэдгийг бас хэлж байна.


Б.Мөнхтуяа:
-Ламбаа гишүүн бид хоёрын асуулт ер нь ойролцоо болж таарч байна. Түрүүний Сангийн яамны мэргэжилтний хэлснээр бол үнэхээр 2004 оны төсвийн гүйцэтгэлийг өнөөдөр авч хэлэлцэж байгаа нь тодорхой яамдуудын сайд нарын хариуцлагагүйгээс болсон гэсэн дүгнэлтийг хэлсэн. Бид нар өнөөдөр 2006 оны төсвийг батлахад ерөөсөө харанхуй батлаад явуулсан байхгүй юу. 2004 онд төсвийн гүйцэтгэл ямар байсан юм, 2005 онд ямар байгааг мэдэх юм алга, ийм байдалтайгаар улсын эдийн засаг, санхүүгийн байдал хууль болж явах л үнэхээр үр дүнтэй юу, ач холбогдолтой юу гэдэг асуулт байгаа байхгүй юу.


Тэгэхээр Төсвийн хяналтын дэд хороо хариуцлага алдаад байгаа сайдуудтайгаа яагаад арга хэмжээ тооцохгүй байгаа юм, ер нь арга хэмжээ тооцох хууль байдаг юмуу, үгүй юмуу? Төсвийн байгууллагын удирдлага, санхүүжилтийн тухай хуулинд чинь хариуцлагын тогтолцоон дээр юу заагдсан байдаг юм.


Хоёрдугаарт, сая ахмад настнууд, та нар мөнгөтэй хэрнээ бид нарын тэтгэвэр тэтгэмжийг нэмэхгүй байна гээд хар мухар сохроор бид нар луу нэлээн хэсэг дайрлаа шүү дээ. Очоод бид нар яриад тайлбарлаад байхад дуугүй бай, та нарт мөнгө байгаа, та нар өгөхгүй байна гэсэн байдлаар хандаж байгаа. Энэ юуг харуулж байна гэхээр манай төсөв, улсын эдийн засаг ямархуу байдалтай байдаг нь манай иргэдэд ил тод бус байна. Тийм учраас иргэдэд улсынхаа санхүү, эд хөрөнгөний хэмжээ, хязгаарыг иргэддээ таниулах, төсвийг ил тод болгох тал дээрээ төсвийн хяналтын дэд хороо ямар үйл ажиллагаа явуулъя гэж бодож байгаа юм бэ?


Г.Занданшатар:
-Боловсрол, соёл, шинжлэх ухааны яам тайлангаа хоцроосноос шалтгаалж төсвийн гүйцэтгэл хугацаандаа гарч чадаагүй гэж Сангийн яамнаас ойлгосон. Энэ яагаад хоцроосон юм, яаж хариуцлага тооцох юм гэдэг нь Сангийн яамны зүгээс хариулах нь зүйтэй байх гэж бодож байна. Ер нь санхүүгийн тайлангаа нэгтгэх, боловсронгуй болгох тал дээр олон улсын нягтлан бодох бүртгэлийн стандартад шилжих, нягтлан бодох бүртгэлийн болон аудитын хуулийг боловсронгуй болгохын зэрэгцээ түүний хэрэгжилтийг хангах талаар Засгийн газар онцгой анхаарах хэрэгтэй байна гэж Төсвийн байнгын хорооны дүгнэлтэнд дурьдсан учиртай юм. Yндэсний аудитын дүгнэлтэнд ч гэсэн дурдагдсан байгаа.


Хууль тогтоомж зөрчиж байгаа хүмүүст хүлээлгэх хариуцлага нь тодорхой бус, хэдхэн төгрөгний торгууль оногдуулдаг ийм л байдалтай байгаа. Ийм учраас зохих хуулиудад өөрчлөлт оруулах нь зүйтэй байхаа гэсэн ийм саналтай байна.


Төсвийн хэлэлцүүлэг ил тод байх асуудлаар би Сангийн яаманд ч гэсэн, Төсвийн зарлагын дэд хороогоор төсвийг хэлэлцэх үед ч гэсэн, сая 2006 оны төсвийг хэлэлцэх үед ч гэсэн олон удаа тавьж хэлж байгаа, энэ бол бас Төсвийн байнгын хороо бас анхаарч ажиллах ёстой асуудал гэж бодож байна.


Ц.Нямдорж:
-Асуултанд хариулж дууслаа. Гишүүд зааланд маш их шуугиантай байх юм. Ажил хийх ямарч бололцоо алга. Ядаргаатай байх юм. Тийм учраас дор бүрнээ энэ асуудалд анхаарал тавимаар байх юм. Их Хурлын дэд дарга хавьд байнгын ярьж байдаг нэг хэсэг байна, ажлаа өөр газар очиж явуул. Их Хурлын зааланд ганцхан ажил хийдэг. Тэр нь хууль, төсөл хэлэлцэж шийдвэр гаргах, өөр Их хурлын зааланд ямар ч ажил хийгдэх ёсгүй. Лүндээжанцан даргаа тийм юм байхгүй шүү. Ингээд энэ асуудлаа хэлэлцэж санал хураалтаа явуулъя. Ер нь төсвийн гүйцэтгэлийн асуудлыг Засгийн газар өргөн мэдүүлэх, боловсруулах, оруулаад ирж байгаа асуудлыг нь Их Хурал хариуцлагатай ярих, тэр гарсан шийдвэр дээрээ тулгуурлаж төсвийн хүрээний мэдэгдэл зохиох, дараа оны төсөв зохиохдоо анхаарах гэх мэтийн юмнууд жилийн жилд ингэж учир дутагдалтай явж ирсэн. 


Нэгэнт хэрэглээд дуусчихсан учраас бараг ач холбогдолгүй болсон гэдэг сэтгэлгээгээр энэ асуудалд хандаад ийм байдалтай болчихсон. Ийм учраас Төсвийн байнгын хороо энэ төсвийн гүйцэтгэлийг оны эхний улиралд авч хэлэлцдэг, заавал Засгийн газраас авдаг, Засгийн газар заавал өргөн мэдүүлдэг, тэрнийг маш нухацтай хэлэлцэж хариуцлагагүй хандсан болбол тэр хугацаа тасалсан, төсвөө хэтрүүлсэн сайд дарга нартай нь хариуцлагыг нь тооцоод ингээд эцэслээд баталдаг. Дараа нь энэ гүйцэтгэл баталсан тоон суурин дээрээ төсвийн хүрээнийхээ мэдэгдлийг суурилж зохиодог ийм ажлын арга хэлбэр лүү орохгүй бол энэ төсвийн гүйцэтгэлийг хэлэлцдэг ажил ерөөсөө хэлбэрийн төдий ажил болоод байна шүү. Энэ дээр Төсвийн байнгын хороо, ялангуяа Төсвийн зарлагын дэд хороо онцгой анхаарч, энэ төсөв зохиодог, хэлэлцдэг, хариуцлага тооцдог ажлаа эрс сайжруулах шаардлагатай.


Явсаар байж УИХ-д хамгийн том ажил нь төсвийн л асуудал байдаг шүү дээ. Тоо асар их зөрж байна шүү дээ, 94 тэрбум төгрөгөөр орлого нэмэгдсэн гэж. Түрүүчийн оны төсвийг баримжаагаар муухан хийсний шинж шүү дээ. Тийм учраас энэ асуудлаа сайжруулъя гэдэг дээр протоколд оруулаад Тамгын газар ажлыг зохион байгуулах хэрэгтэй. Би санал хураалт явуулъя. 


Төрийн захиргааны шинэчлэл ба Засгийн газрын үйл ажиллагааны хөтөлбөр сэдэвт семинарт хамрагдаж байгаа иргэд сонгогчид манай хуралдаанд оролцож байна, та бүхэнд аз жаргал, сайн сайхан бүхнийг хүсэн ерөөе, ажлын амжилт хүсье.


Санал хураалт явуулъя. 2004 оны төсвийн гүйцэтгэл батлах тухай асуудлыг хэлэлцье гэсэн санал хураалт явуулъя.


Зөвшөөрсөн 32


Татгалзсан 7


Бүгд 39


82.1 хувийн саналаар хэлэлцье гэж байна.


Горимын санал гарсан байна, анхны хэлэлцүүлгээр нь батлая гэсэн санал гарчээ. Байнгын хорооноос. Энэ саналыг дэмжье гэсэн санал хураалт явуулъя.


Зөвшөөрсөн 32


Татгалзсан 7


Бүгд 39


82.1 хувийн саналаар горимын санал дэмжигдлээ.


Энэ дээр байнгын хорооноос асуулт байна. Батлах гээд байгаа төсөл дээр чинь  2004 оны төсвийн гүйцэтгэлийн орлогыг 671 тэрбум 908 сая 307.4 мянган төгрөгөөр гэсэн байхад, Байнгын хорооны дүгнэлтэн дээр өөр тоо байх юм. 634 тэрбум 345 сая 452.1 мянган төгрөг гэсэн өөр тоо байх юм. Аль тоогоор нь батлах ёстой юм бэ? Яагаад ингэж зөрөв энэ тоо. Тогтоол дээр бичигдсэн тоо, Байнгын хорооны дүгнэлтэнд орсон тоо хоёр яагаад зөрж байна. Алинаар нь батлах юм бэ? тэрнийг тодруулаадах.


Г.Занданшатар:
-Тогтоолоор нь батлах юм байна.


Ц.Нямдорж:
-Яагаад байнгын хорооны дүгнэлтэнд буруу тоо бичигдсэн юм, хэн хариуцлага алдсан юм бэ? Тогтоол дээр байгаа 671 тэрбум 908 сая 307.7 мянган төгрөгөөр орлогыг, зарлагыг 411 тэрбум 245 сая 511.5 мянган төгрөгөөр гэсэн ийм тоонуудыг батлая гэсэн санал хураалт явуулъя. Дэндүү хариуцлагагүй байна шүү. 


С.Ламбаа:
-Та буруу уншиж байна. 711-ийг 411 гэж уншсан.


Ц.Нямдорж:
-Би дахин уншъя. Төсвийн орлогыг 671 тэрбум 908 сая 307.4 мянган төгрөгөөр орлогыг, зарлагыг 711 тэрбум 245 сая 511.5 мянган төгрөгөөр гэсэн тоо батлагдлаа шүү.


Хоёрдугаарт, Байнгын хорооны дүгнэлт, орж ирж байгаа төсөл хоёр дээр зөрүү гарсан. Энэ зөрүү гарахад хэн хариуцлага алдсан, тэр хүнд арга хэмжээ аваад мэдэгдээрэй. Их Хурал дээр цэгийн ч алдаа байх ёсгүй шүү. Засгийн газар дээр хариуцлага алдсан бол Засгийн газар ажилтандаа хариуцлага хүлээлгээд мэдэгд, Их Хурал дээр алдаа гарсан бол Их Хурал мэдэгдээрэй. Ингээд энэ асуудлыг бүхэлд нь батлая гэсэн санал хураалт явуулъя. Монгол Улсын 2004 оны төсвийн гүйцэтгэлийг батлах тухай тогтоолыг батлая гэсэн санал хураалт явуулъя. 


Зөвшөөрсөн 33


Татгалзсан 6


Бүгд 39


84.6 хувиар батлагдлаа. Одоо завсарлачихаад дараачийн асуудалдаа оръё. Сумын Засаг дарга нар манай чуулганы үйл ажиллагаатай танилцаж байна. Та бүхэнд ажлын амжилт хүсч байна, сайн өвөлжиж, хавартаа сайн бэлтгээрэй, ажлаа сайн хийгээрэй, та бүхний ажлын өнгө төрхөөс монгол төрийн ажлын өнгө төрх бүхэлдээ хамаарах учраас засаг дарга нар орон нутагт маш сайн хариуцлагатай ажиллах ёстой гэдгийг хэлж, та бүхний ажилд гишүүдийнхээ нэрийн өмнөөс амжилт хүсч байна.






ЗАВСАРЛАВ.


Ц.Нямдорж:
-Төрийн байгуулалтын байнгын хороо дүгнэлт гаргасан байна. Дүгнэлтийг байнгын хорооны дарга Су.Батболд танилцуулна.


Монгол Улсын хууль. Эцсийн найруулга. Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай хэлэлцээрийг соёрхон батлах тухай.


1-р зүйл Монгол Улсад амьдарч буй ОХУ-ын цагаач иргэдэд эзэмшиж байгаа орон сууцыг нь үнэ төлбөргүй хувьчлах тухай Монгол Улсын Гадаад хэргийн яамны 2003 оны 6-р сарын 9-ний өдрийн А2003622 тоот нот бичиг болон ОХУ-аас Монгол улсад суугаа Элчин сайдын яамны 2003 оны 6-р сарын 2-ны өдрийн 105 тоот нот бичгийг Монгол улсын Засгийн газар, ОХУ-ын Засгийн газар хоорондын хэлэлцээр гэж үзэн түүнийг Монгол улсын Засгийн газрын өргөн мэдүүлснээр соёрхон баталсугай гэсэн редакц байна. Энэ редакц дээр санал байна уу? байхгүй байна.


Тогтоолын төсөл буцаах тухай редакц танилцуулъя. Монгол Улсын Их Хурлын чуулганы хуралдааны дэгийн 23-ын 3-ыг үндэслэн Монгол Улсын Их Хурлаас тогтоох нь: 1.Монгол Улсын Их Хуралд 2005 оны 4-р сарын 15-ны өдөр өргөн мэдүүлсэн санал асуулга явуулах тухай УИХ-ын тогтоолын төслийн хууль санаачлагч өөрчлөгдсөн тул уг төслийг санаачлагчид нь буцаасугай гэсэн ийм редакц байна. Санаачлагчид нь биш байх аа, санаачлагчид нь гэхээр чинь Багабанди гэж уншигдана даа. Энэ сүүлчийн хэсэг дээрээ жаахан анхааръя. Өөр санал байна уу? байхгүй байна. Хоёр редакц сонслоо.


Су.Батболд:
-УИХ-ын дарга, эрхэм гишүүд ээ, 


Улсын Их Хурлын нэр бүхий гишүүдээс Улсын Их Хуралд өргөн мэдүүлсэн Монгол Улсын Их Хурлын сонгуулийн тухай, Сонгуулийн төв байгууллагын тухай, Захиргааны хариуцлагын тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Эрүүгийн байцаан шийтгэх хуульд нэмэлт оруулах тухай, Монгол Улсын Их Хурлын сонгуулийн хууль хүчингүй болсонд тооцох тухай хуулийн төслүүдийг хэлэлцэх эсэх тухай асуудлыг Улсын Их Хурлын нэгдсэн хуралдаанаар 2005 оны 7 дугаар сарын 7-ны өдөр хэлэлцэж, төслүүдийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Тус Байнгын хороо Монгол Улсын Их Хурлын сонгуулийн тухай хуулийн  төслийг анхны  хэлэлцүүлэгт бэлтгэсэн тухай асуудлыг 2005 оны 10 дугаар сарын 4, 12, 19, 26, 11 дүгээр сарын 2, 22-ны өдрүүдийн хуралдаанаараа хэлэлцсэн болно.

Уг төслийг Байнгын хорооны хуралдаанаар бүлэг, зүйл, заалт бүрээр нь нэгбүрчлэн хэлэлцэх явцад Улсын Их Хурлын гишүүдээс найруулгын болон зарчмын зөрүүтэй 140 гаруй  санал гарсан ба уг төсөлтэй холбогдуулан Улсын Их Хурлын гишүүдээс гаргасан агуулгын буюу зарчмын өөрчлөлтийг тусгаагүй, илүү дэлгэрүүлэн тодорхой болгон тодруулсан, найруулгын чанартай саналуудыг тус Байнгын хорооны гишүүд дэмжсэн юм. 

Улсын Их Хурлын ээлжит сонгуулийг сонгуулийн жилийн 6 дугаар сарын сүүлийн хагасын аль нэг ням гаригт явуулж байх, Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийг Улсын Их Хурлын сонгуультай нэгэн зэрэг зарлан явуулахгүй байх, тойргийн хорооны дарга, нарийн бичгийн дарга орон тооны бус байх, хэсгийн хороог сум, дүүргийн иргэдийн Төлөөлөгчдийн Хурлын Тэргүүлэгчид байгуулдагийг өөрчлөн тойргийн хороо болон салбар хороо байгуулж байх, түүнчлэн намууд сонгуулийн эвсэл байгуулах, эвслийн гэрээ,  сонгогч шилжих, нэр дэвшигчийг бүртгэх, сонгуулийн сурталчилгаа явуулах, нэр дэвшигчийг нэр дэвшигчдийн нэрийн жагсаалтаас хасах болон хариуцлага хүлээлгэхтэй холбогдсон заалтуудын талаар Улсын Их Хурлын гишүүдээс гаргасан саналуудыг тус Байнгын хорооны хуралдаанд оролцсон гишүүд дэмжсэн болно. 

Харин Улсын Их Хурлын гишүүн А.Муратын гаргасан тойрог байгуулах улсын дундажийг аймаг, нийслэлд ялгавартайгаар тогтоох санал, Улсын Их Хурлын гишүүн Б.Жаргалсайхан, Д.Одхүү нарын гаргасан сонгуулийн хороодын бүрэлдэхүүнд намуудын төлөөлөл тэнцүү байх санал, Улсын Их Хурлын гишүүн Л.Гүндалай, Д.Одхүү, З.Энхболд нарын гаргасан сонгогчдын нэрийн жагсаалтыг хувилж олшруулах, тараахыг хориглосон заалтыг хасах санал, Улсын Их Хурлын гишүүн Б.Жаргалсайханы гаргасан нэр дэвшигчид тавигдах зээл, батлан даалтын болон бусад гэрээгээр хүлээсэн хугацаа хэтэрсэн өргүй байх, татварын өргүй байх зэрэг шаардлагыг хасах санал, Улсын Их Хурлын гишүүн С.Оюуны нам, эвслээс нэг мандаттай тойрогт нэр дэвшигчдийн 30-аас доошгүй хувь нь эмэгтэйчүүд байх, нэрийн жагсаалтаар нэр дэвшигчдийн нэрийн жагсаалтын эхний 19-д эмэгтэй нэр дэвшигчдийн нэрсийг байрлуулах зэрэг саналуудыг  Байнгын хорооны хуралдаанд оролцсон гишүүдийн олонхи дэмжээгүй бөгөөд зарчмын зөрүүтэй саналуудаар Улсын Их Хурлын гишүүн С.Баярцогт, Л.Гантөмөр, Л.Гүндалай, С.Оюун, З.Энхболд нар цөөнх болсон. 
Төсөлд тусгагдсан Улсын Их Хурлын сонгуулийг паралель тогтолцоогоор явуулах буюу Улсын Их Хурлын 38 гишүүнийг нэг мандаттай тойргоос, үлдсэн 38 гишүүнийг улс төрийн намуудын нэрийн жагсаалтаар олон мандаттай нэг тойргоос тус тус сонгох сонгуулийн тогтолцоог тус Байнгын хорооны хуралдаанд оролцсон гишүүдийн олонхи нь дэмжээгүй болно. 

Монгол Улсын Их Хурлын сонгуулийн тухай хуулийн төслийн талаар санал хураалгах зарчмын зөрүүтэй саналын томъёоллыг Та бүхэнд тараасан болно. 

Улсын Их Хурлын эрхэм гишүүд ээ,
 
Монгол Улсын Их Хурлын сонгуулийн тухай хуулийн төслийг анхны хэлэлцүүлэгт бэлтгэсэн тухай асуудлаар тус Байнгын хорооноос гаргасан  дүгнэлт болон уг төслийн талаархи зарчмын зөрүүтэй саналуудыг хэлэлцэн шийдвэрлэж өгөхийг Та бүхнээс хүсье.Анхаарал тавьсанд баярлалаа
 
Ц.Нямдорж:
-Байнгын хорооны санал дүгнэлттэй холбогдуулж асуулт асуух гишүүд байна уу? 


Б.Мөнхтуяа:
-Жендерийн талаар ганц асуулт асууя. Манай Монгол улс чинь Мянганы хөгжлийн зорилтондоо жендерийн тэгш байдлыг хангах талаар нэлээн дэвшилттэй саналуудыг оруулаад баталчихсан явж байгаа. Энэ бол маш том төрийн бодлогын баримт бичиг гэж ойлгож байгаа. Энийгээ ямар замаар хэрэгжүүлэх гэж байгааг би ойлгохгүй байна. Сонгуулийн тухай хуулинд чинь нэр дэвшигчдээс 30 хувь нь эмэгтэйчүүд байна гэсэн квотыг оруулаад энэ Сонгуулийн тухай хуулийн ажлын хэсэгт оролцсон гишүүд маань ажлын хэсгийн нөхдүүд маань маш их ажиллаж, энэ талаар олон төрийн бус байгууллагууд, иргэний нийгмийнхэнтэй уулзаж санаа бодлыг нь авч явж байсныг би санаж байна. Ер нь хууль бол иргэдээсээ гарсан саналыг хуулиндаа түлхүү тусгаснаараа хууль амьдрал дээр гараад хэрэгжих нөхцөл бололцоо нь хангагддаг гэж ойлгодог. Тэгэхээр иргэний нийгмээс, иргэдээсээ, нийгмээс хүсэж байгаа хүсэлт хүлээлтийг яагаад Төрийн байгуулалтын байнгын хороо маань дэмжсэнгүй, энэ саналыг унагачихав. 


Бид нар Мянганы хөгжлийн зорилтыг биелүүлэх жагсаалтанд чинь жендерийнхээ байдлыг маш их өндөр хувьд хүргэнэ гээд амалчихсан байгаа. Энэ зорилтоо яаж биелүүлэх юм, ямар замаар биелүүлэх юм, энэ төрийн бичиг баримт гэдэг чинь дуртай үедээ хэн нэг нь санал оруулж ирэхэд зүгээр тохиолдлын журмаар гар өргөчихсөн байдаг юмуу, эсвэл энийг ямар нэгэн бодлогоор биелүүлэх ёстой юмуу, энэ талаар тайлбар хэлээчээ, байнгын хороо.


Су.Батболд:
-Мөнхтуяа гишүүн ташаа ойлгосон юм шиг байна. Хуулийн төсөл дээр байгаа намын нэрсийн жагсаалтаар сонгогдох гишүүдийн 30 хувь гэдэг бол тэр заалт хэвээрээ байж байгаа. Сая манай байнгын хороон дээр унасан санал бол Оюун гишүүн санал гаргаад, нэг мандаттай тойрогт нэр дэвших дэвшигчдийн 38 тойрог байлаа гэхэд 38 хүн нэр дэвшинэ шүү дээ. Тэр 38 хүний 30 хувь нь эмэгтэй байх ёстой гэсэн санал гаргасан. Тэр саналыг нь дэмжээгүй.


Хоёрдугаарт, пропорционалиар намын нэрсийн жагсаалтаар сонгогдох хүмүүсийн нэрсийн жагсаалтаар сонгогдох хүмүүсийн нэрсийн жагсаалтыг хийхдээ эхний 19 нь заавал ч үгүй эмэгтэй байх ёстой гэсэн шаардлага тавьсан. Энэ бол хэтэрхий өндөр шаардлага байна гэж бодсон. Тэр утгаараа ч гэсэн Байнгын хорооны гишүүд дэмжээгүй байх. Тэрнээс хуучин байсан 30 хувь байж байгаа. 


38 унасан ч гэсэн цаад талд нь пропорциональ элементүүдийг оруулах боломж нь байж байгаа юм.


Э.Бат-Yүл:
-Байнгын хороон дээр 38 гишүүдийг нэг мандаттай тойргоос, 38 гишүүнийг улс төрийн намын нэрийн жагсаалтаар нэг мандаттай тойргоос гэсэн энэ санал бол уначихсан байна. Тогтолцооны санал уначихсан байна шүү дээ. Намууд энэ асуудал дээр юу гэж тохирч зөвшсөн юм бэ? Тогтолцоо уначихаар зэрэг сая Оюун гишүүн эд нарын хэлж байгаа, цаана явагдаж байгаа зарчмын шинжтэй их олон асуудлууд уначихаж байгаа шүү дээ. Тогтолцоо өөрчлөгдөхөөр л дагаад уначихаж байгаа юм.


Су.Батболд:
-Байнгын хороон дээр санал хураалт явагдсан байдал бол зөвхөн 38, 38 гэсэн хувилбарыг дэмжих үү гэдгээр санал хураалт явагдсан юм. Тэрнээс биш ерөөсөө энэ сонгож авсан параллель хэлбэрийн тогтолцоогоо авах уу, үгүй юу гэдгээр санал хураалт явагдаагүй юм. Тэгэхээр 38, 38 гэсэн хувилбарыг дэмжихгүй гээд гишүүд саналаа өгчихсөн. Бид нар яг хуулийн төсөл дээр байгаа 4.2 дахь заалтаар санал хураалт явуулсан. Тэрэн дээр сонгуулийг ийм харьцаагаар явуулна гээд заачихсан байгаа юм. Би бодохдоо цаана нь тойргийн тоог нааш нь цааш нь болгоод холимог тогтолцоог авах бололцоо байж байгаа. Эсвэл бүр томсгосон тойргийн можаритар системийг авах бололцоо байж байгаа. Эсвэл 76-гаараа явах тогтолцоо гээд аль ч хувилбарыг авах боломж нь нээлттэй байгаа гэж үзэж байгаа.


Тэгэхээр энэ унасан явдал бол бүхэлдээ тэр тогтолцоо уначихлаа гэсэн байдлаар хандах биш, бид нарын хуулийн ерөнхий концепц, санал хураах саналууд энэ чиглэлээрээ явж байгаа гэж ойлгож болно.


Намуудын асуудлаар байнгын хорооны хуралдааны дараа бид нар УИХ-ын дарга дээр УИХ-д суудалтай бүх намуудын дарга нарыг аваачиж ярилцлага зохион байгуулсан. Тэрэн дээр намуудын зүгээс энэ тогтолцоог сонгох асуудал дээр нэлээн идэвхтэй ажиллах зайлшгүй шаардлагатай байна гэдгийг хэлсэн. Намуудын хувьд байнгын хороон дээр ийм ийм тогтолцоог манай нам дэмжиж байна, энэ болж байна гэсэн байдлаар саналаа ирүүлчихсэн байж байгаа. Тэгэхдээ та нар дахин бодож үзээчээ. Монгол орны улс төрийн амьдралын төлөвшилт, улс төрийн намуудын төлөвшилт, цаашдаа энэ сонгуулийн тогтолцоо эерэгээр болон сөргөөр яаж нөлөөлөх юм, энэ асуудал дээр нэлээн анхаарлаа хандуулж дахин нарийн судалж үзээчээ гэдэг асуудлаар санал солилцсон. Намуудын дарга нар тэгж ярилцъя гээд тарсан байгаа.


Хэрвээ намууд энэ тогтолцоогоо ярилцахгүй байх юм бол дараачийн байнгын хорооны хурал дээр бид нар гишүүдийн гаргасан саналаар санал хураах боломжтой. Жишээлбэл, одоо над дээр хоёр санал ирчихсэн байж байна, гишүүн Баяртсайханы гаргасан сонгуулийн 51, 25 гэсэн хувилбар байж байна, гишүүн Идэвхтэний гаргасан томсгосон тойргоор явуулах гэсэн санал байж байгаа, гэх мэтчилэн гишүүдээс зарчмын зөрүүтэй санал ирэх юм бол дараачийн 7 хоногийн байнгын хорооны хуралдаан дээр шууд санал хураагаад энэ асуудлыг шийдэх боломжтой юм гэж үзэж байна.


Ц.Нямдорж:
-Бат-Yүл гишүүн ээ, өчигдөр ингэсэн юм, 38, 38 дэмжигдэхгүй болбол 2-р хэлэлцүүлгээр системээ дахин ярья, тэгээд 2-р хэлэлцүүлэгт эцэслээд ороод ирье, хувилбарууд олон байна гэсэн юм яриад, ерөнхийдөө ойлголцоод дууссан. 50, 20 хэдийг томсгосон, можаритар, одоогийн 76 гэх мэтийн янз янзын хувилбарууд байна, тэрнийг 2-р хэлэлцүүлгээр нь ярья гэсэн юм.


Д.Ганхуяг:
-38, 38 дэмжигдээгүй учраас өөрөөр хэлбэл хууль санаачилсан гишүүд хуулийнхаа төслийг татаж авах юмуу? өөрөөр хэлбэл ийм эрх зүйн орчин бүрдэх үү?


Намуудын саналыг албан ёсоор ирсэн саналыг танилцуулж, Их Хурлын нэгдсэн чуулган дээр танилцуулж өгөх боломж байна уу?
 
Су.Батболд:
-Хуулийн төслийг санаачлах ажлын хэсэг УИХ-ын даргын захирамжаар байгуулагдсан. Энэ ажлын хэсэг бол консенсусаар ажиллах ёстой гэж бодож байгаа. Хэн нэгэн гишүүн өөрөө санаачлаад ийм тогтолцоо байна гэдэг ч юмуу, 11 гишүүн өөрсдөө санаачлаад ийм тогтолцоо байна гэсэн байдлаар анх санаачлахдаа хандаагүй. Тэгэхээр ер нь зөвшилцлөөр ийм тогтолцоо авбал зүгээр юмаа, хамгийн тохиромжтой юмаа гэсэн байдлаар ажлын хэсгийн гишүүд бодсон байгаа байх. Яг өнөөдрийн байдлаар хуулийнхаа төслийг хэрэв энэ 38, 38 уначих юм бол татаж авъя гэсэн байдлаар албан ёсоор саналаа ажлын хэсэг дээр яриагүй байгаа. Ажлын хэсгийн гишүүд бүгдээрээ санал нэгдээгүй байгаа гэсэн үг.


Ер нь санаачилсан нэг гишүүн нь би хуулийн төслөө татаж авнаа гэснээр энэ хуулийн төслийг татаад авчих тийм бололцоо бүрдэхгүй гэж бодож байна.


Хоёрдугаарт, би намуудын саналыг зөндөө танилцуулсан даа. Хэрэв шаардлагатай гэвэл дахин танилцуулж болно. 


Ц.Нямдорж:
-Намуудаас ирсэн саналыг Ганхуяг гишүүнд бичгээр хувилаад өгчих. За асуулт дууслаа.Намуудын саналыг сонсгочих доо.


Су.Батболд:
-Эх орон намаас санал ирсэн. Эх орон нам хоёр янзын санал өгсөн байгаа. Цэвэр пропорциональ системийг хэрэглэн 76 мандаттай 1 тойрогт санал хураах хувилбарыг сонгож болох юмаа гэсэн байгаа. Хоёрдугаарт, Эх орон намаас УИХ-ын сонгуульд оролцсон нийт сонгогчдын 6-гаас дээш хувийн санал авсан нам эвсэлд гэснийг 6 хувийн босгыг 8 хувь болгож өөрчлөе гэсэн санал ирүүлсэн байгаа.


Хэрэв Эх орон намаас гаргаж байгаа цэвэр пропорциональ системийг сонгон авах боломжгүй тохиолдолд томсгосон тойргоор санал хураах хувилбараар сонгуулийн хуульд өөрчлөлт оруулахыг дэмжиж байна гэсэн ийм санал ирүүлсэн байгаа. 


Иргэний зориг-Бүгд найрамдах намаас санал ирүүлсэн байна. Манай нам сонгуулийн тогтолцооны талаар холимог хувилбар буюу пропорциональ элемент оруулах саналтай байгаа өмнөх байр сууриа дахин нотолж байна гэсэн санал ирүүлсэн байна.


Бүгд Найрамдах намаас санал ирүүлсэн байна. Манай нам сонгуулийн тогтолцооны талаар хуучин можаритар системээр томсгосон тойргоор явуулах саналтай байна гэсэн санал ирүүлсэн байна.


Ардчилсан намаас санал ирүүлсэн байна. Ардчилсан нам бол можаритар буюу пропорциональ системийн холимог хувилбарыг дэмжиж байна гэсэн санал ирүүлсэн байна.


МАХН-аас томсгосон тойргоор сонгууль явуулах нь зүйтэй гэсэн ийм саналыг ирүүлсэн байна. 


Ц.Нямдорж:
-За асуулт асууж дууслаа. Санал хураалт явуулна. Гишүүдэд санал тарсан гэж бодож байна. 26 хуудас, 139 санал хураалт явуулна. Тэвчээртэй суугаад маш анхааралтай сонсоод санал хураалтанд оролцоцгооё, нэлээн удаан хугацааны санал хураагдах байх шүү, энэ ер нь Монголын парламентын түүхэнд нэг асуудлаар гарч байгаа хамгийн том санал байх шүү гэж хэлчихье. За ингээд саналаа хураагаад явчихъя.


1.Төслийн “Монгол Улсын Их Хурлын 38 гишүүнийг  нэг мандаттай тойргоос,  38 гишүүнийг улс төрийн намуудын нэрийн жагсаалтаар олон мандаттай нэг тойргоос тус тус сонгоно.” гэсэн 4.2 дахь хэсэгт заасан сонгуулийн тогтолцоог  өөрчлөх. /Санал гаргасан: Улсын Их Хурлын гишүүн Д.Дондог, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 29


Татгалзсан 11


Бүгд 40


72.5 хувийн саналаар Дондог гишүүний санал дэмжигдэж байна. Хоёрдугаар хэлэлцүүлэг хүртэл системийнхээ асуудлыг дахин ярина.
 

2.Төслийн 3.1.3-ыг ”аль нэг намын гишүүн” гэж аль нэг улс төрийн намд гишүүнээр элсч бүртгүүлсэн бөгөөд тухайн намаас гарах өргөдлөө өгч гишүүний бүртгэлээс хасуулаагүй иргэнийг;” гэж өөрчлөх /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 33


Татгалзсан 8


Бүгд 41


80.5 хувийн саналаар Байнгын хорооны санал дэмжигдлээ.
 


3.Төслийн 4 дүгээр зүйлийн нэрийг “Улсын Их Хурлын гишүүдийн тоо, суудал хуваарилалт” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 29


Татгалзсан 13


Бүгд 42


69.0 хувийн саналаар Байнгын хорооны санал дэмжигдлээ.
 

 
4.Төслийн 6.1-ийн ”боловсрол ялгаваргүйгээр Улсын Их Хурлын гишүүнийг сонгох эрхтэй” гэснийг “боловсролоор ялгаварлагдахгүйгээр Улсын Их Хурлын сонгуульд оролцож, саналаа өгөх эрхтэй” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.
 

 
5.Төслийн  6.4-ийн “шүүхийн шийдвэрээр ухаан солиотой нь нотлогдсон” гэснийг “эрх зүйн чадамжгүй нь шүүхийн шийдвэрээр нотлогдсон” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 29


Татгалзсан 16


Бүгд 45


64.4 хувийн саналаар Байнгын хорооны санал дэмжигдлээ.
 

 
6.Төслийн 8.2-ын “6 дугаар сарын 4 дэх ням гариг” гэснийг “6 дугаар сарын сүүлийн хагасын аль нэг ням гариг” гэж өөрчлөх /Санал гаргасан: Улсын Их Хурлын гишүүн С.Батболд, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн С.Баярцогт/ энэ саналыг дэмжье гэсэн санал хураалт явуулъя.


Зөвшөөрсөн 32


Татгалзсан 13


Бүгд 45


71.1 хувийн саналаар Байнгын хорооны санал дэмжигдлээ.
 
 
7.Төслийн 8.3-ын “хамарсан” гэсний дараа “байгалийн гамшиг, гоц халдварт өвчин,” гэж нэмэх./Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 14


Бүгд 44


68.2 хувийн саналаар Байнгын хорооны санал дэмжигдлээ.
 
 
8.Төслийн “Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийг энэ хуулийн 8 дугаар зүйлд зааснаар Улсын Их Хурлын сонгуультай нэгэн зэрэг зарлан явуулна. Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийг зохион байгуулж явуулахтай холбогдсон бусад харилцааг тусгай хуулиар зохицуулна.” гэсэн  8.4 дэх хэсгийг хасах /Санал гаргасан: Улсын Их Хурлын гишүүн Д.Дондог, Ч.Раднаа, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн С.Баярцогт/ энэ саналыг дэмжье гэсэн санал хураалт явуулъя.


Зөвшөөрсөн 24


Татгалзсан 19


Бүгд 43


55.8 хувийн саналаар Байнгын хорооны санал дэмжигдлээ.
 


Юуны урьд цөөнх болсон гишүүн үг хэлээд, тэгээд тэр гишүүнийг дэмжиж нэг хүн, эсэргүүцэж нэг хүн үг хэлдэг. Тэр амьтан чинь байхгүй учраас яах ч аргагүй байна. Энэ дээр маргалдаад яахав, дэгийнхээ дагуу хуралдаанаа зохион байгуулаад явуулчихъя. Баярцогт гишүүнийг ирүүл. 


9.Төслийн 9.2-ын  “Сонгуулийн төв байгууллагаас” гэснийг хасч,  “нийтээр” гэсний өмнө “энэ хуулиар олгосон эрхийн хүрээнд” гэж  нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 

 
10.Төслийн 9.3-ын “Хэвлэл, мэдээллийн” гэсний дараа “хэрэгсэл болон ийм үйл ажиллагаа эрхэлдэг” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 33


Татгалзсан 9


Бүгд 42


78.6 хувийн саналаар Байнгын хорооны санал дэмжигдлээ.

 

 
11.Төслийн 10.1.1-д “ухуулагч, албан бичгийн хэвлэмэл хуудас, тусгай тэмдэг тавих хэрэгсэл болон тэдгээрийг хэвлэх, үйлдвэрлэх, тээвэрлэх, хүргэх” гэж  нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 
 
12.Төслийн 10.2-ын  “Улсын Их Хурал” гэсний дараа “тухай бүр” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 12


Бүгд 42


71.4 хувийн саналаар Байнгын хорооны санал дэмжигдлээ.
 


13.Төслийн 12 дугаар зүйлд “Тойрог байгуулах улсын дунджийг аймаг, нийслэлд ялгавартайгаар тогтооно.” гэсэн хэсэг нэмэх. /Санал гаргасан: Улсын Их Хурлын гишүүн А.Мурат, Төрийн байгуулалтын байнгын хороо дэмжээгүй учраас энэ саналыг дэмжих боломжгүй гэсэн санал хураалт явуулъя.


Зөвшөөрсөн 19


Татгалзсан 23


Бүгд 42


54.8 хувийн саналаар Байнгын хорооны санал унаж, Мурат гишүүний санал дэмжигдлээ.
 
 
14.Төслийн 12.2, 12.3-ын “хүн амын тоо” гэснийг “сонгогчдын тоо” гэж  тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 31


Татгалзсан 11


Бүгд 42


73.8 хувийн саналаар Байнгын хорооны санал дэмжигдлээ.
 

 
15.Төслийн 12.4.2-ийг “тойргийн сонгуулийн эрх бүхий иргэдийн тоо нь өмнөх сонгуулиас хойшхи хугацаанд 20-иос дээш хувиар өөрчлөгдсөн бол” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 34


Татгалзсан 7


Бүгд 41


82.9 хувийн саналаар Байнгын хорооны санал дэмжигдлээ.
 
 
16.Төслийн 14.3-ын “эрхлэн явуулна” гэснийг “эрхлэн явуулах бөгөөд тэдгээрийн бүрэлдэхүүн, үйл ажиллагааны талаар дараахь зарчмыг мөрдлөг болгоно:” гэж өөрчлөх ба мөн төслийн 14.4-14.9-ийг 14.3 дахь хэсэг болгож,  14.9-г дараахь байдлаар дэлгэрүүлэн томъёолох:

 

 
“сонгуулийн хороодын дарга, нарийн бичгийн дарга, гишүүн аль нэгэн нам, эвсэл, нэр дэвшигчийн талаар сурталчилгаа явуулах, энэ зорилгоор сонгогчоос сонгуулийн эрхээ хэрэгжүүлэхэд, түүнчлэн санал хураах, тоолох ажилд санаатайгаар саад хийх, бусдыг төлөөлж санал өгөх, саналын хайрцгийн лац битүүмжлэлийг гэмтээх, гарын үсэг хуурамчаар үйлдэх, саналын хуудас солих, хүчингүй саналын хуудсаар санал авах зэрэг хууль бус аливаа үйлдлийг зохион байгуулах, өөгшүүлэх, бусад хэлбэрээр дэмжихийг хориглох.”  

/Найруулгын чанартай санал, Төрийн байгуулалтын байнгын хороо дэмжсэн/ энэ саналыг дэмжье гэсэн санал хураалт явуулъя.


Зөвшөөрсөн 30


Татгалзсан 8


Бүгд 38


78.9 хувийн саналаар Байнгын хорооны санал дэмжигдлээ.
 

 
17.Төслийн 14 дүгээр зүйлд “сонгуулийн хороодын бүрэлдэхүүнд намуудын төлөөлөл тэнцүү байх”-аар тусгах. /Санал гаргасан: Улсын Их Хурлын гишүүн Б.Жаргалсайхан, Д.Одхүү, Төрийн байгуулалтын байнгын хороо дэмжээгүй, Цөөнх: Улсын Их Хурлын гишүүн Л.Гүндалай/

 


Ирцгүй байна, ирцээ бүрдүүлье.


Д.Одхүү:
-Энэ асуудал дээр Жаргалсайхан гишүүний саналыг дэмжиж байсан нөхцөл маань хоёр нөхцөл байгаа.Хэрвээ сонгуулийн төв байгууллага буюу сонгуулийн хороо босоо бүрэлдэхүүнээрээ саналаараа батлагдах юм бол би энэ саналаас нэрээ татаж авна гэсэн ийм нөхцөлтэйгээр оруулсан юм. 


Ц.Нямдорж:
-Тэгээд саналаа татаж байгаа юмуу?


Д.Одхүү:
-Yгүй. Одоохондоо ямар ч гэсэн энэ саналаа оруулаад санал хураалгачихаад, хэрвээ цаана сонгуулийн босоо бүтэц буюу орон тооны бус байна гэсэн нь дэмжигдээд явчих юм бол би энэнээс татаж авна. 


Ц.Нямдорж:
-Сонгуулийн төв байгууллага хууль ярих үедээ ярьж болно гэж үзэж байгаа юм байна. Ямар ч байсан 38 гишүүн болчихлоо, нэг гишүүний ирц дутлаа.


Д.Одхүү:
-Хамгийн гол нь сонгуулийн хороодын бүрэлдэхүүнд намуудын төлөөллийг заавал тэгш байлгахгүйгээр өнгөрсөн сонгуулиудын явцад иргэдийн хурлаас байгуулсан тохиолдолд тэгш бус харьцаа үүсч байгаа ийм тохиолдол байсан учраас энэ саналыг дэмжиж байгаа юм. Хэрвээ сонгуулийг зохион байгуулах ажлыг босоо бүрэлдэхүүнээр зохион байгуулах тохиолдолд тэнд дээрээс нь эхлээд намуудын тэгш харьцаа бий болгох ийм тохиолдолд энэ асуудал аяндаа алга болно гэсэн ийм үзэл бодолтой байгаа юм.


Ц.Нямдорж:
-Ирцээ бүрдүүлье. Бат-Эрдэнэ, Хүрэлсүх гишүүдийн дууд. Энхсайхан гишүүн яагаад картаа хийхгүй байгаа юм бэ?


М.Энхсайхан:
-Би тайлбараа хэлье. Сонгуулийн хууль бол монголын цаашдын улс төр, тогтолцоо эд нарт маш их нөлөөлөх тийм хууль. Тийм учраас энийг би нэлээн ирцийн өндөр бүрэлдэхүүнтэй хуралдаасай гэж дотроо хүсч байна.


Хоёрдугаарт, санал хураалгаж байгаа юм бол найруулгын чанартай гээд тавьчихсан, хүний анхаарал сарниулаад байгаа болохоос биш, үнэн хэрэг дээрээ найруулга биш, цаанаа агуулгын чанартай юмнууд цаанаа зөндөө л байгаа шүү дээ. Хуультай нь харьцуулаад тэр заалтуудад нь орсон юмнуудыг харьцуулж харах ямар ч бололцоо өгөхгүйгээр хурдан хурдан санал хураалгах нь би цаашдаа сөрөг үр дагавар авчирна гэж бодож байгаа учраас та бүгд шиг хурдан хурдан дараад байж чадахгүй байна. Тийм учраас түр зуур түдгэлзээд картаа сугалаад байгаа юм.


Ц.Нямдорж:
-Одоо картаа буцаагаад сугалчихсан уу? Эсвэл тайлбар өгөөд яваад байх юмуу, хуралдаан даргалж байгаа хүн нь хуучин төсөл дээр нь ийм байсан юм байна, одоо ингэж өөрчлөгдөх гэж байгаа юм байна гээд бүх заалтыг нь би тулгаж та нарт хэлж өгөх юмуу? 2-р хэлэлцүүлэг дээр тогтолцоогоо ярина гэж ярьсан шүү дээ. Энхсайхан дарга картаа хий, хэлэлцүүлгээ үргэлжлүүлье, асуудлаа ярья, энэ хуулийн хэлэлцүүлгийг маш нухацтай хийх ёстой гэдэг дээр санал нэг байна. Энэ системийнхээ асуудлыг ч гэсэн тэр, найруулгын чанартайгаар хуулинд сууж байгаа асуудлуудыг ч тэр 2-р хэлэлцүүлгийн үед маш анхааралтай үзээд дэгэнд зааснаар болохгүй юм байвал дахин санал хураалгаад 2-р хэлэлцүүлэгт оруулж ирүүлье.  Гишүүдийг нэлээн чөлөөтэй ажиллах бололцоо олгоё.


Одоогийн зовлон юунд байнав гэхээр хэтэрхий олон санал байгаа учраас тэр нь нэг хавтгай дээр буугаагүй байгаа учраас зарим зүйлийг ойлгоход хэцүү. Бид нарын эхний ээлжин зорилт бол энэ санал хураалтуудыг явуулаад эцсийн нэг хавтгай дээр төслөө буулгаж аваад тэгээд энэ нь болж байна уу, үгүй юу гэдгээ нэлээн боломжтой хэлбэрээр ярих эрхийг нь гишүүд байнгын хороодод өгөөд хэлэлцье. Тэрэн дотроо системийн асуудал байна, 38 сая дэмжигдсэнгүй, 50, 26-гийн асуудал байгаа, томсгосон тойргийн асуудал байгаа. Жижиг можаритарийн буюу 76-гийн асуудал байгаа, энэ юмаа намууд нь 2-р хэлэлцүүлгийн үедээ яриг. 


С.Оюун:
-Сонгуулийн хууль бол үнэхээрийн чухал хууль л даа, ажлын хэсэг өнгөрсөн оны 12-р сард УИХ-ын даргын захирамжаар батлагдаад Хувьсгалт намаас 5 гишүүн, Эх орон Ардчилал эвсэл тухайн үедээ 5 гишүүн, нэг бие даагч 11 гишүүнтэй байгуулагдсан юм. Ажлын хэсэг дээр Эх орон-Ардчилал эвслийг төлөөлж оролцсон 5 гишүүний хувьд бол Эх орон-Ардчилал эвсэл тухайн үедээ байхдаа эвслийн бүлэг хуралдаад тэр бүлгээс ямар даалгавар авсан бэ гэхээр тогтолцооны хувьд ийм байр суурьтай байна шүү, тийм байр сууриа хамгаалаад орсон л доо. Хувьсгалт намын хувьд бол хувьсгалт намын бүлэг хуралдаж яг гишүүддээ ийм байр суурьтай орно гэдгийг хэлээгүй учраас Хувьсгалт намын гишүүд өөрсдийнхөө итгэл үнэмшлээр 11 хүн ямар ч байсан системээ өөрчлөх ёстой юм, системээ өөрчилж байж цаашдаа олон жил яригдаад байгаа сонгуулийн үр дүнгээр болоод байгаа энэ савалгаануудыг арай хэлбэлзэл рүү оруулах, намуудын төлөвшилд арай нэмэр болох, ер нь цаашдаа улс төрийн тогтворжилтонд нэмэр болох ийм л концепцийг уг нь оруулж ирсэн ухаантай. 

  
Тэгээд дараа нь байнгын хороон дээр хэлэлцүүлгийн явцад системийн концепц нь унаж байна, Хувьсгалт нам бол томсгосон тойргийг дэмжиж байгаа гэдгээ албан ёсоор илэрхийлээгүй ч гэсэн бүлгийн дарга тэр саналыг байнгын хороон дээр хүргүүлсэн байгаа, санал хураалгахаар. Уг нь УИХ-ын сонгуулийг орон нутгийн сонгуультай зэрэг явуулах концепц оруулсан. Энэ бас байнгын хорон дээр унасан. Эмэгтэйчүүдийн квотын асуудлыг оруулсан, энэ бас байнгын хороон дээр унасан гэх мэтээр анх уг нь санаачилж байсан хүмүүсийн гол гол концепцийн чанартай зүйлүүд унаад байгаа учраас цаашдаа хэлэлцүүлэг явуулахад миний хувьд, санаачилсан хүний хувьд үнэхээрийн хэцүү байна л даа. Тэгэхээр би ямар горимын санал гаргаж байна вэ гэхээр байнгын хороон дээр ч гэсэн эхлээд системээ тохирчихоод, тэгээд дараа дараагийн асуудлуудаараа оръё. Яагаад гэвэл системээсээ хамаараад нэлээн олон зүйлүүд хамаарах гээд байна.Квотын асуудал ч юмуу, өөр олон асуудлууд хамаараад байгаа учраас эхлээд системээ ярьчихъя гэхээр үгүй системээ сүүлд нь болъё гээд бусад зүйлээ хийсээр байгаад хамгийн сүүлд нь системээ унагаачихаж байгаа юм. 


Одоо Их Хурал дээр ч гэсэн байдал давтагдаад байна л даа. За яахав системээ сүүлд нь гэж байгаад худлаа өөр бусад бүх асуудлуудаа ярьж байгаад хамгийн сүүлд нь системээ ярих нь шиг байна л даа. Миний горимын санал бол системээ эхлээд тохирч байж тэгээд дараа нь бусад санал хураалтаа явуулъя. Хэрэв системээ тохирч чадахгүй томсгосон тойргоор батлагдах юм бол анх санаачилсан бид нарын хувьд энэ хуулийг санаачлах нь ч утгагүй болчихож байгаа байхгүй юу. Санаачилсан нэртэй, тэгсэн хэрнээ бид нарын анх оруулсан концепцоос тэс хөндлөн юм батлагдчихаар санаачилсан гэдэг нэр зүүхэд хүртэл хэцүү байна шүү дээ бид нар.


Тийм учраас эхлээд одоо хэлэлцүүлгээ түр зогсоогоод тэр систем дээрээ эхлээд тохирмоор байна. Ямар байдлаар тохирдог юм. 76 гишүүн албан бусаар сууж байгаад гараа өргөөд тохирдог юмуу, яадаг юм. Тэгэхгүй бол худлаа ингээд тойроод тийм ч байж болно, ийм ч байж болно гээд байх юм. Ингэсээр байгаад цаг барсаар байгаад анх санаачилсан хүмүүсээс тэс хөндлөн хууль гарчих гээд байна шүү дээ. Тийм учраас бухимдаад байна л даа. Горимын санал бол одоо хэлэлцүүлгийг зогсоогоод систем дээрээ тохирсны дараа орж ирж энэ хэлэлцүүлгийг үргэлжлүүлье гэсэн ийм саналтай байна.


Ц.Нямдорж:
-Системээ 2-р хэлэлцүүлгийн үед тохирчихъё гэсэн шүү дээ. Одоо энэ бүх гишүүд үг хэлээд яахав дээ, санал хураагаад явбал яасан юм бэ? Саналаа хураагаад ямар ч байсан нэгдүгээр хэлэлцүүлгээ хийгээд энэ саналуудаа хавтгай дээрээ сайн буулгаж аваад тэрэн дотор болохгүй юм байгаа бол байнгын хороон дээрээ дахин яриад, засаад ингээд хэлэлцээд явах байдалтайгаар жаахан тавиухан ярья энэ хуулийг. Энэ маш их санал, томъёолол өөрчлөгдөж байгаа учраас одоо энэний учрыг олоход их хэцүү. Энэ санал хураалтыг дуусгаад яг ийм юм гарах нь ээ гэсэн ийм хар зураг гараад ирэхэд тэрэн дээрээ яриад явчихъя. 14-р зүйлийн талаар юу нь яаж өөрчлөгдөх гэж байгааг хэлж өгч болж байна, эсвэл энийг би хийх ёстой юу, гишүүд өөрсдөө хийж байж санал өгөх ёстой юу?


Архангай аймгийн Цэнхэр сумын эмч нар Ламбаа гишүүний урилгаар манай чуулганы хуралдаантай танилцаж байна. Эмч нартаа хүн ардын эрүүл мэндийн төлөө сайн ажиллаж… уучлаарай, Батболд гишүүний урилгаар ХААИС-ийн инженерийн сургуулийн ахмад багш нар нэр бүхий 14 хүн чуулганы ажиллагаатай танилцаж байна. Та бүхний сурган хүмүүжүүлэх үйлсэд амьдралд аз жаргал, сайн сайхан бүхнийг хүсэн ерөөе. 


Сүхбаатарын Батболд сайдыг дуудъя, Энхболд дарга хаана байна, Гончигдорж дарга бүлгийнхээ гишүүдийн ирцийг сайжруулъя, тэгээд ирсэн гишүүдээ санал хураалтанд оруулъя, ажлаа түгжээд байх биш цаашаа жаахан явуулж ойлголцохыг бодъё. Түгжээд эндээс ямар ч сайн юм ярихгүй.


Д.Лүндээжанцан:
-Өнгөрсөн оноос хойш итгэлцэл дээр тулгуурлаад ойлголцол дээр тулгуурлаад явж ирсэн. Бид энэ 11 хүн хуулийн төсөл бариад, энэ хуулийн төсөл үнэхээр ярвигтай хууль учраас олон ч төр, манай Төрийн байгуулалтын байнгын хороо, түүн дээр ажилласан ажлын хэсэг сайн ажилласан, тэрнийг хэлэх хэрэгтэй. Ер нь олон улсын практикт аль ч газар зөрчилтэй юмаа хойш нь явуулаад, аль болохоор урагшаа явж байхын төлөө явж ажиллаж ирсэн шүү дээ. Хэлэлцэх эсэхээ шийдчихсэн, одоо 1-р хэлэлцүүлгээ Төрийн байгуулалтын байнгын хороон дээр олон хоног, нухацтай авч үзээд хэлэлцээд ирлээ. Түрүүний ярьсан тогтолцооны асуудлыг дуусаагүй гэж ойлгож байгаа учраас хууль санаачлагчдын зүгээс бид ямар ч байсан энэ тогтолцоогоо өөрчлөх ёстой юм байна гэдэг ийм ойлголтоор ажлын хэсэг саналаа оруулсан. Энэ шавхагдаж дуусаагүй гэж ойлгож байгаа. Ямар хувилбар байх вэ, хэдүүлээ ямар ч байсан Их Хурлын даргын хэлснээр нэг хавтгай дээр буулгаж аваад тэгээд ярьцгаая. Яаж ямар хувилбарыг авах вэ, хүн хэлээрээ шүү дээ. 


Тийм учраас бид бүхэн ойлголцох болов уу. Тэрнээс биш нэг нь хүч түрэмгийлж батлахгүй гэж ойлгож байгаа энэ хуулийг. Ямар ч байсан бид ойлголцоод Сонгуулийн хуулийг энэ удаагийн парламент батлаад гаргана гэдэг бол энэ түүхэн үйл явдал болно. Монголын төрийн тогтолцооны. Энэ хариуцлагаа цөмөөрөө ойлгож байгаа учраас энэ зэрэгтээ явж өдий хүрсэн гэж бид ойлгож байгаа. Ийм учраас тогтолцоо шавхагдаагүй байна.


Yүнтэй холбогдуулаад жендерийн асуудал тэр тогтолцооноосоо шалтгаалаад ямар хувилбараар энийг авах вэ гэдэг асуудал бас нээлттэй хэвээрээ гэж үзэж байна. Бололцоотой бүхнийг ашиглахын төлөө байна.


Хоёрдугаарт, орон нутгийн сонгуультай хамт явуулах тухай асуудлаар бид тийм санал оруулж ирсэн, энэ нь унасан. Гэлээ гэхдээ хамт явуулах асуудал бас нээлттэй байгаа. Хамт ч явуулж болно, явуулахгүй ч байж болно. Амьдрал баян учраас би яагаад Төрийн байгуулалтын байнгын хороон дээр уначихав гэж ойлгохоор гарцаагүй шаардлага гараад амжихгүй ийм тохиолдолд техникийн болон бусад нөхцөл байдлын тохиолдолд энэ хуулин дээрээ хатуу заагаад өгсөнөөр юмыг нь хязгаарлачих болов уу, бас хаалт болчихож байгаа учраас болж өгвөл хамт явуулах асуудал нь хориглоогүй учраас нээлттэй юм.


Ийм учраас энэ асуудлуудаа эхэлж нэг шийдчихээд бусад шийдэж чадахгүй асуудлаа орхиод шийдэж чадахаасаа яваад эцсийг хүртэл үзээд тэгээд хамгийн сүүлд нь бид хуучин тохиролцоогоороо яахав, ямар тогтолцоогоо тогтож авах вэ гэдгийг аваад үзвэл яасан юм бэ? Одоо ингээд цаашаа явахаар улам гацаа үүсээд яваад байна. Ийм учраас харилцан ойлголцоод явъя гэж би Их Хурлынхаа гишүүдэд уриалмаар байна. Бүгдээрээ харилцан ойлголцъё. Хүн болгоны санаанд нийцэхгүй. Эхлээд тогтолцоогоо шийдчихлээ гэхээр нэг хэсэг нь хүлээж авахгүй. Тэгээд дараа дараагийн юманд саад болоод байдаг, ийм учраас эхлээд зарчмын бус шинжтэй зүйлүүдээ хумиж авчихаж байгаад, хамгийн сүүлд нь тэрэн дээрээ үлдээгээд ярья, тэгээд 2-р хэлэлцүүлэгт оруулж ирэх, батлах эсэх асуудал бид бүгдийн өөрсдийн асуудал учраас тэрэн дээрээ нээлттэй үлдээгээд явъя. Ийм учраас цаашаа явъя гэсэн  горимын санал гаргаж байна.


Ц.Нямдорж:
-Хуралдаан битгий будилуулаад бай, орхиж явна гэсэн асуудал байхгүй. Заримыг нь орхиод явъя гэж байна, тийм юм байхгүй.


Д.Лүндээжанцан:
-Орхиод явъя гэдэг нь нээлттэй үлдэж байна шүү дээ, тогтолцооны асуудал нээлттэй үлдэж байна. Тийм учраас цаашаагаа явъя гэсэн горимын саналтай байна.


Ц.Нямдорж:
-Орхиж явна гэсэн асуудал байхгүй. Тогтолцооны асуудал дээр 2 дахь хэлэлцүүлгийн өмнө улс төрийн намууд ойлголцоогүй цагт би энэ хуулийг 2-р хэлэлцүүлэгт оруулахгүй. Тийм учраас энэ дээр гишүүд бодоод байх шиг байна. Ингэж байгаад ямар байдлаар аргалж байгаад хүчээр тогтолцоог нь баталчих гээд байна гэж. Тийм юм байхгүй. Улс төрийн намууд ярьсаар байгаад ямар нэгэн ойлголтонд хүрээд, энүүгээр нь батлая гэсэн тийм ойлголтонд хүрч чадах хүртэл нь 2-р хэлэлцүүлэгт оруулахгүй. Би энийг л хэлж чадна. Хуралдаан даргалж байгаагийн хувьд. Ойлголцох ёстой. Энэ хууль бол монголын цаашдын хувь заяаны асуудал байгаа учраас, эрх ашгийн асуудал байгаа учраас, оршихуй эс оршихуй асуудал байгаа учраас энэ дээр улс төрийн намууд ойлголцох ёстой.Тийм учраас систем дээрээ намууд ойлголцож чадаагүй байгаа тохиолдолд 2-р хэлэлцүүлэгт би оруулахгүй. Ингээд санал хураалтаа явуулъя. Энхсайхан гишүүн картаа хийчих. Санал хураая.


Би маш ойлгомжтой байдлаар хэлж болох юмаа хэлчихлээ шүү дээ. 


М.Энхсайхан:
-Сонгуулийн хууль бол Yндсэн хуультай бараг эн тэнцэхүйц төрийн байгуулалт, Монгол төрийн цаашдын чанар чансаа, элдэв юманд нөлөөлдөг маш чухал хууль, энэ дээр санал нэгдэх байх. Гэхдээ энэ хуулийг хийхдээ зөвхөн Их Хурлын гишүүд энд суугаад кноп дараад шийдчихдэг хууль биш ээ. Энэ дээр намууд хоорондоо ярьж ойлголцсон байх ёстой. Би бол эхлээд Сонгуулийн хуулийн концепцоор намууд өндөр түвшний зөвшилцөлд орсон байж байж тэр хуулин дээр ажиллах ёстой гэж хэлмээр байна. Түүнээс хойш тэр концепцийг нь дараа шийдчихье, одоо ингээд яаж ажилладаг журмыг нь шийдчихье гээд явах юм бол буруу болно. Хөл толгой нь хаана байгаа гэдгийг нь эхлээд шийдчихээд, дараа нь тэр хөл толгойнуудыг хооронд нь яаж холбох вэ гэдэг юмаа шийддэг болохоос биш, гэдэс дотрыг нь баахан шийдчихээд, дараа нь толгойг нь доор нь аваачаад тавьчих юм бол буруу болно шүү дээ. Тэгэхээр өөрөө хандлага нь буруу байна. Тийм учраас би намуудын хооронд өндөр түвшний зөвшилцөлд хүрсэн ийм төслийг хэлэлцүүлэх нь зүйтэй гэсэн ийм байр суурьтай байна. Түүнээс биш ингэж шууд явж боломгүй байна. Энэ бол Yндсэн хуультай эн тэнцхүйц хэмжээний маш төвөгтэй бөгөөд маш их үр дагавартай хууль. Энэ дээр үнэхээр бодож шийдэхгүй бол болохгүй. Тийм учраас болохгүй байна, хэлэлцэж байгаа арга чинь буруу байна гэж хэлмээр байна.


Ц.Нямдорж:
-Намуудын өндөр дээд түвшний уулзалтууд 2-р хэлэлцүүлгийн өмнө хийгээд ганцхан системийн л асуудал байгаа л даа. Өөр энд маргаад байх юм байхгүй. Тэгээд 2-р хэлэлцүүлэг дээр өндөр дээд хэмжээний уулзалт нь болоод тохиролцоондоо хүрсэн үед нь 2-р хэлэлцүүлэгт би оруулчихъя. Их Хурлын гишүүд ажлаа явуулахаа бодох хэрэгтэй. 38, 38 гэдэг л дэмжигдээгүй, бусад бүх юм нээлттэй байгаа.


Одоо энэ төслийн саналууд хураагдаад явах юм бол эцсийн дүндээ яг тийм холимог системийн заалтуудтай энэ төсөл бууна. Тэрнийгээ л дараа нь ярилц. Дараа нь системийн сонголт хийгдэнгүүт, тэрнийгээ дагасан жаахан өөрчлөлтүүд хийгдэнэ. Тэр 2-р хэлэлцүүлгийн үед хийгдэнэ. 


Э.Бат-Yүл:
-Яг одоо байнгын хороогоор хэлэлцэгдээд Их Хурал дээр орж ирж байгаа энэ байдлаараа бол Их Хурлын дарга дэгээ бариад явж байна л даа. Асуудал юу байсан гэхээр миний ойлгож байгаагаар ийм зарчмын шинжтэй зүйлээ байнгын хороон дээрээ намууд их нягт тохирч байгаад орчих ёстой байсан байхгүй юу. Байнгын хорооныхон чуулган дээр аваад ороод ирэхээр зэрэг чуулган дээр дэгээрээ явах ийм байдалд орчихоод байна л даа. Тэгэхээр одоо бид нар мэдэж байгаа, төсвийн хуулиас бусад хууль дэгээр хууль хэлэлцдэг ердийн журмаар явж байна. 1-р хэлэлцүүлэг дээр олонхи цөөнх болоод явчихдаг. 2-р хэлэлцүүлэг дээр ингэх бололцоо байдаггүй шүү дээ. Хамгийн гол нь. 1-р хэлэлцүүлэг дээр зүйл бүр дээр олонхи цөөнх болоод, тэгээд олонхи цөөнх санаа оноогоо ярилцах боломж чуулган дээр гардаг. 2-р хэлэлцүүлэг дээр ийм боломж байдаггүй. 


Хамгийн гол зовлонтой юм юу гараад байна вэ гэхээр байнгын хороод авч орж ирээд нэгдсэн чуулганы хуралдаанд орчихсон, Их Хурлын дарга дэгийнхээ дагуу саналаа хураалгаад явах гэдэг гэтэл энэ дээр яг зарчмын шинжтэй асуудлууд нь түрүүнд Энхсайхан гишүүний хэлдэг найруулгын шинжтэй юм шиг мөртлөө цаанаа зарчмын шинжтэй асуудал хөндсөн юмнууд явж орж ирээд байгаа юм. Сая жишээ нь Одхүү гишүүний саналыг би дэмжих гэж байхдаа яг Одхүү гишүүний хэлж байгаа томъёоллоор нь дэмжих гэсэндээ биш агуулга нь юу гэхээр зэрэг жишээ нь, сонгуулийн хороодын бүрэлдэхүүнийг нэг нам нь давамгайлахгүй гэдгийг нь төсөл дээрээ хэлж байгаа. Давамгайлахгүй гэдэг нь хууль зүйн утгаараа ямар нэр томъёолол гэдэг нь тодорхойгүй. Энэ нь олонхи болохгүй гэсэн үг үү нэг нам нь. Юу гэсэн үг вэ гэдэг нь тодорхойгүй.


Сонгуулийн хороодыг ийм их улс төрийн институцуудээ оролцуулсан сонгуулийн хороо сонгуулийн дүнгийн дараа улс төрийн маргааныг шийдвэрлэж чадах уу, үгүй юу гэдэг бид нарын өмнө их том асуудал байж байгаа шүү дээ. Та нар хараарай, би ирэх 2008 оны ч юмуу дараагийн сонгуулийг улс төрийн хувьд төвөгтэй, зөрчилтэй, гарсан шийдвэрийг нэг мөр сахин биелүүлж чадах уу, үгүй юу гэдэг асуудал тавигдсан, улс төрийн зөрчилд орох хэмжээнд очно, энэ дээр би эргэлзэхгүй байна. Гэтэл тэр үед одоо энэ орж ирж байгаа сонгуулийн хорооны асуудал хороод гэчихсэн байгаа ерөнхий хороо ч байгаа, салбар хороо ч байгаа, тойргийн хороод бүгд орчихоод байж байна. 


Одоо энэ зарчим батлагдах л юм бол дараа нь Сонгуулийн ерөнхий хорооны журмыг хуулиар тогтооно гэсэн. Тэрэн дээр чинь Сонгуулийн ерөнхий хорооны яг энэ зарчмаар байгуулагдаад эхлэнэ. Ийм юм болчихоод байгаа юм л даа. Энийг яаж зохицуулах бол гэдэг асуудал. Горимын санал энд тийм боломж бий юу, Их Хурлын гишүүдээр санал хураалгаад. Яагаад гэвэл Байнгын хороон дээр гарч ирээд олонхи цөөнх болсон зарчмын зөрүүтэй саналууд маань зарчмын саналууд болж орж ирчихээд байгаа юм. Тэгэхээр байнгын хороо руу Их Хурлын чуулганы хуралдаан дээр санал хураалгаад буцаах боломж бий юу?


Ц.Нямдорж:
-Байхгүй. Би та нарт маш ойлгомжтой хэлээд байна шүү дээ, системийн хувьд 2-р хэлэлцүүлгийн үед тохиролцож нэгдсэн ойлголтонд хүрэхгүй бол 2 дахь хэлэлцүүлэгт оруулахгүй нэгдүгээрт.


Хоёрдугаарт, энэ саналуудаа хураагаад нэг хавтгайн дээр буулгаад ав, тэрэн дотор чинь ганц нэг нь дотроо зөрчилтэй, бусад хуультай зөрчилтэй ийм юмнууд байхыг үгүйсгэхгүй. Тийм юм байвал 2-р хэлэлцүүлэг дээр нь чөлөөтэйхэн яриад, саналаа хураалгаад тэгээд цэгцэлчихье. Ийм бололцоо дэгийн хуулинд бий. Мөрдөж байгаа хуультай зөрчилдөж байгаа буюу дотроо зөрчилтэй бол 2-р хэлэлцүүлгийн үед санал хурааж болно гэсэн заалт байгаа. Тийм учраас 2-р хэлэлцүүлгийн үед дотор нь зөрчил байгаа бол засч болно.


С.Отгонбаяр:
-Сонгуулийн хуулийн ажлын хэсэгт орж ажиллаж байхад гишүүд ажлын хэсгийнхэн нэлээн их ачаалалтай олон санаануудыг гаргаж энд хэлэлцүүлж оруулж ирсэн байгаа гэдгийг юуны өмнө хэлэх хэрэгтэй байх. Гэхдээ өнөөдөр яг ингээд улс төрийн намуудын хувьд гэх юм бол өөрсдийнхөө байр суурийг ямар системээр явах вэ гэдгээ тодорхой албан ёсоор мэдэгдчихсэн байж байгаа. Хэдийгээр байнгын хороон дээр энэ асуудлыг ажлын хэсгийн гаргасан саналуудыг хураалгаад зарим нь дэмжигдсэн, зарим нь дэмжигдээгүй явж байгаа тохиолдолд энэ хүмүүсийн ажилласан, мөн байнгын хорооны гаргасан энд хэлэлцэгдсэн асуудлуудаа энэ хэлэлцүүлгээрээ явуулаад 2-р хэлэлцүүлэг дээрээ Их Хурлын даргын хэлж байгаа ерөөсөө системээ тохирч байгаад оруулах асуудал дээрээ улс төрийн намууд болон одоо энд сууж байгаа гишүүд маань бас байр сууриа илэрхийлээд энэ хэлэлцүүлгээ цааш нь үргэлжлүүлээд явуулсан дээр байх.


Эндээс бас заавал ч үгүй шаардлагатай зүйлүүд Сонгуулийн хуулинд өөрчлөлт оруулахдаа бодож энийг нэлээн олон талаас нь харж үзээд шийдвэрлэсэн, тусгасан асуудлууд их олон байгаа учраас. Жил гаруй хугацаанд явж байна шүү дээ. Yндсэндээ ноднин Их Хурал зохион байгуулагдсанаас хойш сонгуулийн хууль маань анх яригдаад гарч ирээд ажлын хэсэг байгуулагдаад ямар системээр явах вэ гэдгээ хоёр том хүчин бас тохиролцоод ингээд оруулж ирсэн асуудал байгаа. 


Нэгэнтээ энэ хүрчихсэн байгаа ажлыг өнөөдөр цаашаа явуулмаар байгаа юм. Цаашаа явуулахгүй бол үнэндээ явахгүй нь. Тэгэхгүй бойкод хийгээд суучихсан тохиолдолд цаашаа явж өгөхгүй, 2 дахь хэлэлцүүлэг ч гэж байхгүй бас цаг алдах асуудал байгаа. Энэ хуулийг маш хурдан гаргаж бид нар баталж өгөөд цаашаа ажил болгох асуудлаа бодохгүй бол болохгүй нь ээ. Тийм учраас би Их Хурлын даргын саналтай нэгэн адил горимын санал гаргаж байна. Энэ хэлэлцүүлгийг явуулаад 2 дахь хэлэлцүүлэг хийх үед улс төрийн намууд, гишүүд системээ тогтсоны дараа 2 дахь хэлэлцүүлгээ явуулна гэдэг дээр байр сууриа илэрхийлж энэ горимын саналыг гаргаж байна. 


Тийм учраас энэ дээр Их Хурлын дарга санал хураалгасан ч болно шүү дээ.


Д.Одхүү:
-Ажлын хэсэг УИХ-ын бүтцийн бусад байгууллагууддаа УИХ-ын гишүүд ялангуяа хүний өөрийн гэлтгүй ялангуяа байнгын хорооноос гарсан ажлын хэсэг муу ажилласан шүү дээ. Өөрсдөө муу ажиллаад оролцохгүй байж байгаад уншаагүй байж байгаад, ойлгохгүй байж байгаад тэгээд одоо гэв гэнэтхэн байнгын хорооноос эхлээд ухаантай царайлаад байх юм бол ерөөсөө ажилд хортой гэж үзэж байна. Би Ардчилсан намын гишүүн. Ардчилсан намын эрх ашгийг энд хамгаалж чадна. Бие даагч учраас иргэдийнхээ эрх ашгийг хамгаалж чадна. Энд орж байгаа асуудлууд дотроос зарчмын биднийг хуурчихаар юмнууд биш, зүгээр энгийн аль ч системийн үед байх ёстой асуудлууд байгаа шүү дээ. Энэ асуудлуудыг бид нар 2 сар гаруй ухандаж байж нэг юм оруулаад ирэхээр системтэйгээ холболгүйгээр яв л даа. 2-р хэлэлцүүлгээс өмнө хэрвээ системээ тохиролцохгүй бол би бусад гишүүдийнхээ адилаар хурлыг хаяхад бэлэн байна. Тэрнээс өмнө энэ 100 гаруй саналуудыг, энэ олон сарын хөдөлмөрийг та нар нэг уншаад ойлгох нь ойлгоод, ойлгохгүй нь ядахдаа асууж байгаад ч гэсэн энэ саналаа хураагаад явуулчихаач дээ. Тийм л хүсэлт байна. Энэ дотор зарчмын юмнууд байхгүй байгаа шүү.


Ц.Нямдорж:
-З.Энхболд, М.Энхсайхан, Зоригт, Оюун гишүүд картаа хийчих, одоо саналаа хураая.


Л.Гантөмөр:
-2-р хэлэлцүүлэгт орохоос өмнө намуудын хоорондын зөвшилцөл тодорхой ойлголцол бий болохоос наана оруулахгүй гэж байна шүү дээ. Энэ ойлголцол гэдгийг юу гэж ойлгох вэ? Өнөөдөр намуудын төлөөлөл болсон гишүүдийн хоорондын ойлголцлыг ярих юмуу, эсвэл намын дарга нар систем дээрээ тохироод энэ системийг бид хүлээн зөвшөөрч байна гэсэн гарын үсэгтэй бичиг баримтыг ойлгох уу? энийгээ тодорхойлж гаргахгүй бол ээдрээтэй байна. 


Ц.Нямдорж:
-Улаан, Хүрэлсүх, М.Энхболд нарыг дуудаач, хаачсан юм бэ? Картуудаа хийгээч, саналаа хураая, маш ойлгомжтой асуудлыг яриад байхад зөрүүдлээд байх хэрэггүй шүү дээ, энэ хуулийг гаргахын төлөө ажиллацгаая, хариуцлагатай байя. Системээ 2-р хэлэлцүүлгийн үед намууд тохиролцож чадахгүй бол 2-р хэлэлцүүлэгт оруулахгүй. Өөр хуультай зөрчилдсөн, бас дотроо зөрчилдсөн юм гараад ирэх юм бол 2-р хэлэлцүүлгийн үед нь засъя. Ийм байдлаар санаа нийлсэн хууль гаргая, энэ талын нөхцлийг бүрдүүлэхийн тулд энэ саналуудыг хураах хэрэгтэй байна гээд байхад бас зөрүүдлээд байж хэрэггүй шүү дээ.


Л.Гантөмөр:
-Яагаад зөрөлдөөд байна вэ гэхээр Төрийн байгуулалтын байнгын хороон дээр манай Ардчилсан намын гишүүдээс гаргасан тодорхой саналуудаас бараг нэгийг нь ч хүлээж аваагүй. Бид нар зарчмын зөрүүтэй санал дээр цөөнх болоод үгээ хэлье гэхээр та энэ дээр тэмдэглэгдээгүй учраас үг хэлүүлэхгүй гээд байх юм. Яг үнэн дээр бол Байнгын хорооны дүгнэлтэн дээр биччихсэн байгаа шүү дээ. Ардчилсан намын гишүүдийн нэрийг тавиад эд  нар зарчмын зөрүүтэй санал дээр цөөнх болсон гэж. Ойлголцох тодорхой илэрхийлэл бидэнд бас хэрэгтэй байна шүү дээ, зарим нэг зүйл дээр.


Ц.Нямдорж:
-Тамгын газраас бэлтгэж өгсөн энэ санал дээр нэр дурдсан гишүүдээр үгийг нь хэлүүлээд явж байгаа шүү дээ. Ингээд санал хураалтаа явуулбал яасан юм бэ? 3 гишүүн картаа хийх хэрэгтэй байна. Дотроо зөрчилтэй, бусад хуультай зөрчилтэй саналыг шууд хэлэлцэж болно гэсэн заалт нь бий. Системийн хувьд бүр задгай үлдэж байна 2-р хэлэлцүүлэгт. 38, 38 л дэмжигдэхгүй байгаа болохоос биш бусад системүүдийн хувилбарууд хэлэлцэхэд нээлттэй үлдэж байна.


Э.Бат-Yүл:
-Таны ярьж байгаа юмнууд нэлээн дэгийн бус шинжтэй зүйлүүд ч яриад байгаа юм. Нэгдсэн чуулган дээр гишүүд дэмжчихсэн асуудлаа хамгаална шүү, гишүүд. 2-р хэлэлцүүлэг дээр хамгаалаад суучихна. Тэгэхэд их төвөгтэй байдал үүсчихнэ шүү дээ. 


Ц.Нямдорж:
-намууд ярих юм ганцхан систем л байгаа шүү дээ, өөр юм байхгүй шүү дээ.


Э.Бат-Yүл:
-Тийм биш.


Д.Лүндээжанцан:
-23.12.3.Эцсийн хэлэлцүүлгийн явцад дараахь асуудлаар санал хурааж чуулганд оруулж болно. Эхний хэлэлцүүлгийн үед гүйцээн боловсруулахаар шийдвэрлэсэн төслийн зүйл заалт байгаа бол. Тэр нь нөгөө тогтолцоогоо хэлж байгаа юм, тэрнийг нээлттэй орхиё гээд. Хоёрдахь нь эхний хэлэлцүүлгээр санал хурааж шийдвэрлэсэн боловч уг асуудлаар дахин санал хураах шаардлагатай гэсэн зохих байнгын хорооны саналыг чуулганы хуралдаанд оролцсон гишүүдийн 3/1 нь дэмжсэн бол. Ингэхээр ийм ийм санал хураалтыг 2-р хэлэлцүүлэгт тогтолцоотой холбогдуулж ийм ийм өөрчлөлт оруулах шаардлага гараад 1-р хэлэлцүүлгийн ийм ийм саналуудыг хураалгаж, дахин шийдүүлье гэдэг ийм зүйлийг оруулж ирэх асуудал нээлттэй байна. Гурав нь, төслийн аль нэг зүйл заалт хүчин төгөлдөр дагаж мөрдөж байгаа хууль болон уг төслийн бусад зүйл заалттай зөрчилдөж байна гэж зохих байнгын хороо болон Хууль зүйн байнгын хороо үзсэн бол доорх асуудал тус бүрээр санал хурааж шийдвэрлэнэ. Ингээд яаж яаж санал хураалгах вэ гэдгийг нэгд нэгэнгүй заасан байгаа юм.


Ингээд ирэхээр юуны төлөө 2-р хэлэлцүүлэг хийдэг вэ гэхээр энэ хуулийг төгс төгөлдөр, гарцаагүй хооронд нь баланслуулж, ямар зарчим шийдсэнийхээ дагуу энэ хууль оруулах ёстой вэ гэдгийг нэгд нэгэнгүй гүйцээхийн тулд 2-р хэлэлцүүлэг хийгдэж байна гэж ингэж ойлгож байгаа. Тэрнээс 2-р хэлэлцүүлэг гэдгийн утга учир энд оршиж байна. Тийм учраас энүүгээр санаа зовоод байх зүйл байхгүй. Авах ёстой юмаа аваад авахгүй юмаа авахгүй, ямар ч байсан төслөө босгоод ирье гээд байгаа шүү дээ. Тэрний дараагаар гол гол юмаа шийдээд гүйцээн боловсруулах юмаа гүйцээгээд баланслуулаад тэгээд хасахаа хасаад нэмэхээ нэмээд оруулаад ирэх бүрэн боломж нээлттэй байна гэж бодож байна.


Ц.Нямдорж:
-За одоо ойлгомжтой боллоо, санал хураалтанд оролцох уу? З.Энхболд, М.Энхсайхан гишүүд картаа хийчих, саналаа хураая. Гишүүд өөрсдөө өргөн барьсан төсөл яаж өөрчлөгдөх гэж байна вэ гэдгийг байнгын хорооны санал үзээд ойлгох ёстой асуудал шүү дээ. Энхболд гишүүн миний санал ороогүй учраас би санал хураалтанд оролцохгүй байна гэж ярьдаг буруу, гурав байтугай гучин санал унах тохиолдол байж мэднэ шүү дээ, асуудлаа л шийдье. 2-р хэлэлцүүлэг хийх бололцоогоо нээе. Одончимэд, М.Энхболд, Хүрэлсүх, Улаан гишүүдийг МАХН-ын бүлэг дуудъя. Ардчилсан намын харьяалалтай гишүүдээ Гончигдорж дарга картыг нь хийлгэж ажил хийх бололцоо олгомоор байх юм.


Ийм бүрэлдэхүүнтэй Их хуралд асуудлыг зохиомлоор хурцатгаад байх юм бол цаашаа нэг ч асуудал шийдэгдэхгүй шүү. Байх уу, эс байх уу гэсэн асуудал яригдана шүү. Аль аль талаасаа ойлголцох хэрэгтэй. 2-р хэлэлцүүлгийн үед ярья. Хуулийн боломжууд нь байна гэж Лүндээжанцан дарга уншиж өглөө, системийг чинь ярья гэж байна. Ингээд байхад асуудлыг хурцатгаад байх юм бол их олон чулуу доргино шүү. Ийм хэрэг байгаа юмуу, үгүй юмуу, тэрнийгээ бодоцгооно биз.


Байнгын хороодын хурал нь бараг 2, 3 сар хийгдээд, санал гараад ирчихсэн байна, санал хураалт явагдаж байна. Би зориуд Их Хурлын даргын захирамж гаргаж, нам намын төлөөлөлтэй ажлын хэсэг байгуулж, тэр ажлын хэсэг нь энэ 150-иад саналыг бэлэн болгож, тэрнийгээ санаачилсан хүмүүстэй нь яриад тэрний дараа байнгын хороогоор оруулаад боломжтой бүх хэлбэрээр ажилласан шүү дээ. Яаж л хуулийн төсөл дээр ажиллаж болдог юм, тэр бүх боломжуудыг шавхсан. Тэр 38, 38 дээр л асуудал гарч байгаа, өөр юм байхгүй. 


Ирцээ бүрдүүл, үдээс хойш хуралдъя. 






ЗАВСАРЛАВ.


Ц.Нямдорж:
-Ламбаа, Мөнх-Оргил, Одбаяр, Одончимэд, Отгонбаяр, Очирхүү, Оюун, Санжмятав, Содномцэрэн, Сономпил, Улаан, Хүрэлсүх, Цэнгэл, Цэрэнбалжир, М.Энхболд, О.Энхсайхан, Эрдэнэбат, Эрдэнэсүрэн гишүүд хуралдаа ирье. 


2004 оны төсвийн гүйцэтгэлийг батлах тухай гэсэн тогтоол байна. Төсвийн байгууллагын удирдлага, санхүүжилтийн тухай хуулийн 3-р зүйлийн 5 дахь заалтыг үндэслэн Их Хурлаас тогтоох нь: Монгол Улсын 2004 оны улсын төсвийн гүйцэтгэлийн орлогыг 671 тэрбум 908 сая 307.4 мянган төгрөгөөр, зарлагыг 711 тэрбум 245 сая 511.5 мянган төгрөгөөр тус тус баталсугай гэсэн редакц байна. Энэ редакц дээр саналтай гишүүн байна уу? байхгүй. Энэ редакцийг сонслоо.


Хоёр Батбаяр, Баттулга, Батхүү, Батхуяг, Гүррагчаа, Ганди, Гансүх, Дэмбэрэл, Жаргал, Жаргалсайхан, Зоригт, Ламбаа, Мөнх-Оргил, Одбаяр, Одончимэд, Очирхүү, Оюун, Сономпил, Улаан, Хүрэлсүх, Цанжид, Цэнгэл, О.Энхсайхан, Эрдэнэбат, Эрдэнэсүрэн гишүүд хуралдаа ирье.


17-р санал дээр ярьж байгаад зогссон байгаа. 14-р зүйлд сонгуулийн хороодын бүрэлдэхүүнд намуудын төлөөлөл тэнцүү байхаар тусгая гэсэн саналыг Жаргалсайхан, Одхүү гишүүд гаргаад Төрийн байгуулалтын байнгын хороо дэмжээгүй байна. Гүндалай гишүүн цөөнх болсон. Цөөнх болсон гишүүн үг хэлэх үү?


Л.Гүндалай:
-Сонгуулийг үнэхээр шударга, ард түмний санал хүсэлтийг илэрхийлсэн сонгууль явуулъя гэж бодож байгаа бол сонгуулийн ерөнхий хорооддоо намуудын төлөөллийг найдвартай, тэнцүү оруулах нь хамгийн чухал юм байгаа. Тэрэнгүйгээс болоод маш их хууль зөрчсөн зүйлүүд гардаг. Ер нь нэр дэвшигчид хүртэл давардаг шүү дээ. Сонгуулийн ерөнхий хороо минийх юм чинь, аль эсвэл сонгуулийн салбар тэр хороо миний талд шийдвэр гаргах, манай талын хүмүүс байгаа юм чинь би ингэнэ гээд дандаа сонгуулийн хууль зөрчиж байдаг. Ийм практик маш их харагдаж байгаа шүү дээ. Тэгэхээр сонгуулийнхаа хороодыг намын төлөөллөөр тэнцүү бүрдүүлэхгүй юм бол сонгууль явуулах шаардлага ч байхгүй.


Ер нь сонгуулийн хуулиа үнэхээр сайн хууль болгоё, ард түмний хүсэл сонирхлыг үнэхээр үнэн бодитоор нь гаргая гэж бодож байгаа бол энэ сонгуулийн хороодынхоо бүрэлдэхүүнийг заавал ч үгүй тэнцүү хэмжээнд гаргах ёстой юм. Энэ дээр нэг засвар орж болох юм, тэрэн дээр нам болгоныг гэх биш, ядахдаа парламентад суудалтай нам болгон төлөөлөгчтэй байх. Тэр сонгуулийн тойрогт өрсөлдөж байгаа хүн болгон ч юмуу, бие даагч  ч байсан бас төлөөллөө оруулдаг байх. Ийм л байхгүй бол жишээлбэл, бие дааж нэр дэвшиж байгаа хүн сонгуулийн хороодод ямар ч төлөөлөл байдаггүй, баахан намын нөхдүүд ороод суучихсан. Тэгээд улс төржсөн шийдвэр гаргаж байдаг ийм л байгууллага тэнд байдаг шүү дээ. Тэгэхээр энд ямар ч байсан төлөөллийг тэнцүү оруулах гэдэг нь хамгийн чухал. Редакцийн өөрчлөлт оруулаад энэ дээр нь тухайн тэр тойрог дээр нэр дэвшиж байгаа гишүүд юмуу нэр дэвшигчид тэр намынх нь төлөөлөл тэнцүү орох гэсэн утгаар бас найруулж болох юмаа гэж бодож байгаа юм.


Ц.Нямдорж:
-Цөөнх болсон гишүүнийг дэмжиж нэг, эсэргүүцэж нэг гишүүн үг хэлэх эрхтэй.


Р.Гончигдорж:-Горим, процессийн чанартай үг хэлье.Энэ сонгуулийн хуулийн санаачилсаны, тэгээд энэ хуулийг баталж гаргах тухай гол ач холбогдлыг бид нар бүгдээрээ ойлгож байгаа. Олон удаагийн сонгуулиуд явагдлаа, энэ сонгуулиуд дээр гарч байгаа гол маргаантай асуудал бол эцсийн бүлэгтээ сонгох, сонгогдох эрхийг дээдэлж хангах тэр системийн хувьд бид нар энэ хуулинд 2 зүйл дээр гол ач холбогдол байгаа. Нэгдүгээрт, сонгуулийн системийн шинэтгэлийн тухай асуудал, хоёрдугаарт, сонгуулийн процессийн шинэтгэлийн тухай асуудал. Тэгэхээр зэрэг энэ хоёр дээрээ бид нар ойлголцож байгаа. Хамгийн гол нь энийг цааш нь явуулахад нэг бэрхшээл тулгарч байгаа юм. Энэ бол бидний хооронд тодорхой хэмжээний итгэлцлийн баталгаа зайлшгүй шаардлагатай байгаа юм. 


Нэг хэсэг нь ингэж байгаад хуучин ямар ч шинэчлэл оролгүйгээр хуучин хуулиараа үлдэх гээд байна гэдэг нэг зүйл, нөгөө нэг нь энийг техникийн хувьд бүх зүйлүүдийг нь санал хураалгачихаад, дараачаар нь системийнхээ хувьд гэв гэнэтхэн блок системийг оруулж ирээд ингээд энэ сонгуулийн шинэтгэлийн тухай асуудал маань харин сонгуулийн ухралт болох ийм үр дүн рүү хүрчих гээд байна гэсэн ийм хоёр зүйл хоорондоо мөргөлдчихөөд байгаа байхгүй юу.


Их Хурлын дарга түрүүнд хэлсэн энийг 2-р хэлэлцүүлэгт зөвхөн улс төрийн намууд парламентад байгаа намууд хоорондоо зөвшилцөж тохирсон тэр тохиолдолд системийн хувьд 2-р хэлэлцүүлэг рүү энэ асуудлаа оруулна, тэрнээс өөр ямар нэг талын санаачилгаар энийг үргэлжлүүлэхгүй гэсэн УИХ-ын даргын хувьд, хурал зохион байгуулагчийн хувьд тэр асуудлыг ярьсан. Энэ бол анхаарал татаж байгаа.


Ардчилсан намаас сонгогдсон гишүүдийн хувьд нэг л байр суурь байгаа. Тэр байр суурь юу гэхээр зэрэг бид нар сонгуулийн блок системийг хэзээ ч хүлээн зөвшөөрч чадахгүй. Тэр лүү дөхүүлсэн, тэрнийг ямар нэг байдлаар оруулах гэсэн ийм үйлдэл гарах юм бол энэ Сонгуулийн хуулийг санаачилсны ч хэрэггүй болно гэсэн ийм зүйл хэлж байгаа. Тэрнийг ч гэсэн манай хувьсгалт намын бүлэг бол энийг ойлгож байгаа. Энэнээс бид нар бас өөр замыг хайя, дундын хувилбар дээр заавал очих ёстой гэсэн ийм зүйл байна. Миний хэлж байгаа гол зүйл нь уг нь нэгэнт системийнхээ тухай асуудлаар хууль санаачлагчдын 38, 38 гэсэн параллель системийг босгохгүй гэдгийг санал хураалтаар шийдчихлээ шүү дээ. Одоо бид нар дараагаар нь өөр хувилбар луу хайлт хийх ёстой, зөвшил хийх ёстой. Энэ рүү орох гэж.


Одоо хоёр л зүйл байна, үнэхээр 100 хувийн итгэлцлийн баталгаа гаргаад энэ техникийн асуудлууд дээрээ санал хуралтаа дуусгаад 2-р хэлэлцүүлэг зөвхөн намуудын хүлээн зөвшөөрсөн консенсус дээр 2 дахь хэлэлцүүлгээр системээ оруулъя гэдгийг улс төрийн болон парламент доторхи баталгаагаа гаргаад явах юм бол цаашаа энэ санал хураалтаа явуулаад эхний ээлжээ дуусгаж болж байна, ийм л баталгаа хэрэгтэй байгаа юм. 


Систем яаж сонгогдсоноос цаашаа техникийн асуудлууд дээрээ бас санал хураагдаж өөрчлөгдөх юмнууд байгаа. Тэрнийгээ нэлээн анхааралдаа аваад, түүнтэй холбоотой юмнуудыг нь одоо бас адилхан ярихгүйгээр цааш нь үргэлжлүүлээд өөр асуудлууд дээрээ яриад явах ийм л асуудал байгаа юм. Тийм учраас хурлын дарга энэ дээр дахин тийм баталгаа болсон зүйлийг л хэлж өгөх шаардлага байна даа. Та хурлыг зохион байгуулдаг учраас.


Ц.Нямдорж:
-Би нэг зүйлийг олон дахин хэлдэггүй, нэг хэлбэл тэрнээсээ өөрчлөгддөггүй. 2-р хэлэлцүүлэг дээр намууд ойлголцож, энэ систем дээрээ тохироод энэ дотор алдаа зөрчил, элдэв шалдав юм байгаа бол Лүндээжанцан даргын уншсан хуулийн дагуу бүх юмыг нь дахин үзээд маш сайн олон жилийн дөрөө, яс хоёрыг даах хууль гаргах хэрэгтэй. Бид нарын хийж байгаа ажил бол түүхийн хариуцлагатай ажил гэдгийг энд сууж байгаа бүх улс төрийн намууд, бүх улс төрчид монголын хувь заяаг бодож байгаа бүх хүмүүс хариуцлагатай бодож байгаа байх гэж би найдаж байна. Тийм учраас би нэг л хэлсэн байр суурин дээрээ би хэвээрээ. Олон олон хувилбар 38, 38-ын цаана байгаа шүү дээ, энүүгээрээ ярьж тохирч болох байлгүй дээ.


Д.Идэвхтэн:
-Гончигдорж даргын саяны гаргаж байгаа санал бол энэ санал хураалтыг зогсоогоод чуулган завсарлаад тэр систем дээрээ яривал яасан юм бэ гэсэн  санал руу дөхүүлэх агуулга дотор нь ойлгогдоод байна л даа. Тэгж хэрэггүй байх гэж бодож байна. 


Ц.Нямдорж:
-Yгүй шүү дээ.


Д.Идэвхтэн:
-Сая чуулганы хэлэлцэх асуудлын эхэнд ярьсан шүү дээ. Их Хурлын дарга. Тэгэхээр энэ хуулинд орох өөрчлөлтүүдээ, агуулгын, найруулгын чанартай өөрчлөлтүүдээ хэлэлцээд батлаад дуусгачихъя, системээ бол парламентад суудалтай намууд хоорондоо ярьж тохиролцсоны дараагаар 2-р хэлэлцүүлгийг эхлүүлье гэсэн шүү дээ. Тэгэхээр энэ саналыг манай бүлэг хүлээж аваад энэ хэлэлцүүлгэнд оролцоод явж байгаа шүү дээ. Энэ хэлэлцүүлгийг та бүгд дэмжээд найруулгын чанартай зүйлүүдээр санал хураалтанд оролцоод тэгээд дууссаныхаа дараагаар зөвхөн системтэй холбогдсон зүйлээ намууд хоорондоо ойлголцъё, дахин дахин хэлэлцье, саналаа нэгтгэе. Санал нэгдчих юм бол түүнээс гарах үр дагавар болох хуулиудад тодотгол хийх юмнууд байвал тэрнийгээ 2-р хэлэлцүүлгийн үеэр шийдчихэж болно гэж ингэж үзээд байгаа шүү дээ.


Тийм учраас энэ хэлэлцүүлгийг бид нар дэмжиж байна. Хэлэлцүүлэг дууссаны дараагаар системийг дахин дахин ярихыг бид дэмжиж байгаа бөгөөд хүлээж авч байгаа шүү дээ.


Ц.Нямдорж:
-Одоо өргөн барьсан төсөл ийм л юм байгаа шүү дээ. Сонгуулийн хорооны бүрэлдэхүүнд нэг нам давамгайлахыг хязгаарлана, дарга, нарийн бичгийн дарга хоёр нь нэг намынх байхыг хориглоно гэсэн ийм хязгаарлалтууд энэ томъёоллын цаана явж байгаа шүү. Би санал хураалт явуулъя. Энд жаахан өөр томъёолол байгаа юм. Сонгуулийн хороодын бүрэлдэхүүнд намуудын төлөөлөл тэнцүү байхаар тусгах гэсэн Одхүү гишүүний санал байна, Төрийн байгуулалтын байнгын хороо дэмжээгүй байна. Эн саналыг дэмжих боломжгүй гэсэн, өөрөөр хэлбэл одоо төсөлд байгаагаар нь байг гэсэн ийм саналыг хураалгая. Байнгын хорооны саналаар энэ саналыг дэмжих боломжгүй гэсэн томъёоллоор.


Д.Одхүү:
-Манай дарга жаахан буруу ойлгуулаад байх шиг байна. Уг нь сая Ардчилсан намын гишүүд ярьж байгаад түр завсарлага аваад системийнхээ асуудлыг ярих нь зөв юм байна гэдэг дээр бид шийдсэн шүү дээ. Манай дарга ч жаахан буруу ойлгуулаад байх шиг байна. Хэрвээ ярилцахгүй бол бид цаашаа явахад хүндрэлтэй гэдгээ бид бүгдээрээ ойлголцсон учраас хурлын даргаас завсарлага авдаг юмуу яадаг юм, ярилцмаар байна. Системийнхээ асуудлаар. Ийм л юм хэлэх ёстой байх гэж Гончигдорж даргад үүрэг өгсөн чинь манай дарга шал өөр тийшээ аваад давхичихлаа.


Тэгээгүй тохиолдолд бид нар ямар ч байсан картаа сугалаад хуралдаа сууна гэсэн шүү дээ.


Ц.Нямдорж:
-Өөр тийшээ давхиагүй шүү дээ. Гончигдорж дарга тодорхой асуулт МАХН-ын бүлэгт хэлээд Идэвхтэн дарга тодорхой байр сууриа хэлээд би энэ системийн юмаа 2-р хэлэлцүүлэг дээр намууд ярьж тохиролцсоны дараа асуудлыг 2 дахь хэлэлцүүлэгт оруулна гэдгээ яриад. 40-өөд хүн сууж байна, хэвлэлийнхний өмнө бүгд хэлчихсэн биз дээ. Энэ хардлага, сэрдлэг, үл итгэх асуудалд хязгаар гэж юм байна уу? үгүй юу?


Д.Одхүү:
-Хардлагын тухай асуудал ерөөсөө биш. Улс төрийн намууд хариуцлагатай асуудал дээр ярьж суугаад үндсэн зарчмаа эхэлж хийчихээд явахгүй бол болохгүй гэдэг дээр хэдийгээр цааш нь үргэлжлүүлэн хэлэлцэх байсан ч гэсэн ийм л саналтай байгаа. Энэ асуудлаар санал хэлээч, тэгэхгүй бол картаа сугаллаа.


Ц.Нямдорж:
-Эрдэнэбүрэн гишүүн картаа хийчих, М.Энхсайхан гишүүн картаа хийчих. Дахин санал хураая. Ойлгомжтой, ойлголцоод явж байгаа юмыг зориуд ингэж саармагжуулж ажлаа, биеэ хүндрүүлж байх ямар шаардлага байна? 2-р хэлэлцүүлгийн үеэр асуудлаа ярья гээд гол намын дарга нар. Зориг гишүүн үг хэлэхээ больчихлоо, Жаргалсайхан гишүүн тэнд орж ирээд сууж байна, бүх намын дарга нар байж байна. Ингээд санал хураалт явуулъя. Эрдэнэбүрэн, М.Энхсайхан, Зоригт, Одхүү гишүүд яагаад картаа хийхгүй байгаа юм бэ? Хуулиар намын бүлэг завсарлага авах хэрэгтэй, завсарлага авъя гэж байвал МАХН-ын бүлэг л завсарлага авах эрхтэй. Гишүүд картаа хийгээд санал хураалтаа явуулбал яасан юм бэ?


Би зарим юмыг ойлгохгүй байна. Байнгын хорооны ажлын хэсгийн бүрэлдэхүүнд бүх намын төлөөллийнхөн орсон. Бие даагчид хүртэл орсон. Одоо өөрсдийнхөө оруулсан санал дээр санал хураалгах гэхээр картаа сугалчихаад суугаад байгааг чинь ойлгохгүй байна шүү дээ. 


Б.Жаргалсайхан:
-Сонгуулийнхаа хуулийг хэлэлцье, та минь ээ. Энийг хойш нь татаад, урагш нь татаад хугацаа алдаад яах юм бэ? нэгд.


Хоёрт, бүх хуулийг хэлэлцэхдээ өөрсдөдөө зориулж хууль гаргахаа болиоч дээ. 15 жил ардчилал яриад, улс төр яриад, айл гэр болж тоглосон одоо болоо шүү дээ. Энэ удаагийн сонгуулийн хууль бол маш сайн хатуу сонгуулийн хуультай байх хэрэгтэй байна. Өөрсдөдөө зориулж биш, ирээдүйн УИХ-ын гишүүд, ирээдүйн төрдөө зориулж, Yндсэн хуулиа хүндэлж, манай намын хувьд бид санал дэвшүүлсэн шүү дээ. Сонгуулийн хуулийг хийхдээ тойргийг томсгоё, дэндүү жалга довны сонгууль хийдгээ больё.


Хоёрт, Их Хурлын гишүүд 76 байх шаардлага байгаа юмуу, 51 болгоё, Yндсэн хуулиндаа жаахан өөрчлөлт оруулъя. Ний нуугүй ярихад. Өөрсдөө дахин гарч энд суух гээд, тэрэнд зориулж хууль гаргах гээд янз янз болоод дээр доор ороод байх хэрэггүй шүү дээ. Хааны алба халаатай байдаг юм чинь хүссэн хүсээгүй бид нар гардаг цагтаа гарна, гарахгүй цагтаа гарахгүй. Одоо энийгээ болих хэрэгтэй. Дараа нь гудамжны хэн дуртай нь Их Хуралд ордог ийм хууль тогтоомжуудыг бид өөрчлөхгүй бол хэн өөрчлөх юм бэ? 


Тийм учраас тойргийг томсгох хэрэгтэй байна, нэн даруй. Ардчилсан намынхан ялагдчихна гэж айгаад байгаа бол Ардчилсан намынхан бид нэг зөвлөгөө өгье. Сонгуулийн зохион байгуулалт, сонгуулийг зохион байгуулж удирдаж байгаа ажлын хэсгийг зөв зохицуулах хэрэгтэй. Тэрэн дээр анхаарах хэрэгтэй, тэрнээс сонгуулийн хуулинд байгаа юм биш, дээр нь намынхаа ажлыг сайн хийх хэрэгтэй. Улс төрд орчихоороо намынхаа ажлыг хаячихаад өөрсдийнхөө хувийн ажлаа хөөцөлдөөд явчихаар яаж та нарыг намын гишүүд чинь тоодог юм бэ? Тэрнийг болохоор Сонгуулийн хуулинд тохоод бид сонгуулийн хуулиа өөрчилчихвөл гарахгүй гээд айлгүйтээд, янз янз болоод хор найруулж гүйгээд хэрэггүй. Одоо боллоо шүү дээ. Бүх юмыг дандаа хор найраагаар шийдэж байдаг тийм завхарсан. 


Завхрал гэж ямар юм байдаг юм бэ? ард түмний эрх ашиг гэж бий, тэрэнд зориулж хууль гаргая. Тэр нь тойрог томсгоё, нам гэдэг юмаа больж үз л дээ. Нам бол зөвхөн сонгуульд ороход л хэрэгтэй зүйл болохоос сонгуулийн дараа нам юунд хэрэгтэй юм. Та нарт өөрсдөд чинь эргээд нам чинь хүртэл дарамт болж байгаа биз дээ. Тийм учраас тэр пропорциональ, можаритар, хоёулангий нь 50, 50-иар оруулна ч гэх шиг тийм үлгэр ярихаа больж үз. Тойрог томсгоё, болдог юм бол Их Хурлын гишүүдийн тоог цөөлье. Энд 76 хоолны сав байгаад яадаг юм, хагас нь яваад тэнд хүрз бариад ажил хийж байя л даа. Чаддаг нь энд сууг. Яг үнэнийг хэлэхэд. Би хүрзээ барина. Миний хувьд та нартай энд сууж хэрэлдэж, цаг, насаа барж суухын хэрэг алга.


Ц.Нямдорж:
-Гишүүд ээ, энэ дээр муудалцаад яахав, саналаа хураавал яасан юм бэ? байдал маш тодорхой байна шүү дээ. Аль аль талаасаа яриад ойлголцчихлоо. Одоо бие биендээ итгэхгүй байх асуудал алга байна. Намууд 2-р хэлэлцүүлэг дээр систем дээрээ тохиролцоогүй байхад би 2-р хэлэлцүүлэгт оруулахгүй гэдгээ хэлчихлээ. Идэвхтэн дарга саналаа хэлчихлээ. Гончигдорж дарга асуучихлаа. Одоо юу хэрэгтэй байна.


Л.Гүндалай:
-Ард түмний нам үгээ хэлмээр байна.


Ц.Нямдорж:
-Ард түмний нам бүртгүүлчихээд ярина шүү. Бүртгүүлээд Дээд шүүхээс гэрчилгээ авна гэж явдалтай. 


Л.Гүндалай:
-10 минутын өмнө Гончигдорж даргад Ардчилсан намаас гарах өргөдлөө өгсөн. Ажил их цэгцэрч байна. Бүгд найрамдах намын дарга үгээ хэлж болж байгаа бол би ч гэсэн намын дарга үгээ хэлмээр байна.


Манай Ард түмний намын гол барьж байгаа үзэл баримтлал бол шударга ёсыг тогтоох. Шударга ёсыг тогтооно гэдэг бол ард түмний хүсэл зоригийг, улс төрийн хүсэл зоригийг яг үнэнч шударгаар нь илэрхийлэх. Тийм учраас сонгуулийн хуулинд дорвитой өөрчлөлт оруулах хэрэгтэй. Yнэхээр монголын ард түмэнд өнөөдөр хэрэгтэй хуулийг нь бид гаргах ёстой. Түүнээс биш ямар нэгэн явцуу үзэлд баригдаад, 2008 онд энэ хувилбар нь манайд сайн юм, тийм юм муу гэдэг үүднээс намууд хандаад байх юм бол бүтэхгүй. Ер нь монголын ард түмэн биднийг харж байна, өдий олон жил олон ч сонгууль өглөө, дандаа хэдэн тийшээ ханарч байсан, дандаа л хууль бус, дандаа л будлиан юм болж байдаг. Энийгээ нэгмөсөн өөрчлөх болов уу гэж хүлээж байгаа маш олон хүмүүс, сонгогчид байна. Тэгэхээр өнөөдрийн энэ асуудал дээрээ бид нар улс орныхоо эрх ашиг, ард түмнийхээ эрх ашгийг хамгийн түрүүнд тавиад энэ сонгуулийн хуулин дээр дорвитой үнэхээр жалга довны үзлээс нь салсан, тэгэхдээ тойргоос нь нэр дэвшигчид Их Хурлын гишүүдийг салгачихааргүй холимог хувилбарыг оруулж ирвэл зөв гэсэн ийм үзэл баримтлалыг анхнаасаа яриад энэ хуулийг батлах гээд явсан шүү дээ.


Гэтэл юу нь болоод замын дундаас МАХН буруу тийшээ яваад өгөв, энийг өөрчлөх шаардлагатай. Тэгэхээр энд намуудын конценсуст хүрэх ёстой гэж бодож байна. Түүнээс биш УИХ-д санал өргөөд гараад явах юм бол үнэхээр нэг намын л бодол, олонхи болж байгаа хүмүүсийн л хүслээр өчнөөн олон монголчуудын хувь заяа шийдэгдэх гээд байна. Тийм учраас энэ дээр УИХ-ын даргын зүгээс намын төлөөллүүдийг оруулах, тэр тусмаа ард түмний намыг хэдийгээр Дээд шүүхээс албан ёсоор гэрчилгээгээ аваагүй боловч авах нь ойлгомжтой болчихсон, нэрээ өөрийнхөө нам дээр бүртгүүлчихсэн, үүсгэн байгуулагчид нь хурлаа хийгээд протоколоо хөтөлчихсөн. Маргааш Сүхбаатарын талбай дээр 10 цагаас дэмжигчдийнхээ гарын үсгийг цуглуулж байгаа энэ намыг тэр конценсустаа оруулах ёстой анхнаас нь. Ингэж байвал бид ардчилсан болж улс орноо хөгжүүлнэ.


Тийм учраас энэ асуудлыг яаралтай шийдэх хэрэгтэй. Гэхдээ хууль зөрчиж болохгүй. Хэрвээ аливаа нэг нам бүлэггүй бол завсарлага авах эрхгүй. Тэрнийг би хэзээ ч хатуу хэлнэ. Хэдийгээр би Ардчилсан намын дэд дарга байж, энэ намд бас зүтгэж, энэ намыг бас өргөж явсны хувьд тэглээ ч гэсэн энд Ардчилсан нам завсарлага авах эрхгүй гэдгийг би шууд хэлж байна. 


Ц.Нямдорж:
-Ардчилсан намаас гарах өргөдлөө өгсөн, Ард түмний намын дарга болох гэж байгаа Гүндалай гишүүн саналаа хэллээ.


С.Отгонбаяр:
-Түрүүнд бас саналаа хэлсэн шүү дээ, би горимын санал гаргаад асуудалд хандсан гэдгийг бас гишүүд ойлгож байгаа болов уу гэж бодож байна. Их Хурлын дарга дэгээ бариад явчих юм бол энэ анхны хэлэлцүүлгээ бид нар оруулж өгсөн, шигтгэсэн, байнгын хороон дээр ярьсан санал бол бас шийдвэрлээд, саналаа хураагаад явчих юм бол дээр юм болов уу гэж үзээд байгаа юм. Тийм учраас хэн нэгнийг сонсоод улс төр хийх гээд байгаа хүмүүсүүдийн аяыг дагаад байх шаардлагагүйгээр дэг журмаа бариад зарчимтайхан шиг ажиллачих нь зүйтэй юм болов уу гэж бодоод байгаа юм л даа. Тийм учраас дэгээрээ явуулъя. 


Ц.Нямдорж:
-Гишүүд ээ ойлголцлоо, энэ хуулиа хэлэлцээд санал хураагаад явчихъя, дэндүү ойлгомжтой байна шүү дээ, шал дэмий юмнаас нөхцөл байдлаа хурцатгаад сүүд нь эргэж буух газаргүй болчихоод байдаг түүх  сард болсон шүү. Энийгээ бас нэг саначихаарай, би бүх намд хандаж хэлж байна шүү. Тийм учраас тэртээ тэргүй цаад талд нь ярих хэлэлцэх, ярилцах ойлголцох өчнөөн бололцоо, өчнөөн цаг хугацаа байж байхад энэнд шал дэмий юмаар ингэж Их хурлын үйл ажиллагааг саатуулж байх хэрэггүй шүү дээ. Ингээд саналаа хураагаад явъя. 


Эрдэнэбүрэн, М.Энхсайхан, Одхүү гишүүд картаа хийгээрэй. Ерөнхийдөө ойлголцчихоод байна шүү дээ. Гүндалай гишүүний хэлдэг Ардчилсан намын гишүүд завсарлага авах эрхгүй гэдэг үнэн шүү дээ, хууль нь тийм л юм чинь яах юм бэ? Ардчилсан намд завсарлага өгөхгүй. Засгийн эрхийг бүрдүүлж байгаа Ардчилсан намынхан энэ асуудал дээр тем более улс төрийн хариуцлагатай байх ёстой шүү. Тийм учраас санал хураагаад ажлаа хийгээд явъя, 2-р хэлэлцүүлгийн үед асуудлаа нухацтай яриад эцэслэн шийдье гэж байна. Өөр юм ярьсан хүн алга. Байнгын хороо дээд зэргийн замбараатай хуралдсан. Санал хураалтандаа орцгооё. 


Би Ардчилсан намын харьяалалтай гишүүд энэ санал хураалтанд оролцох уу, үгүй юу гэдгийг би Их Хурал дээр асуучихъя. Засгийн газрыг бүрдүүлж байгаа Ардчилсан намын харьяалалтай гишүүд санал хураалтанд орох орохгүйгээ хэлчих, намын даргынх нь үгийг сонсоё. Асуудлыг ингэж ярья. Өнөөдөр Засгийн газрын хариуцлагыг хоёрхон нам үүрч байгаа. Энэ засгийн газрыг бүрдүүлж байгаа нэг нам улс төрийн бусад асуудлыг шийдвэрлэхэд бэлэн байна уу,бэлэн бус байна уу, тэрнийгээ хэлчих.


Р.Гончигдорж:
-Би байр сууриа хэлсэн шүү дээ. Гишүүд өөрсдийнхөө итгэл үнэмшлээр яаж хандаж байгаад нь манай нам тэгж хатуу удирдлагын системээр тогтоодоггүй юм шүү дээ. Системийн хувьд ийм байр суурьтай байгаа, хуулийн хэлэлцүүлгийн хувьд манай гишүүдийн хэлээд байгаа зүйл бас үндэслэлтэй шүү дээ. Нэг зүйл нь онгорхой үлдсэн. Түүнтэй уялдуулах юм байхгүй байна, тийм учраас бас энийгээ ярьж байж цаашаа явъя гэж байгаа нь хүндэтгэх санаа. Тэгэхдээ нэгэнт олноо дагаад техникийн асуудлуудаа шийдчихээд ганцхан үлдсэн асуудалтай байя, тэр нь системийн асуудал юм. Тэгээд тэрэн дээрээ төвлөрөөд намууд хэлэлцээд асуудлаа оруулъя гэсэн тийм байр суурийг л илэрхийлээд байна шүү дээ.


Ц.Нямдорж:
-Энэ саналыг Хувьсгалт намын бүлэг дэмжиж л байна шүү дээ.


Э.Бат-Yүл:
-Би Гончигдорж даргын хэлээд байгаа саналыг дэмжээд байгаа юм. Тэр тусмаа анхнаасаа ажлын хэсэгт оролцоод, дараа нь байнгын хороон дахь ажлын хэсэгт оролцоод явсны хувьд бол энэ саналыг дэмжээд байгаа юм. Ер нь ажлын хэсэг дээр бид нар ажиллаж байхад нэг зүйл ойлгогдсон юм. Энийг би гишүүддээ зориуд анхааруулах гэсэн юм. Энд хэд хэдэн хооронд нь салгаж үзэхээр ойлголтууд яваад байгаа юм. Мэдээжийн хэрэг сонгуулийн тогтолцоо, тойрог ямар байх вэ гэдэг дээр намууд ч гэсэн сонгуульд ялах боломжоо хайж байгаа, Их Хурлын гишүүд ч гэсэн дахин сонгогдох боломжоо хайж байгаа, энийг хэн ч зогсоож чадахгүй, ингэх болно угаасаа. Ингэдэг ч ёстой ч юм байна лээ.Энэ бол нэг их хэн нэгэн санааны дур зоргоор тохиролцоод зогсоочих асуудал биш.


Гэхдээ өөр нэг тусдаа асуудал яваад байгаа юм. Энэ нь бүр их чухал асуудал өөрөө нууж яваад байгаа чухал асуудал байгаа юм. Яг үнэнийг хэлэхэд сонгуулийн ажлыг сонгуульд нэр дэвшээд оролцож байгаа хүмүүс, сонгогчдын итгэл найдвар төрөхүйцээр шударга явуулж чадах уу, үгүй юу? Нэр дэвшигчдийн хооронд өрсөлдөөний тэгш нөхцөл хангагдах уу, үгүй юу? Сонгуулийн маргааныг шийдвэрлэж чадах уу, үгүй юу, санал хураалтын дараахь маргааныг. Тэр гаргасан маргааны шийдвэрийг нэгмөр сахин зогсож чадах уу, үгүй юу гэдэг асуудал сонгуулийн зохион байгуулалтын асуудал гэж тусдаа нэг асуудал байгаад байгаа юм. 


Би түрүүнээс хойш л Их Хурлын танхимд хэлээд байгаа шүү дээ. Миний ойлгож байгаагаар уг нь хамгийн их анхаарах ёстой юм бол нэн ялангуяа УИХ-ын гишүүдийн бид нарын хамгийн их анхаарах ёстой юм бол 2004 оны сонгуулийн сая Их Хурлын даргын нэлээн сануулаад хэлчихсэн 7 сарын процессыг хараад үзэх юм бол бид нарын хамгийн их анхаарах ёстой зүйл бол сонгууль шударга явж чадах уу, үгүй юу, сонгуулийн өрсөлдөөний нөхцөл тэгш байж чадах уу, үгүй юу нэр дэвшигчдийн хувьд. Сонгуулийн маргааныг зөв шийдвэрлэж чадах уу, үгүй юу, тэр маргааныг сахиж мөрдөж чадах уу, үгүй юу гэдэг энэ асуудал руу бид гол акцентаа тавьж ярих ёстой байхгүй юу. 


Энд хоёр учир шалтгаан бий л дээ. Нэгдүгээрт, би үнэхээр болгоомжлоод байна. Бид нар тэртээ тэргүй харж байгаа шүү дээ, дэлхий даяараа сонгууль ямар юм руу түлхэж байгааг бид нар харж байгаа. Нэн ялангуяа маргааныг шийдвэрлэж чадаагүй зөрчилтэй сонгууль юу руу түлхэж байгааг бид нар харж байгаа шүү дээ, яг үнэндээ бол. 


Хоёрдугаарт, энийг би зориуд хэлье. Мэргэжлийн улсууд ч ярьж байгаа юм. Сонгууль шударга явсны цаана төрийг тогтвортой сонгох сонголт нуугдаж байдаг гэсэн ийм юм байгаа шүү. Төрийн сонголт тогтвортой байдаг. Яагаад гэхээр сонгогчид их эрс хөдөлгөөн хийхийг угаасаа сонгогчид хүсдэггүй юм байна лээ. Манайд бий бол байгаа гажилт, савалгаа ямар байдалтай байдаг вэ гэхээр сонгууль шударга бус зохион байгуулагдсанаас болоод байдаг байхгүй юу. Сонгууль шударга бус байдлаар зохион байгуулагдаж байгаа үед нэр дэвшигч нар, өрсөлдөгч нарын хооронд тэнцүү байдал угаасаа байдаггүй. Өнөөдөр нууц биш шүү дээ. 


Өөрөөр сонгуулийнхаа зохион байгуулалтын талаа илүү анхаараад шийдвэрлээд явчихъя гэж байна шүү дээ. Би яагаад энийг дэлгэрэнгүй тайлбарлаад байна гэхээр өнөөдөр сонгуулийн тогтолцоогоо ямар байдлаар хийх вэ гэдгээ сонгуулийн дүнтэй холбож ойлгоод байна, тэгээд гацаагаад байна гэж би хэлээд байна шүү дээ. 


Ц.Нямдорж:
-Мөнх-Оргил гишүүний урилгаар Сүхбаатар дүүргийн 1-5-р хорооны иргэд УИХ-ын үйл ажиллагаатай танилцаж байна. Та бүхэнд гишүүдийн нэрийн өмнөөс аз жаргал, эрүүл энх, сайн сайхан бүхнийг хүсэн ерөөе. Сүхбаатар дүүргийн сонгогчид харж байгаа учраас манай гишүүд санал хураалтанд оролцох байлгүй дээ. М.Энхсайхан, О.Энхсайхан, Эрдэнэбүрэн, Ламбаа гишүүд картаа хийчих. Саналаа хураая. Ерөнхийдөө гишүүдийн ойлгоц ойролцоо болоод байна шүү дээ, дөхөөд байна шүү дээ. Ингээд санал хураалт явуулъя.


Төслийн 14-р зүйлд  “сонгуулийн хороодын бүрэлдэхүүнд намуудын төлөөлөл тэнцүү байх”-аар тусгах гэсэн саналыг Одхүү гишүүн гаргасан, Төрийн байгуулалтын байнгын хороо дэмжих боломжгүй гэсэн. Энэ саналыг дэмжих боломжгүй гэдгээр санал хураалт явуулъя. 


Зөвшөөрсөн 23


Татгалзсан 18


Бүгд 41


56.1 хувийн саналаар Байнгын хорооны санал дэмжигдэж байна. Сүхбаатар дүүргийн 1-5-р хорооны иргэд өнөөдөржин хуралд сууж өгвөл сайн байна шүү, та бүхэн ирсэн чинь санал хураалт шууд явчихлаа шүү. Та бүхэнд баярлалаа.

 
18.Төслийн 14.11-ийн “нам, эвслийн сонгууль эрхэлсэн байгууллага, түүний ажилтан” гэсний дараа “ухуулагч” гэж нэмж,  мөн хэсгийн “хөндлөнгөөс оролцохыг хориглоно” гэснийг “хөндлөнгөөс оролцох, саад учруулахыг хориглоно” гэж өөрчлөх /Найруулгын чанартай санал, Төрийн байгуулалтын байнгын хороо дэмжсэн/ саналыг дэмжье гэсэн санал хураалт явуулъя.


Зөвшөөрсөн 32


Татгалзсан 8


Бүгд 40


80.0 хувийн саналаар Байнгын хорооны санал дэмжигдлээ.

 

 
19.“Тойргийн хорооны дарга, нарийн бичгийн дарга орон тооны байх бөгөөд тэдгээрийг Сонгуулийн ерөнхий хороо томилно.” гэсэн төслийн 16.2 дахь хэсгийг хасах. /Санал гаргасан: Улсын Их Хурлын гишүүн Д.Одхүү, Төрийн байгуулалтын байнгын хороо дэмжсэн, Цөөнх: Улсын Их Хурлын гишүүн Л.Гантөмөр/ саналыг дэмжье гэсэн санал хураалт явуулъя.


Л.Гантөмөр:
-Ямар ч байсан бид сонгуулийнхаа систем дээр гэдэг дээр маргаж байгаа ч гэсэн хуулиа цаашаа явуулъя гэж Их Хурлын дарга маань айлгаж нэг үзээд, сүрдүүлээд, хүчиндээд явуулж байна. Гол нь ямар систем байдаг вэ, сонгогчид аль сайн хөтөлбөр, аль сайн намд саналаа өгдөг. Дэлхийн парламент тогтвортой байдаг шалтгаан нь сонгогчид өөрсдөө ухаантай учраас тогтвортой байдаг. Монголын парламентын савлаад байгаа, бидний өнөөдрийн жижиг тойргоос зугатаагаад байгаа шалтгаан бол тэр жижиг тойрог дээр луйвар гараад байдаг юм. Сонгууль будлиантай яваад байгаа юм. Энэний гол шалтгаан нь Сонгуулийн ерөнхий хороо, сонгуулийн байгууллага маань сонгуулиа удирдаж зохион байгуулж явуулах чадвар байхгүй. Байхгүй байгаагийн шалтгаан нь сонгуулийг хариуцсан нь Монгол улсад хоёрхон ажилтан байгаа. Бүхэл бүтэн 76 тойрог,орон нутгийн хичнээн ч тойрог байдаг юм, тэрнийг хариуцсан 2-хон ажилтан байгаа. Энэ хоёр маань хүч хүрэхгүй байна.


Төрийн байгуулалтын байнгын хороон дээр эсрэг санал өгсөн хүмүүс энийг маш сайн анхаарах ёстой. Хэрвээ парламентын хүчирхэг засаглалтай байя гэж бодож байвал парламентын сонгууль нь өөрөө шударга явдаг байх ёстой. Энэний тулд парламентыг сайн зохион байгуулдаг байх хэрэгтэй. Тэрний тулд байнгын ажиллагаатай, байнга тэрнийг судалж байдаг, мэдэж байдаг, ажлыг гүйцэтгэж байдаг орон тооны хүмүүс зайлшгүй шаардлагатай байгаа юм. Ийм орон тооны хүмүүстэй, орон тооны ажилтантай улс орнуудад сонгууль маш цэвэрхэн явдаг, яагаад гэвэл тэд нэг удаагийн сонгуулийн 30 хоногт ажиллах биш, бүтэн 4 жил, магадгүй 30, 40 жил ажил хийдэг, мэргэшдэг, аливаа булхиа явуулдаггүй. Одоо тойргийн хороо байгуулаад дарга, нарийн бичийг томилсноос хойш 14 хоногийн дотор тухайн тойргууд дээрх нэрсийн жагсаалтыг гаргаад тэрнийгээ сонгогдсон тойргийн хорооны дарга, нарийн бичгийн дарга нар бараг уншдаггүй, мэддэггүй.


Сонгууль явсны дараа хэн гэдэг хүн сонгуульд орсныг бас мэддэггүй. Буцаад сонгуулийн дараа хэн энэ сонгуульд оролцов, хэн хэнд саналаа өгөв гэдгийг ч мэддэггүй. Энэ утгаараа сонгуулийн маань шударга зарчим алдагдаад байгаа юм. Энийг намчирхахгүйгээр гишүүд маань ойлгоод хэрвээ парламентын засаглалыг дэмжиж байгаа бол шударга сонгуулийн төлөө байгаа бол энэ саналыг дэмжиж гаргах ёстой юм. Энэ дээр анхаараачээ гэж хүсч байгаа юм. Хэрвээ энэний төлөө биш байгаа гэдэг нь харагдаад, магадгүй системээ одоо ярихаас цааргалж байгаа бол би хурлыг орхиж гарна.Бас жижигхэн сүрдүүлэг.


Ц.Нямдорж:
-.“Тойргийн хорооны дарга, нарийн бичгийн дарга орон тооны байх бөгөөд тэдгээрийг Сонгуулийн ерөнхий хороо томилно.” гэсэн төслийн 16.2 дахь хэсгийг хасъя гэсэн Одхүү гишүүний санал байна. Энэ саналыг Төрийн байгуулалтын байнгын хороо дэмжжээ. Энэ саналыг дэмжье гэсэн санал хураалт явуулъя.

Зөвшөөрсөн 22


Татгалзсан 18


Бүгд 40


55.0 хувийн саналаар Одхүү гишүүний санал дэмжигдлээ.


20.Төслийн 16.3.8-ын “нам, эвсэл” гэснийг хасах./Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 28


Татгалзсан 12


Бүгд 40


70.0 хувийн саналаар Байнгын хорооны санал дэмжигдлээ.

 


21.Төслийн 16.3.11-ийн “сонгууль явуулах  ажлыг” гэсний дараа “хууль тогтоомжид заасны дагуу” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 29


Татгалзсан 10


Бүгд 39


74.4 хувийн саналаар Байнгын хорооны санал дэмжигдлээ.


С.Ламбаа:
-Найруулгын чанартай санал гэж юу гэсэн үг юм бэ? тийм юм хаа байсан юм бэ? хэн хариуцлага хүлээх ёстой юм бэ?


Ц.Нямдорж:
-Сонгуулийн хууль ийм байгаа, найруулгын чанартай саналууд гэдгээр нь хүртэл санал хураалгахгүй бол энэ чинь сүүлд нь нэг үгээс, нэг үсгээс юм шалтгаалдаг юмнууд байгаа учраас… Одхүү гишүүн энэ дээр тайлбар өгчих дөө.


Д.Одхүү:
-Ажлын хэсэг дээр янз бүрийн байдлаар орсон. Заримдаа би оруулаад, заримдаа Батболд дарга оруулаад, ажлын хэсэг дээр гишүүд саналаа оруулаад ажлын хэсэг дээрээ эхэлж ярилцаад, санал хураагаад олонхи дэмжигдэж байгаа бол ажлын хэсгийн санал болгож ирээд явж байгаа юм бий. Өгүүлбэр зүй гэдэг юмуу, үгийн найруулгын шинж чанараа оруулах юм гэдгээ ангилаад зарчмын саналууд гэдгийг тусад нь ялгаад явчихсан ийм л байдалтай юм. Хүний нэр зааж байгаа бол зарчмын өөр зөрүүтэй санал ажлын хэсгээр дэмжигдээгүй байна гэж ингэж ойлгож оруулж ирж байгаа шүү дээ. Тэгэхгүй болохоор бүх асуудлыг найруулгын гэдэг дээр хүртэл гишүүдийнх нь нэрийг тавиад явахаар энэ чинь бүр замбараагүй олон юм болно. Зарим нэг өгүүлбэр дээр 3 гишүүн 3 өөр вариант хүртэл оруулж ирсэн ийм юм байгаа шүү дээ. Шаардлагатай бол хэлээд өгдөг юмуу, яадаг юм.


Ц.Нямдорж:
-Ажлын хэсэгт орсон гишүүд нь байнгын хороондоо саналаа оруулаад, байнгын хороо нь дэмжээд ороод ирж байна гэж хэлж байна шүү дээ. Миний ярьж байгаа жаахан баяд аялгатай байж магадгүй гэхдээ би монголоор яриад байна шүү дээ. Зориуд асуудлыг хурцатгах гэж, дургүй байгаа юмаа мэлийлгэх гэж ингэж будлиан хутгадагаа болих хэрэгтэй шүү дээ. Ажлаа хийх хэрэгтэй шүү дээ.

 
22.Төслийн 17.1-ийн “30 хоногийн өмнө” гэснийг “30-аас доошгүй хоногийн өмнө” гэж,   “7-11” гэснийг “5 буюу эсхүл 7” гэж тус тус өөрчилж, “нийтэд мэдээлнэ” гэсний өмнө “тойргийн хэмжээнд” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 27


Татгалзсан 12


Бүгд 39


69.2 хувийн саналаар Байнгын хорооны санал дэмжигдлээ.

 


Сумо үзэж байгаа хүмүүсийг оруулаад ирээч.

 
23.Төслийн 17.2-ыг “Салбар хороо нь өөрийн харъяалах сум, дүүргийн хэмжээнд энэ хуулийн 16.31-16.3.3,  16.3.5, 16.3.6, 16.3.8-16.3.14-т заасан бүрэн эрхийг хэрэгжүүлнэ.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Э.Бат-Yүл:
-14-р зүйлд оруулсан Жаргалсайхан, Одхүү нарын саналыг дахин яримаар байна. Энийг байнгын хороон дээр яримаар байна.


Ц.Нямдорж:
-Байнгын хороон дээр ингэж ярина шүү дээ. 2-р хэлэлцүүлэг эхлэхээр яг ийм ийм асуудлыг Байнгын хороо дахин Их Хуралд оруулж ярья гэдэг санал гаргаад тэрнийг нь Байнгын хорооны гишүүд дэмжих юм бол Их Хурал дээр оруулж ирээд нэг удаа санал хураагаад Байнгын хороо ярья гэсэн юм. Тэгээд Их Хурал дээр оруулж ирээд ярья гэдгийг нь зөвшөөрчих юм бол юм өөрчлөөд явчих бололцоо байгаа юм. Ирц бүрдэхгүй байна, гишүүдийг дуудъя.


Зөвшөөрсөн 27


Татгалзсан 13


Бүгд 40


67.5 хувийн саналаар Байнгын хорооны санал дэмжигдлээ.

 
 
24.Төслийн 18.1-ийн “Сум, дүүргийн иргэдийн Төлөөлөгчдийн Хурлын Тэргүүлэгчид” гэснийг “Тойргийн хороо болон салбар хороо” гэж өөрчлөх. /Санал гаргасан: Улсын Их Хурлын гишүүн Д.Одхүү, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 25


Татгалзсан 17


Бүгд 41


59.7 хувийн саналаар Байнгын хорооны санал дэмжигдлээ.

 


Сумо үзэж байгаа улсуудыг телевизийг унтраагаад бүгдийг ороод ир гэж хэл. Оройны мэдээгээр наад сумо чинь гарч байгаа шүү дээ. Яг эндээс гараад 5 цагт дуусна, 5 хүртэл сумогоо үзчихээд буцаж орж ирээд саналаа хураая. 






ЗАВСАРЛАВ.


Ц.Нямдорж:
-25.Төслийн 18.1-ийн “30 хоногийн өмнө” гэснийг “30-аас доошгүй хоногийн өмнө”, “нийтэд мэдээлнэ” гэснийг “харъяалах нутаг дэвсгэрийнхээ сонгогчдод мэдээлнэ” гэж тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 29


Татгалзсан 13


Бүгд 41


69.0 хувийн саналаар Байнгын хорооны санал дэмжигдлээ.

 
 
26.Төслийн 18.1-ийн  “30 хоногийн өмнө“ гэсний дараа “нам, эвсэл, бие даагчдаас бичгээр өгсөн саналыг харгалзан” гэж нэмэх. /Санал гаргасан:Улсын Их Хурлын гишүүн З.Энхболд, Төрийн байгуулалтын байнгын хороо дэмжээгүй/ Энэ саналыг дэмжих боломжгүй гэсэн санал хураалт явуулъя.

Зөвшөөрсөн 21


Татгалзсан 19


Бүгд 40


52.5 хувийн саналаар Байнгын хорооны санал дэмжигдэж Энхболд гишүүний санал уналаа.

 

27.Төслийн 18.2.1-ийн “9-11” гэснийг “9 буюу эсхүл 11”,  18.2.2-ын “11-13” гэснийг “11 буюу эсхүл 13”,  18.2.3-ын “13-15” гэснийг “13 буюу эсхүл 15” гэж тус тус өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 30


Татгалзсан 10


Бүгд 40


75.0 хувийн саналаар Байнгын хорооны санал дэмжигдлээ.

 

 
28.Төслийн 19.7-г “Сонгуулийн баримт бичиг бүртгэлтэй байх бөгөөд түүнд хамаарах баримт бичиг,  бүртгэх журмыг Сонгуулийн ерөнхий хороо тогтооно.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 30


Татгалзсан 11


Бүгд 41


73.2 хувийн саналаар Байнгын хорооны санал дэмжигдлээ.

  
29.Төслийн 19.11-ийн “зохих шатны төрийн болон нам, төрийн бус байгууллага, тэдгээрийн албан тушаалтанд хууль ёсны шаардлага тавих эрхтэй бөгөөд тэдгээр байгууллага” гэснийг “сонгуулийн тухай хууль тогтоомжоор үүрэг хүлээсэн аливаа байгууллага, албан тушаалтанд хууль ёсны шаардлага тавих эрхтэй бөгөөд түүнийг хүлээн авсан байгууллага” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 32


Татгалзсан 9


Бүгд 41


78.0 хувийн саналаар Байнгын хорооны санал дэмжигдлээ.

 

 
30.Төслийн 19.12-ын “төрийн байгууллага, албан тушаалтан, нам” гэснийг “сонгуулийн тухай хууль тогтоомжид заасны дагуу үүрэг хүлээсэн бүх байгууллага, албан тушаалтан, иргэн” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 32


Татгалзсан 9


Бүгд 41


78.0 хувийн саналаар Байнгын хорооны санал дэмжигдлээ.

 

 
31.Төслийн 20.1-ийн “салбар болон тойргийн хороонд” гэсний дараа “сонгогчдын тоог” гэж нэмэх. /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 31


Татгалзсан 10


Бүгд 41


75.6 хувийн саналаар Байнгын хорооны санал дэмжигдлээ.

 


32.Төслийн 20 дугаар зүйлд “Сум, дүүргийн Засаг дарга сонгогчдын нэрийн жагсаалтыг жил тутам гаргаж байна.” гэсэн хэсэг нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 27


Татгалзсан 14


Бүгд 41


65.9 хувийн саналаар Байнгын хорооны санал дэмжигдлээ.

 
 
33.Төслийн 20.7-гийн “, харин эмнэлэг, амралт, сувиллын газарт долоо хоногийн өмнө” гэснийг хасах. /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 23


Татгалзсан 17


Бүгд 40


57.5 хувийн саналаар Байнгын хорооны санал дэмжигдлээ.

 

 
34.Төслийн “Сонгогчдын нэрийн жагсаалтыг хувилж олшруулах, тараахыг хориглоно.” гэсэн 20.8 дахь хэсгийг хасах. /Санал гаргасан: Улсын Их Хурлын гишүүн  Л.Гүндалай, Д.Одхүү, Төрийн байгуулалтын байнгын хороо дэмжээгүй/ Энэ саналыг дэмжих боломжгүй гэсэн санал хураалт явуулъя.

Зөвшөөрсөн 22


Татгалзсан 18


Бүгд 40


55.0 хувийн саналаар Байнгын хорооны санал дэмжигдлээ.

 


Герман-Монголын хамтарсан Гёте сургуулийн багш, сурагчид чуулганы ажиллагаатай танилцаж байна. Та бүхэнд сурлагын өндөр амжилт, аз жаргал, сайн сайхныг хүсье.


Ирц хүрэхгүй байна. Гишүүдийг дуудаарай. Асуудал оруулж байгаа байнгын хорооны дарга хаачсан бэ? Су.Батболдыг дууд. Жаргалсайхан, Сү.Батболд гишүүд ирж санал хураалтандаа оролц. Эрдэнэбүрэн, М.Энхсайхан гишүүд картаа хийчих. Дэмий юман дээр зөрүүдэлж яах нь вэ. Очирхүү, Пүрэвдорж, Оюун, Отгонбаяр, Мөнхтуяа, Мурат, Наранцацралт, Зоригт, Жаргалсайхан, Ганхуяг, Улаан, Хүрэлсүх, хоёр Батболд гишүүдийг дуудъя. 

 
35.Төслийн 20.8-ыг “Сонгогчдын нэрийн жагсаалтыг нам, эвсэл, нэр дэвшигчид хувилж өгөх үүрэгтэй.” гэж өөрчлөн найруулах. /Санал гаргасан: Улсын Их Хурлын гишүүн  З.Энхболд, Төрийн байгуулалтын байнгын хороо дэмжээгүй, Цөөнх: Улсын Их Хурлын гишүүн З.Энхболд/ Энэ саналыг дэмжих боломжгүй гэсэн санал хураалт явуулъя.

Зөвшөөрсөн 27


Татгалзсан 12


Бүгд 39


69.2 хувийн саналаар Байнгын хорооны санал дэмжигдлээ.

 

 
36.Төслийн 21.1-ийн “сонгуульд оролцож буй нам, эвсэл, нэр дэвшигч” гэснийг хасах. /Санал гаргасан: Улсын Их Хурлын гишүүн  Д.Одхүү, Төрийн байгуулалтын байнгын хороо дэмжээгүй/ Энэ саналыг дэмжих боломжгүй гэсэн санал хураалт явуулъя.

Зөвшөөрсөн 24


Татгалзсан 15


Бүгд 39


61.5 хувийн саналаар Байнгын хорооны санал дэмжигдлээ.

 

 
37.Төслийн “Сонгогч шилжих” гэсэн 22 дугаар зүйлийг дор дурдсанаар өөрчлөн найруулах:
 
 
“22.1.Энэ хуулийн 20.2-т заасны дагуу сонгогчдын нэрийн жагсаалтыг нийтэд зарласнаас хойш хэсгийн хороо саналын хуудас хүлээн авах хүртэлх хугацаанд сонгогч албан томилолт буюу өвчний учир өөр хэсэг, тойрогт шилжвэл энэ тухайгаа бичгээр хэсгийн хороонд мэдүүлэн шилжүүлэг авч, сонгогчдын нэрийн жагсаалтаас хасуулна.
 

 
22.2.Энэ хуулийн 22.1-д заасны дагуу шилжсэн сонгогч нь шилжүүлэг, шилжүүлэг хийсэн тэмдэглэл бүхий сонгогчийн үнэмлэх, иргэний үнэмлэхээ хянуулж, очсон газрынхаа хаягаар сонгогчдын нэрийн жагсаалтад бүртгүүлнэ.
 

 
22.3.Шилжин ирж нэрийн жагсаалтад бүртгэгдсэн сонгогчийн саналыг тусгай хайрцагт авах ба тусад нь тоолж, дүнг гаргана.

 

 
22.4.Сонгогч энэ хуулийн 22.1-д заасан хугацаанаас хойш буюу хэсгийн хороо саналын хуудас хүлээн авсны дараа шилжвэл саналаа битүүмжилсэн дугтуйгаар урьдчилан өгөх ба түүнд шилжүүлэг өгөхийг хориглоно.
 
 
22.5.Энэ хуулийн 22.4-т заасан сонгогчийн саналыг авахдаа мөн хуулийн 22.3-т заасан журмыг баримтална.” /Санал гаргасан: Улсын Их Хурлын гишүүн Ц.Нямдорж, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 34


Татгалзсан 5


Бүгд 39


87.2 хувийн саналаар Байнгын хорооны санал дэмжигдлээ.

 

 
38.Төслийн 23.1-ийг “Сонгогчийн үнэмлэхийг сонгогчийн нэрийн жагсаалтад бүртгэгдсэн сонгогчид санал авах өдрөөс 5-аас доошгүй хоногийн өмнө олгосон байна. Энэ хугацаа өнгөрсөн нь сонгогчийн үнэмлэх олгохгүй байх үндэслэл болохгүй.” гэж өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 32


Татгалзсан 7


Бүгд 39


82.1 хувийн саналаар Байнгын хорооны санал дэмжигдлээ.

  



Р.Эрдэнэбүрэн:
-Төсөл санаачлагчдийн ажлын хэсэгт ажиллаж байсан юм. Ер нь ажлын хэсэгт байхдаа 38, 38 гэдгийг эсэргүүцсэн саналтай явж байсан. 2, 3 сар ажиллаад, баахан гадаад яваад, тэгээд одоо энэ 38, 38-аас чинь илүү сайн юм байхгүй байна гээд толгойноос гарахааргүй болтол хийгээд явсан шүү дээ. Тэгсэн чинь одоо ажлын хэсгийн гишүүд маань Ардчилсан намд ажиллаж байсан Баярцогт сайд, Батболд дарга бүгдээрээ л ажлын хэсэгт байсан. Одоо тэрнийгээ унагаж хаячихаад үргэлжлүүлээд яваад байх юм. 


Хоёрдугаарт, энэ саналууд чинь орж ирсэн төсөлтэйгээ холбоотой санал хураалтууд явагдаад байна шүү дээ. Тэгэхээр энэ систем чинь дараа нь өөрчлөгдчих юм бол эргээд энийгээ яах юм бэ?


Ц.Нямдорж:
-Системтэй холбоотой ямар нэгэн санал хураагдахгүй байгаа шүү дээ. Систем нь даже холимог систем нь хүртэл нээлттэй байгаа Эрдэнэбүрэн гишүүн ээ, тэгж буруу ойлгоод байж болохгүй, бухимдаж байгааг ойлгож байна. Анхнаасаа Их Хурлын даргын захирамжаар ажлын хэсэг байгуулагдаад тэрэнд нь ороод янз бүрийн хэлцэл болсоор байгаад нэг шийдэлд хүрээд, орж ирээд асуудал нь жаахан өөрчлөгдөж байгаа учраас бас тиймэрхүү юм байхыг үгүйсгэхгүй. Тэгэхдээ ерөнхий том систем нь яг хэвээрээ явж байгаа шүү дээ. 38, 38 гэдэг нь л байхгүй болохоос биш. Ингээд санал хураалт явуулъя. Энхсайхан гишүүн санал хураалтанд орвол сайн байна. Нэгэнт ингээд ойлголцоод явж байгаа тохиолдолд. 


Энэ хуулийн төсөл дээр их сонин юм болоод байна, 120 мянган доллар байна уу гаргаж гадаадад баахан явчихаад тэгээд ирж энэ хууль санаачлагчаар орчихоод одоо яг асуудал нь шийдэгдэх гээд ирэхээр хаячихаад гараад явж байгаа гишүүн байна шүү дээ. 3 оронд явсан. Оюун гишүүнийг ирүүлье, Оюун гишүүн бол энэ хууль ямар гардаг ч байсан, энэнд оролцох ёс суртахууны үүрэгтэй гишүүний нэг мөн. Их Хурлын гишүүд нэгдсэн чуулганд суух ганцхан л ажил бий, өөр ажил байхгүй. Бусад ажил нь албан бус цагаар. Алив Эрдэнэбүрэн гишүүн саналаа өгөөдөх.

 
39.Төслийн 23.4-ийн ”Сонгогчийн үнэмлэх” гэснийг “Сонгогчийн үнэмлэхийг хэсгийн хорооны аль нэг гишүүн олгох бөгөөд” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 28


Татгалзсан 11


Бүгд 39


71.8 хувийн саналаар Байнгын хорооны санал дэмжигдлээ.

 


40.Төслийн 24 дүгээр зүйлийн эвсэлтэй холбогдсон заалтыг хасах. /Санал гаргасан: Улсын Их Хурлын гишүүн Т.Бадамжунай, Төрийн байгуулалтын байнгын хороо дэмжээгүй/ Энэ саналыг дэмжих боломжгүй гэсэн санал хураалт явуулъя.

Гишүүд ээ, би тайлбар хэлчихье. Бадамжунай гишүүний санал бол сонгуулийн өмнөх эвсэл байхгүй гэсэн санал шүү. Yндсэн хуулинд сонгуулийн өмнө эвсэл байж болно гээд хийчихсэн байгаа шүү. Би дахин санал хураалт явуулъя. Гишүүд сая анхааралгүй санал хураалтанд оролцсон. Yндсэн хууль зөрчсөн хууль гаргаж болохгүй. Ингээд дахин санал хураалт явуулъя. Байнгын хорооны саналаар Бадамжунай гишүүний саналыг дэмжих боломжгүй гэсэн санал хураалт явуулъя.

 
Зөвшөөрсөн 15


Татгалзсан 24


Бүгд 39


61.5 хувийн саналаар Бадамжунай гишүүний санал дэмжигдэж байна.

Э.Бат-Yүл:
-Горимын санал байна. Уг нь энэ заалтан дээр Бадамжунай гишүүний хэлж байгаа зүйл дээр нэг зүйлийг анхааралтай ажиглахгүй бол болохгүй болчихоод байгаа юм. Би Байнгын хороон дээр эргэж энэ асуудлыг намуудын тохиролцоогоор хэлэлцээд орж ирээчээ гэж горимын санал оруулах гээд байна. Яагаад вэ гэхээр сонгуулийн өмнө блок байх уу, эвсэл байх уу гэдэг асуудал яригдсан. Их зовлонтой асуудал. Сонгуулийн энэ хуулин дээр бас ямар асуудал явж байгаа гэхээр сонгуулийн мөрийн хөтөлбөр нь Засгийн газрын мөрийн хөтөлбөр байхын үндэс болно гээд явж байгаа шүү дээ. Тэгээд энэ чинь сонгуулийн өмнөх эвслийг ярихаас өөр аргагүй болчихоод байгаа юм. Яагаад вэ гэхээр блок болсон намууд сонгуулийн дараа гарч ирээд тэр сонгуулийн одоо байгаа энэ хуулиар чинь намын сонгуулийн мөрийн хөтөлбөр нь Засгийн газрын мөрийн хөтөлбөрийн үндэс байхаар хийчихсэн байхгүй юу. 


Уг нь тэр их зөв заалт л даа, нэр дэвшигчийн мөрийн хөтөлбөрийг хүртэл намын мөрийн хөтөлбөрөөр, эвслийн мөрийн хөтөлбөрөөр хязгаарлачихсан байгаа юм. Тэгэхээр зэрэг сонгуулийн өмнөх эвслийг ярихаас өөр аргагүй болчихоод байгаа юм. Тэгэхгүй бол блок болж гарч ирчихээд жишээ нь Эх орон манай нам хоёр блокоор орчихоод гарч ирээд, хэн нь хэнийхээ мөрийн хөтөлбөрийг авах вэ гээд маргаад суучихна шүү дээ.


Хоёрдугаарт, Баярцогт гишүүнийг би энэ дээр Yндсэн хуулийг дураараа өөрчлөнө гэж ярьж болохгүй л дээ. Тэр тусмаа би Бадамжунай гишүүний тавьж байгаа эвслийг байхгүй болгож байгаа улс төрийг би гадарлаж л байна. Наадах чинь сонгогчдын өмнө бид мөрийн хөтөлбөрийг яаж тавих вэ гэдэг асуудал. Энэ бол харин сонгуулийн шинэ хуулин дээр орж ирсэн зарчмын асуулт байхгүй юу. Мөрийн хөтөлбөр яаж тавих вэ гэдэг асуудал тавигдаад байгаа юм.


Ц.Нямдорж:
-Их Хурлын гишүүн төрийн байгууллагын ажлын үндсэн зарчим нь хууль дээдлэх гэж байдаг. Монгол Улсын Yндсэн хуулиар сонгуулийн өмнөх эвслийг хүлээн зөвшөөрчихсөн. Тэрнийг дагаж гарч байгаа хуулинд энийг байхгүй болгоё гэж санал гаргаж байгаа нь өөрөө ёс бус үйлдэл шүү дээ. Хэрвээ тэр сонгуулийн өмнөх эвслийг Yндсэн хуулиас авъя гэж байгаа бол Бадамжунай гишүүн хуулиа санаачлаад өргөн мэдүүлээд, хэлэлцүүлээд асуудлаа шийдүүлэх хэрэгтэй. Тэрнээс Yндсэн хууль, бусад хууль зөрчсөн саналыг Их Хурлын гишүүн гаргаж болохгүй шүү дээ. Их Хурлын гишүүний цагаан толгой энэ. Өөрийн чинь санал буруу Бадамжунай гишүүн.


Би Их Хурлын хуулинд Yндсэн хууль, хуулийн дагуу Их Хурлын ажлыг зохион байгуулна гээд даргад үүрэг өгчихсөн байдаг учраас өөрийн чинь гаргасан санал Yндсэн хуультай зөрчилдөж байгаа учраас хуулинд заасан үүргээ биелүүлэхийн тулд дахин санал хураалгасан юм. Хэрвээ маргалдаж байгаа бол дахин 3 дахь удаагаа санал хураачихъя. Уг нь болдогсон бол Бадамжунай гишүүн энэ саналаа татаад авчихмаар байгаа юм. 3 дахь удаагаа санал хураачих уу?


Дахин санал хураая гээд гишүүдийн горимын саналаар дахин санал хураая. Бадамжунай гишүүний 40 дэх саналаар нэг удаа дахин санал хураая гэсэн горимын санал байна. Энийг зөвшөөрье. 


Зөвшөөрсөн 21


Татгалзсан 18


Бүгд 39


53.8 хувийн саналаар дахин санал хураая гэсэн ийм санал өгч байна. 


Төслийн 24-р зүйлийн эвсэлтэй холбогдсон заалтыг хасъя гэсэн саналыг Бадамжунай гишүүн гаргасан. Байнгын хороо энэ саналыг дэмжих боломжгүй гэж дүгнэлт гаргасан. Байнгын хорооны саналаар дэмжих боломжгүй гэсэн санал хураалт явуулъя.


Зөвшөөрсөн 25


Татгалзсан 14


Бүгд 39


64.1 хувийн саналаар Байнгын хорооны санал дэмжигдлээ.

 
41.Төслийн 24.2-ыг “Хоёр буюу хэд хэдэн нам сонгуульд нэгэн эвсэл болж оролцож болох ба энэ тохиолдолд энэ хуулийн 24.1 дэх заалт эвсэлд нэгдэн орж буй нам тус бүрд хамаарна.” гэж  өөрчлөн найруулах. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 36


Татгалзсан 3


Бүгд 39


92.3 хувийн саналаар Байнгын хорооны санал дэмжигдлээ.

 
42.Төслийн 24.3-ын “35 хоногийн өмнө” гэснийг “35-аас доошгүй хоногийн өмнө” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 26


Татгалзсан 13


Бүгд 39


66.7 хувийн саналаар Байнгын хорооны санал дэмжигдлээ.

 

 
43.Төслийн 24.4.2-ын “намын” гэсний дараа “,эвслийн тухайд түүнд нэгдэн орсон намуудын” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 31


Татгалзсан 8


Бүгд 39


79.5 хувийн саналаар Байнгын хорооны санал дэмжигдлээ.

 

44.Төслийн 24.4.5-ын “намд” гэсний дараа “буюу эвсэлд нэгдэн орсон намуудад” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 33


Татгалзсан 7


Бүгд 40

82.5 хувийн саналаар Байнгын хорооны санал дэмжигдлээ.

 

45.Төслийн 24.5-ын “Намууд сонгуульд эвсэл байгуулж оролцохдоо энэ хуулийн 24.4-т зааснаас гадна тухайн эвслийн бүрэн эрхт төлөөлөгч” гэснийг “Намууд эвсэл байгуулан сонгуульд оролцож байгаа бол төлөөлөх байгууллага нь энэ хуулийн 24.4-т зааснаас гадна” гэж өөрчлөх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 29


Татгалзсан 11


Бүгд 40

72.5 хувийн саналаар Байнгын хорооны санал дэмжигдлээ.

 

46.Төслийн 24.5.2-ын “хуралдааны” гэсний дараа “шийдвэр,” гэж нэмэх. /Найруулгын чанартай санал, Төрийн байгуулалтын байнгын хороо дэмжсэн/ Энэ саналыг дэмжье гэсэн санал хураалт явуулъя.

Зөвшөөрсөн 29


Татгалзсан 11


Бүгд 40

72.5 хувийн саналаар Байнгын хорооны санал дэмжигдлээ.

 


Өнөөдрийн хуралдааныг дуусгая, маргааш цагтаа ирээрэй.

